
	ТАМXИ - 4

	(Романы тэргүүн дэвтрийн 17—20-р бүлэг)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1967 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

АРВАН ДОЛООДУГААР БҮЛЭГ

	Чакырыг нутаглуулах ажил хөлтэй хүндтэй болж багахан энэ хотдоо талийгаачийн гавьяа зүтгэлийн талаас илүү охины нь талаар бөөн яриа үүсгэлээ. «Никотиан» пүүсийн ерөнхий захирал ясыг нь барилцана гэж Баташкигаар хэл ирүүлээгүй бол ахлагч цагдааг нутаглуулах гэж ингэж их хөл үймээн болохооргүйг хэн хэнгүй мэднэ. Ингээд тийм мэдээ авсан хотын даамал цагдан сэргийлэхийн байцаагч хоёр тун хичээл зүтгэл гарган бэлтгэж эхэлсэн учир анхандаа ч яах вэ, ахлагч цагдааг хүндэтгэдэг байсандаа болоод нутаглуулахад нь явалцъя гэж бодсон хүмүүс одоо бүүр сонжууч зан нь хөдөлжээ.

	Чакырын гадаа харамсаж гашуудсан нөхөд танил талын хүмүүс, хийх юмгүй хий сэлгүүцэгчид, хотын ховчин нийлсэн есөн шидийн улс цугларчээ. Айл хунарынхан нь Чакырын оройд ёроолд нь архи шимж суух дуртай байсан нэвсгэр шид мод, авс гарч ирэх ёстой агаад нунтагласан ваараар зүлгэж өнгөлсөн шат хоёрыг сэлгүүлэн харцгаана. Айл аймгийнхан нь бол Чакырыг үнэн голоос өрөвддөг жирийн хар борчуул бөгөөд одоо түүний түргэдүү ууртай боловч шударга сайн хүн байсны нь санан дурсаж, гунигтайяа уруул долоон талийгаачийг харамсан хайрлаж, хүндэтгэж байгаагаа илэрхийлнэ. 

	Ахлагч цагдаагийн байшингийн өмнөх явган хүний зам дээр цугларсан бөгөөд хар борчуулыг шоолж сурчихсан хэсэг залуус талийгаачийн шарилыг гаргаж ирэхийг даажинтай хүндэтгэн хүлээх завсар ухаантайгаа гайхуулан үг хэл хаяна. Ардын хурлын төлөөлөгч агсан хүний хүү бөгөөд Чакырын усан үзмийн цэцэрлэгтэй залгаа цэцэрлэг бүхий нөгөө залуу нохойгоо дагуулаад ирчихсэн, цугларсан санваартнуудыг тоолоод дорд тушаалын цагдаа хүн нутаглуулахын төлөө юун ч олуулаа юм билээ дээ гэж инээд нь хүрнэ. Энэ залуу урьдын цэвэрхэн царай зүстэй хэвээр боловч уухаа хэтрүүлсээр байгаад ялимгүй хавагнаж бөлцийх төлөв суужээ. 

	— Гарнизоны дарга хүртэл ирсэн байдаг байна шүү! хэмээн нэгдлийн замын конторын инженер гайхаж дуу алдав.

	Ойролцоох жижиг тосгоноос гаралтай энэ хүнийг харин Өрнөдөд сургууль соёл хийсэн бөгөөд бриж тоглож чаддаг болохоор нь нутгийн сонгодогчуулын нийгэм уриалгахан багтаан авчээ. 

	— Засгийн газрын бие төлөөлөгч л дутуу байх шив дээ гэж хотдоо ганц гэгддэг өмгөөлөгчийн охин өлгөж авав. Энэ бүсгүй Станбулын коллежид Мариятай хамт суралцаж байсныг нь улс амьтан мартчих вий гэж санадаг байлаа. 

	Тэгэхэд нь хотын ойролцоохны булт тээрмийн эзэн бүдүүн эр:

	— Германчууд яагаа вэ? Германы тамхины концерний томчуул хаана байна даа? гэнэ. 

	— Тэднийг чинь төлөөлөөд зууч хүн нь ирсэн байна шүү дээ гэж шаргал царайтай, доройхон нэг залуу инээмсэглэв. 

	Энэ залуу эцгээсээ хотын төв дахь өдий төдий орон байшин өвлөж үлдсэн агаад Софиягийн архины мухлагуудад авгай хүүхэн эргүүлэхдээ авьяастай гэгддэг алдар цолоосоо хагацахын тулд тэр олон байшингаа нэг нэгээр нь цувуулан арилжиж байгаа ажээ. Тэрээр Борисыг аль болохоор сайн дайрах гэж ганц Иринагийн ачаар л германчуудтай наана цаана болж явна гэсэн үг тарааж байв. 

	— Чи арай хэтрүүлж байна! хэмээн өмгөөлөгчийн охин хажуугаас нь ууртай дугтрав. 

	— Хэтрүүлсэн юм огтхон ч байхгүй хэмээн дорой залуу охиныг ёжтой дуурайн «р» үсгийг тод дуудан, — Тийм биш юм бол юугаа хийж Чамкори руу машиндаа суулгаад л давхиад байдаг хэрэг вэ?.. Бриж тоглох болгондоо юугаа хийж урьдаг хэрэг вэ? гэв. 

	— Дэмий юм битгий ярь!.. Ирина бриж тоглоно гэнэ шүү! Яасан инээд хүрмээр юм ярьдаг амьтан бэ хэмээн Мариятай нэг сургуульд суралцаж байсан бүсгүй өөрт нь хамаатай юм шиг уурлана. 

	Бриж гэдэг бол сурахад хэцүү, төвөгтэй өөрийн нь сургуульд үздэг байсан алгебрын хичээлээс нь ялгаагүй бөгөөд хар борчуудын дундаас гэнэт баяжсан ганц нэг хүн тэр болгон амархан сурахааргүй тоглоом гэж энэ бүсгүй ягштал боддог байжээ. 

	Энэ тоглоомыг «Этуалийн1» авгайчуул хүртэл амар хан сурчихсаныг сайн мэдэх мань хүүхэмсэг залуу

	— Үнэмшвэл үнэмш!.. байвал бай! Өөрөө л мэдэх хэрэг! гэнэ. 

	Байшингийн өмнө цугласан олон гэнэт уймарч шивэр авир болов. Гудамжны цаад зах руу урт хар лимузин машин орж ирлээ. «Никотиан» пүүсийн ерөнхий ноён захирал эцгийг нь нутаглуулахад биеэр байж, нууц амрагийнхаа нэр нүүрийг хамгаалахаар ирж байгааг хэн хүнгүй мэдэж байв. Машинаас буусан Борис Костов хоёр ганц хоёр хүнтэй мэндлээд, сонгодог хэсэг тийш тоож харсангүй. 

	Ардын хурлын төлөөлөгч байсан хүний хүү ууртайгаар:

	— Өөдгүй хар золиг! Өчигдөрхөн олхиогүй нэг муу юм явснаа мартаж орхиод өнөөдөр бүүр сайд шиг таахалзаж явааг нь хараач! гэнэ. 

	— Цөмөөрөө хойноос нь орж, эмгэнэл илэрхийлэх юм биш үү хэмээн Мариятай нэг ангид сурч байсан бүсгүй хэлэв. 

	Тэрээр дотроо Борисыг бахархахаар барахгүй. түүний төлөөнөөс нэг хэвийн аятайхан сайхан амьдралаасаа татгалзахаас ч сийхгүй байв. 

	Ардын хурлын төлөөлөгч явсан хүний хүү чамтай сууна байх аа, хол байна даа хэмээн бодоод, ширүүн дориун нь аргагүй. 

	— Дур чинь хүрээд байвал орохгүй юу?.. гэж зандрав. 

	Борисын ирэхийг л хүлээж байсан бололтой. талийгаачийн гэр оронд гадаа нь цуглаад байсан хүмүүс цөм үймэрч, ийш тийшээ гүйлдэж эхлэв. Лам нар дүрэмт хувцсаа өмсөж хиур дарцаг цэцгийн эрих барьсан хүүхдүүд гадаа жагсаж, шарил гаргаж ирэхийг уйдсан янзтай хүлээх зуураа Чакырын цэцэрлэгээс зулгааж амжсан интоор жимсээ залхуутайяа зажилна. Шар үст хатангир ахлагч хүндэт харуулын салаа руу очиж «Номхон» команд өгч, мундирынхаа ханцуйд хар торгон тууз зангидсан сахал самбайгаа мөлчийтөл хуссан ахимаг дөрвөн ахлагч авс дамжлан гарч ирлээ. Тэр даруй Чакырын эгч дүү, бэр ач зээ болох тосгоны хүүхнүүд, түдэлгүй хорооллоос цугларсан сайн дурын охилогчид цөм дуу нийлүүлэн гиншиж гарлаа. Зэрлэг гунигтай улилт болон уянгалсан энэ дуу нутгийн ёс жам мэдэхгүй албаны зарим хүмүүсийг өөрийн эрхгүй зэвүүцэн ярвайхад хүргэв. Уйлагчдын дотроос нэг хүүхэн талийгаачийг халаглан магтахад, өөр нэг хүүхэн усан үзмийн цэцэрлэг, тамхины тариаланг нь хэн харж хандах билээ хэмээн гиншиж, бас нэг нь өнчирч хоцорсон өрх гэрийнхний нь өрөвдөн үглэж. дөрөвдөх хүүхэн Чакыр ажлаасаа бууж ирээд, шид модныхоо ёроолд архи балгаж суудаг байсныг уран гоёор дүрслэн хэлэв. Уйлагчдын онгод нь түдэлгүй орж, хацрыг нь дагаад хиймэл биш жинхэнэ нулимс цуварлаа. Ахлагч цагдаагийн авсыг тавиур дээр тавихад хүүхнүүдийн орилолдоон бүүр ч чангарч өөр бусад дуу чимээг даран, сонгодог хэсгийнхэн нусныхаа алчуурыг гаргаж ам хамраа таглан байдгаараа инээлдэв. Мариятай нэг ангид суралцаж байсан бүсгүй л ганцаараа хэнэггүй царайлсан хэвээр. Коллежид сургууль болсон төлөв ая зан нь инээдэмтэй ханиадамтай юм болгонд сэтгэл хөгждөггүй болгожээ. Тэрээр намуухнаар:

	— Тун ч хамаа намбаагүй юм болж байна даа!.. Ирина өөрөө сэхээтэн хүн болох гэж сээмгэнэдэг байж ийм инээдэмтэй юм ч хийлгэж байх гэж дээ!.. Борис л тоогүй байна гэнэ. 

	Шатаар Чакырын эхнэр тэрүүхэндээ эхэр татсаар уруудаж, араас нь гашуудлын гоё плать өмссөн үзэсгэлэнтэй бөгөөд гунигт дарагдсан Ирина дээгүүр харан гөлөрсөөр бууж ирэв. Хоёр нүд нь хув хуурай ажээ. Гашуудлын даргар торгон платьтай түүнийг хэн ч харсан урьд өмнөх бүсгүй биш, нутгийн юм мэддэг хүмүүсийн даажин тохуу, хөдөөгийн хамаатан садны бүдүүлэг ёс заншил алиныг ч юманд бодохооргүй хэр бараг хүний санаж сарвайхын хэрэггүй өөр зиндааны хүүхэн болжээ. Иринагийн араас гунигт явдалд тохиолдсон уйтгартай, буурьтай царайтай Борис, Костов, хотын даамал, гарнизоны дарга цувран гарч ирлээ. Цагдан сэргийлэхийн дарга л ганцаараа алга байв. Тэрээр буруу юм хийж, байдал биш болсноо мэджээ. «Никотиан» пүүсийн ерөнхий ноён захирал ирсэн дороо л цагдан сэргийлэхийн дарга тийм аюултай ажилд хамгийн ахмад гавьяа хүндтэй хүнийг явуулдаг нь юу вэ гэж хотын даамлаас асууж л дээ. Цагдан сэргийлэхийн даргатай хэзээний түнжин муу цаадах нь уухайн тас:

	— Хэний манаагүй л учрыг нь олохгүй байна шүү, ноён Морев минь!.. Тун тусгүй юм болж! Яая гэхэв, хариуцсан ажилдаа эзэн болж чаддаггүй дарга даамалтай байна гэдэг ийм л байдаг юм чинь гэж орхижээ. 

	Ийнхүү суудлыг нь эзлэх санаа аль эртнээс өвөртөлсөн дээд хүнээ муулаад, аятайхан цаг ирснийг ашиглаж цагдан сэргийлэхийн даргын бүтэлгүй тал бүхнийг тоочив. Энэ этгээдийн ажил төрлийг нэг удаа сонирхох хэрэгтэй юм байна шүү гэж «Никотиан» пүүсийн ерөнхий захирал учиртай хэлжээ. Ингээд л хөөрхий чинь цагдан сэргийлэхийн дарга цагаа гүйцээсэн бөгөөд цаашид нэг их удахгүй нь хэн бүхэнд ойлгомжтой болох нь тэр. 

	Халуунд бээсэн хүүртэй авснаас муухай үнэр сэнгэнэнэ.

	Мариятай нэг ангид суралцаж байсан нөгөө бүсгүй хамраа шантайлгаж хэнэггүйгээр:

	— Өмхий ханхалж байна!.. гэв. 

	Ингэж хэнэггүй хэлэхэд нөхөд нь дахин нирхийтэл инээлдлээ. Бүсгүй харин тэдний инээлдэхийг анзаарсан шинжгүй, нэгд нэгэнгүй хараад Софияд байдаг үеийн бүсгүйдээ алгасаж хаялгүй алд захиа бичихийн тулд оршуулгын ажлыг нүд салгалгүй ажиглаж байв.

	Тоос шороо манарсан гудамжаар эхлээд хиур, цэцгийн эрих барьсан жаалууд, араас нь халуунд хөлс нь цуварч, удаан хүлээсэндээ зэвүү нь хүрсэн санваартнууд, тэгээд Чакырын одон тэмдгүүдийг тэвэрсэн цагдаа хөдөллөө. Түдэлгүй авс тээсэн тавиур хөдөлж, араас нь талийгаачийн гэр орныхон ойрын хүмүүс, хүндэт харуулын салаа, хотынхон хошуурав. Жижиг хотын нарлаг гудамжаар алгуурхан цуврах олны хөлөөр боссон тоос шороо манаран суунаглаж, эхүүн үнэр, сан санзай цэцгийн үнэр холилдон утна. Санваартнуудын гиншсэн уншлага, бойпор хавиралдах чимээ үе үе сонсогдоно. Зам зуурын улс зогсоод, авсны араас яваа Борисыг гайхан харах агаад нэг хэсэг нь түүнийг гэмшсэндээ л энэ гэхэд, нөгөө нь хуурамч царайлж яваа нь энэ гэж тайлбарлана. Харин Борис одоо ийм баян чинээлэг, хүч чадалтай хүн юундаа гэмшээд хуурамч царайлаад байх вэ дээ гэдгийг овсгоотой хэдхэн нь л ухаарчээ. 

	 

	 

	Энэ үеэр оршуулгын газар Спасуна авгайг хам хум оршуулж байлаа. Шороогоор дүүргэж тэгшилсэн нүхний дэргэд талийгаачийн төрөл төрөгсөд болох хэдэн хүүхэн, саравчтай малгайгаа хумхиж барьсан эрэгтэйчүүл зогсох агаад талийгаачийн дүү хүүхэн аяархан уйлна. Өнчин хоцорсон хүүхдүүд хавдаж бөлцийсөн нүдээ чавчран зогсох нь жижиг золбин гөлөгнүүд гэлтэй. Ахимаг насны хатангир лам дүрэмт хувцсаа яаруу сандруу эвхэж харагдав. 

	Хуучин хүрэмтэй, нүүр царай нь үрчлээтсэн хариугүй нэг цагдаа тэдэн тийш дөхөн очиж:

	— Шалавлаж үз! Юундаа удаад байсан юм бэ хэмээн зандрав. 

	Олон хүнтэй, бараа сүртэй өөр нэг оршуулах хэсэг явж очихоос өмнө тэднийг хөөж зайлуул гэсэн тушаал цагдан сэргийлэхийн байцаагч энэ цагдаад өгсөн ажээ. 

	Оршуулгын газрынхан ч яарч эхлэв. Түдэлгүй ядуухан булшин дээр шороо овойж, хүүхнүүд түүн рүү нь үнэрт цэцэг лиш цэцэг хэдхэнийг шигтгэв. Үрчгэр царайлсан цагдаа ажилчдыг дахин яаруулж гарлаа. Оршуулгын газрынхан нүүрнийхээ хөлсийг арчсаар ногоон дээр сууж, зарим нь тамхилна. Ажилчид дуу шуугүй тарцгааж, Спасунагийн дүү хүүхэн, өнчирсөн хүүхдүүдийг нь хөтөлсөн өөр нэг эмгэн хоёр бусдаас сүүлдэж буцлаа. Халуун нар төөнөм цоргисон оршуулгын газар дахиад л гунигтай дүнсгэр болов. 

	Хэдэн мөчийн дараагаар бөөн тоос шороо босгосон олон хүний урт цуваа гарч ирлээ. Чакырыг оршуулах цуваа ойртож яваа нь энэ байв. 

	Ирина оршуулгын газраас ээжийнхээ хамт буцахдаа хөдөөгөөс өчигдөр ирж, буудлын хашаанд хоносон төрөл саднуудаараа тойруулан буцав. Ирина тэднийг анхнаас л хүйтэн цэвдэг угтжээ. Илүү зардал гаргахгүй гэж бодсон цаадуул нь өнөө шөнө гэрт нь хонох үг цухуйлгасанд, сэлүүхэн шиг байхыг хүссэн Иринагийн уур хүрчээ. Динко ч гэсэн, харин гэрт нь хоноглох тухайд өөрийн нь талд зогссон бөгөөд цаадуулаа буудлын газар луу явуулсан хэр нь Иринад өөдгүй санагдав. Тэрээр гойд нэгэн зүйлийг сэтгэсэн бололтой, авга ахынхаа талийгаач болсон талаар үг цухуйлгахгүй л байлаа. Сайхан хар плать, хумс хурууны нь будаг, хээнцэр гоё янзалсан үгс гэзгийг нь дурамжхан ажиглаад байгааг нь Ирина мэджээ. Эцэг эхийн нь явуулдаг мөнгө энэ бүгдэд нь хүрдэг л юм байх даа гэж дотроо тооцоолж байгаа бололтой. Гэтэл ганц Динко биш хүн болгон ингэж ажиглаад байгааг мэдсэн Ирина их л ичив. Дотор нь орсон улс амьтан ба орчныхоо шаардлагыг аль болохоор бодож үзэх хэрэгтэй болж, сүүлийн хэдэн сарын хувцас хунар, гоёл чимгийн нь үнэ мөнгийг Борис цөмийг нь гаргасан хэрэг билээ. 

	Оршуулгын дараагаар Динко хатуу хориглосон боловч садан төрлийнхөн нь цэмбэн цув, идэж уух юмтай богц саваа буудлын хашаанаас чирч авчирлаа. Тэд маргаашийн булшин дээр очиж ерөөл айлтгалд байлцах санаатай ажээ. 

	Ирина төрөл саднуудаа сэмхэн орхиж, өрөөндөө орлоо. Ядарч сульдсан, гунигт дарагдсаны хажуугаар нэг л хачин эрх дураараа болсон ч юм шиг, эцгийн нь үхсэн явдал түүнийг ширүүн догшин эрх захиргаанаас ангижруулсанд баярлам зүйл шиг бодогдов. Гүйцэх нь тэр!.. Одоо дахиад элдвээр зэмлэн зүхэж, болхи толхи айлгаж сүрдүүлсэн захиа бичиж байдаг нь өнгөрсөн, одоо эцгийнхээ гэнэт София орох болсонд ичиж улайдаг байсан нь өнгөрсөн. Чакыр цагдаа хувцастай чигээрээ нийслэл хот орж очоод охиныгоо эмнэлгийн газрын юм уу, сургуулийн нь байрын үүдэнд амддаг олиггүй зантай хүн байжээ. Оюутнууд ахлагч цагдааг хараад дооглон инээлддэг байв. Гэхдээ эцэг нь цаг ямагт цэвэрхэн цэмцгэрээр барахгүй залуужуу харагддаг хэр нь Ирина гудамжаар хамт явахаасаа ичдэг, ингэж ичнэ гэдэг бол тэнэг булай зүйл боловч ичихгүй байя гэж хичээгээд хичээгээд чаддаггүй байлаа. Ингээд эцэг нь үхэж энэ бүгдээс хоёр яс хагацаадаг байжээ. Гэтэл бас өөрийнхөө завхарч замаа алдах тал руу хазайж байгааг ухааран айх сэтгэл төрөв. 

	Өрөө нь өнөө л янздаа, бага ахуйдаа сайхан хүсэл мөрөөдөлд автан хэдэн цагаар хэвтдэг байсан төмөр ор, нөгөө л модон тавиур, номууд, нөгөө л ээжийн нь хээ хатгасан зотон бүтээлэгтэй авсаархан ширээ цөм байрандаа байв. Нээлттэй цонхны цаана голын ус шоржигнон, шид модны навчис сэрчигнэнэ. 

	Иринагийн нүднээ өнгөрсөн юм бүхэн харагдах шиг болов. Их сургуульд орох гэж сэтгэл догдлон мөрөөддөг байснаа тэнгэрт түг түмэн од гялалзсан намрын сайхан оройд аавтайгаа тамхи хураалцдаг байснаа дурсан бодлоо. Эцэг нь жилийн жилд тамхи борлуулж олсон мөнгөө банканд хийдэг байсныг Ирина мэддэг байжээ. Өөрийг нь л их сургуульд суралцуулах гэж ингэж хураадаг байсан хэрэг. Эцгийнхээ эртнээс аваад хураасан энэ мөнгөөр Софияд зургаан жил болохдоо гачигдаж дутагдахын зовлон үзээгүй билээ. Аав минь ер нь хэчнээн алсын бодолтой ухаантай хүн байж вэ? 

	Ингээд өнгөрсөн юм бүхнийг, эцгийгээ харамсан гашуудсандаа уйллаа. Ууртай ширүүн ч гэсэн ухаантай, өөрт нь хайртай хүн байсныг бодоод, хоёрын хооронд сэхүүн занг нь болиулахын тулд юу ч хийдэггүй байсандаа гэмшин уйлсан нь энэ байв. Ийнхүү уйлахад нулимс нь сэтгэлийн сэвийг угаан арилгах мэт дотор нь уужирлаа. Нэг хүн үүд тоншиход Ирина нулимсаа шалавхан арчаад, үүдээ нээв. Босгоны цаана зогсож байсан Динко:

	— Салах ёс гүйцэтгэе. Хөдөөгөө буцлаа гэв. 

	Ирина өмнө нь үеэл ах нь биш, харин нойтон хамуу шиг салдаггүй залхаачихсан нэг хүн зогсож байгаа юм шиг бараг зэвүүцэнгүй толгой дохив. Динкогийн хүйтэн битүүхэн царай урьдын адил, хөдөөгийн садан төрлийнхний нь цэмбэн цув, үүргэвчээс ч дутуугүй дургүйг нь хүргэнэ. Тэгээд бас Бористой дахин нөхөцсөнийг минь дуулаад аавын яаж уурласан тухай айл амьтныхан Динкод лав яриа биз гэж бодохоос нэг л хачин айдас нь хүрэв. Динко хамаг хамаатан саднаа төлөөлж энэ талаар ярилцах гэж орж ирсэн юм шиг байв. Хамаатай, хамаагүйгээ шуудхан ярилцаж, хувийн амьдралд минь хошуу дүрэх эрхгүй гэдгийг нь дуулгавал дээр юм биш үү? Ирина ийнхүү бодоод, хүйтнээр

	— Ерөөл залахад байлцахгүй юм биз дээ? гэж асуувал Динко:

	— Үгүй, Буцна: Үнэнээ хэлэхэд чамаас нэг зүйл гуйх гэсэн юм гэв. 

	Ирина өөдөөс нь харж, шал өөр хүн болсныг нь түрүүнд огт анзаараагүйгээ сая л мэдлээ. Динко биелэг сайхан эр болжээ. Ширүүн хонгор үсээ аятайхан засуулж самнасан агаад ногоовтор хоёр нүд нь харсан хүн бүхнийг бишрүүлж, хүүхэн болгоны сэтгэл татдаг эрэмгий зоригтойёо гэрэлтэнэ. «Аятайхан ганц үеэл ахтай байдаг минь яамай даа. Гараар нэхсэн цэмбэн костюмыг нь сольчихвол улс амьтны дунд дагуулаад явж байхад болох л талтай юм» гэж Ирина бодов. Ингэтэл даанч коммунизм гэж толгой нь хамуурчхаагүй сан бол Борисын ивээлээр «Никотиан» пүүст ажил олж, овоо ахих сан даа гэдэг бодол төрөв. Харин Динко хэзээ ч тэгэхгүй гэж бодохоос дахин уур нь хүрч:

	— Юу гээ вэ? Наашаа ороод, үүдээ хамхичих гэв. 

	Динкогийн суусан цорын ганц сандал хүндэд нь болж шаржигнана. 

	— Нэг хүнд тус хүргэж үзээч гэж гуйх гэсэн юм... Харин тэгэхдээ ийм зүйл гуйсан гэж хэнд ч хэлэхгүй гэдгээ амла. Амлах уу? хэмээн аяархан асуухад нь Ирина хэсэг зуур бодоод

	— Амлая гэв. 

	Динко дуугаа нам болгон бараг шивгэнэх шахам

	— Нэг хүний амь аврах хэрэгтэй болоод байна. Тосгонд, манайд гар нь хугархай нэг бүсгүй байгаа юм... Бие нь тун муу, халуурч дэмийрээд байна. Гар нь гэж пэндийсэн хөх юм болчихсон гэсэнд Ирина

	— Хэсгийнхээ эмчид үзүүлэхгүй яасан юм бэ? гэв. 

	— Фашист хүнд цагдан сэргийлэх эрээд байгаа хүнийг үзүүлж яаж болох вэ. Дор нь л хэлж орхино шүү дээ. 

	Ирина давхийн цочиж, егөнгүйгээр:

	— Аа мөн тийм учиртай юм бий... Та нар бас хөдөөгийн хүн амьтныг ч уруу татсаар л байгаа улс юм биз дээ!.. Тэр чинь тэгээд юун бүсгүй вэ? гэж асуусанд, Динко:

	— Лила гэв. 

	Ирина юм бодож, Динко анхааралтай ширтэнэ. Хэсэг дуугүй байснаа Иринаг

	— Чи тэгээд надаар эцгийг минь алсан өстнүүдийн минь нэгийн амийг авруулах гэж байгаа хэрэг юм биз дээ?.. Тийм үү? гэхэд Динко уурлан, дуугаа чанга болгож:

	— Энэ талаар маргалдаж байх цаг алга!.. Чамайг шархтай бүсгүйд туслаач гэж гуйж байна! Туслах хүн үү, үгүй хүн үү? гэв. 

	Ирина гунигтай инээвхийлж:

	— Туслах үүрэгтэй нь үүрэгтэй гэв. 

	— Дараа нь харин хэлсэн байвал нүгэл чинь нүдээрээ гарна гэж мэдэх хэрэгтэй.

	Ирина хүйтэн, урамгүй инээд алдаад

	— Намайг чи тэгтлээ ёс алдсан адгийн амьтан гэж бодож байна уу? гэж асуусанд, Динко бахь байдаг шийдмэгээр:

	— Үгүй!.. Тийм адгийн муу амьтан гэж боддоггүй тулдаа ч ингэж гуйж байгаа юм гэв. 

	Ирина аанай уруу дорой инээсэн хэвээр:

	— Гялайлаа!.. Чадах ядахаараа оролдъё гэв. 

	— Чамайг би маргааш морин тэрэгтэй ирж аваачимз. 

	— Яах вэ, тэгээрэй л дээ. 

	Динко босож, гарахаар завдсан боловч Ирина егөөтэй хорноор:

	— Чи уг нь надтай бас өөр бусад юмны талаар ярих гэж бодсон л байх даа? гэж саатуулан зогсоов. 

	— Шаардлага алга!..Бүх зүйл бидэнд ч айл амьтан ч чамд ч, өөрт чинь тодорхой байна шүү дээ. 

	— Чамайг би бүүр сайн тодруулаасай гэж хүсэж байна. 

	Ирина ингээд алтан бөгстэй гадаад янжуураар дүүргэсэн тамхиныхаа хайрцгийг сарвайв. Динко бадмараг чулуун шигтгээ суулгасан гоёос цааш хэрэгцээгүй зүйлийг удтал хүйтнээр харсан боловч янжуураас авсангүй. Ирина тэгэхэд нь зэвүүнээр:

	— Тиймээ!.. Борисын бэлэг сайхан эд шүү, тийм байгаа биз? гэв. 

	Динко өөрийнхөө янжуураас авч зуугаад, асаах зуураа хэнэггүй:

	— Сайхан ч эд, үнэнтэй ч эд байна гэв. 

	Хэн хэн нь дуугүй болж, одоо ч ний нуугүй ярьж гарах юм байгаа биз дээ гэж ажиг авсан Ирина үүнд нь баярлаж суулаа. 

	— Аан гэж бай... хэмээн тайван эхэлсэн Динкогийн дууны өнгө Иринад гайхах сэтгэл төрүүлснээр барахгүй жаахан аягүйрхүүлэн, — Төрөл садан гэж байгаа улсын чинь дотроос ганц би л чиний байдлыг ойлгодог. Талийгаач маань ч ойлгодоггүй л байсан шүү дээ. Манай ах гүндүүгүй сайн боловч орчин тойрныхоо бэртэгчин ёс журамд яв цав баригдсан хүн байсан юм... Энэ нь чамд хэцүү зүйл байсан шүү дээ, тийм биз дээ? гэв. 

	Ирина нам дуугаар

	— Тийм ээ, гэж зөвшөөрөв. 

	— Намайг чи өөрийн чинь байдлыг ойлгодог гэж бодож байна уу? 

	— Бүү мэд!

	— Тийм бол яах вэ, ядаж ойлгох гэж үнэн голоос хичээдэг байсан ч болог л дээ. 

	— Тийм болог гэж Ирина хайхрамжгүй зөвшөөрөв. Динко түүний булбарай бор гар, алтан цаг, улаан хүрэн лак түрхэж гялалзуулсан хумс хурууг гунигтайяа ажиглана. Янжуурын нь алтан бөгсөнд уруулын будаг наалдан толботуулжээ. Иринагийн төрсөн гэрээсээ ийм хөндий хүнийрхүү болсныг ингэж мэдэгдүүлэх зүйл энэ үзэсгэлэнтэй засмал будмал хуруу хумснаас нь өөр лав байхгүй биз ээ. Гэлээ ч гэсэн энэ бол ард түмний дотроос гаралтай бүсгүйн гар хуруу бөгөөд үүний нь өргөн том алга, зангирсан булчин гэрчилнэ. Динко муухан инээж

	— Заа яах вэ. тийм болог! Ингэхэд би чамаас хэдэн юм асууя, харин чи намайг хувийнхаа амьдралд хошуу дүрлээ, аль эсхүл асрамж тэтгэмждээ авах гэж байна гэж бодохгүй байлгүй! гэсэнд Ирина хад модны цуурай шиг:

	— Асрамж тэтгэмждээ авах уу? хэмээн давтаад, — Тийм эрх чамд байхгүй... Юу чинь болоод тэр вэ? гэв. 

	— Ойлгомжтой!.. Чамтай би сайн нөхрийн ёсоор л... «Нөхөр» гэдэг үг дургүйг чинь хүргэж байвал өрх гэрийн төлөөлөгчийн ёсоор ярьж байна. 

	Ирина янжуураа унтраах зуур:

	— Дургүйцсэн юм алга. Тэгээд чи чухам юу асуух гэсэн юм бэ? гэв. 

	— Чиний бодож байгаагаас шал өөр зүйл. Би хэрэг явдлын албан ёсны талыг нь л сонирхож байна. 

	— Тун сайн хэрэг! гэсэн Иринагийн дуунд дотроо баярлаж байгаа өнгө тодрон, — Одоохондоо би Бористой суухгүй гэв. 

	— Энэ хамаагүй, Борисын эхнэр болно уу, үгүй юу падгүй хэрэг. 

	Ирина гайхан харав. Динкогийн ухаалаг хоёр ногоон нүд чанх өөдөөс нь ширтэн байлаа. Тайван, гэрэлтсэн энэ харцанд нь илэн далангүй ярилцах зориг орсон Ирина зөөлнөөр:

	— Тэгээд юу вэ?.. Намайг чи түүнээс бөөн бөөн мөнгө авдаг гэж бодож байгаа бол эндүүрэл шүү... Би өөртэй нь хамт улс амьтны дунд орохдоо л хэрэгтэй зүйлээ авахаас татгалздаггүй гэв

	— Энэ чинь ч гэсэн падгүй хэрэг гэхэд нь Ирина бүүр ч гайхав. 

	— Хамгийн гол нь чи өөрөө сайн бодож үзсэн байх хэрэгтэй... Хамгийн гол нь чи өөрөө Борист уу аль эсхүл түүний орчин тойронд нь уу чухам алинд нь сэтгэлтэйгээ мэддэг байх хэрэгтэй гэв. 

	— Үүнд чинь шуудхан хариулж болно. Би зөвхөн ганц Борист л сэтгэлтэй. 

	Динко юм бодсон янзтай, дөлгөөн дуугаар ингэж ярилаа. 

	— Миний бодоход чи Борисыг хайхрахаа больсон юм шиг санагдах юм. Мариятай сууж, «Никотиан» пүүсийг гартаа оруулахын тулд өөрийг чинь хуучин муу гутал шигээ хаясан хүнд чи сэтгэлтэй хэвээр байж чадахгүй... Тэр үед чи ямар байдалтай болоод байснаа санаж байгаа биз дээ?.. Түүнийгээ чи арай мартаагүй байлгүй!

	Ирина шалавхан тосон авч

	— Би Борист сэтгэлтэйдээ л болж тэгж шаналж байсан. Одоо ч сэтгэлтэй!.. Үхэн үхтлээ сэтгэлтэй явна! Борисын төлөө яахаас ч буцахгүй! гээд дуу нь гэнэт ёжтой болж

	— Ердөө л саяынхаа ярьдгийг үнэндээ бол чи ор

	Динко гунигтай инээмсэглэн:

	— Ингээд гүйцлээ! Энэ чинь чамайг бүрэн цагаатгах юм байна гэв. 

	— Юу л гэж бодно бод. Динкогийн царай дахиад тайван дөлгөөн болж:

	— Миний бодоход наад зах нь чи өөрийгөө хуурч байна гээд, чүдэнз хавирч янжуураа асаан өрөөгөөр дүүрэн гашуун утаа савсуулж, — Чи үнэндээ сэтгэлтэй юм биз дээ? гэхэд нь дуу нь ялимгүй ёжтой сонстон, — Харин тэгэхдээ урьдын адил арай биш биз. Гэхдээ яах вэ, өнөөгийн байдалд хангалттай юм биз дээ? гэв. 

	— Чи юу хэлэх гэж байна? 

	— Ердөө л саяынхаа ярьдгийг үнэндээ бол чи орчин тойронд нь л сэтгэлтэй... Одоо чиний Борист сэтгэлтэй байгаа чинь орчин тойрныг нь гол болгосондоо л тэр... Өмнө нь хүн толгойтой болгон бөмбөгнөдөг хүний янаг амраг байна гэдэг чамд сайхан хэрэг л дээ. 

	— Нэртэйгээр нь хөлсний хүүхэн гэж хэл л дээ. Юу ч гэлээ гэсэн надад ялгаа алга. 

	— Хөлснийх болсноо өөрөө мэдэх тэр цагтаа юу болохоос чинь л айж байна. 

	Ирина тэгэхэд нь зэвүүцэн:

	— Намайг чи эхнэр нь болчихсон байвал яах вэ гэж асуув. 

	— Тэгвэл шат ахих нэг амжилт чинь л болно доо. 

	— Надад хэлэх гэсэн юм чинь ердөө л энэ үү? 

	— Тийм ээ, энэ!.. Өөр бас нэг зүйл байна. Эцгийг чинь алсан хүн чухам дээрээ очиход Борис гэж чи мэдэж байна уу? 

	Мэл гайхсан Ирина:

	— Эцгийг минь алсан хүн ий? хэмээн давтан асуув. 

	Энэ үг түүнийг хачин их айлгав. Энэ үг Динкогийн амнаас гарсан бус, харин хаа нэгтэйгээс, Динкогийн нөгөө талаас, түүний Борисыг үзэж чаддаггүйд огт хамаагүйгээр гарах шиг санагдав. Энэ үгийг үзэн ядах, өршөөн хэлтрүүлэх гэдгийг мэддэггүй бодит байдал өөрөө хашхирах шиг санагдлаа. 

	Динко сэхээ өгөлгүйгээр залгаж

	— Үүнийг чи даанч эргэцүүлж бодсонгүй гэж үү дээ? Чи ажил хаягчид л эцгийг чинь алсан гэж бодож байна уу? Тэгвэл өлсгөлөн тэднийг ажил хаяхаас өөр аргагүй болгосон хүн хэн бэ? Эцгийг чинь тэдний өөдөөс явуулсан хүн хэн бэ?.. Засгийн газарт, сайд нарт, хэсгийн цагдан сэргийлэхийн даргад тушаал заавар өгдөг эрхтэй тэр хүн хэн бэ?.. Чухам дээрээ энэ улсын толгойг мэдэж байгаа тэр хүн хэн бэ? Хөрөнгө зөөрөөс өөр хэн ч биш!.. Борис, түүний баян түншүүдээс өөр хэн ч биш!.. Аав чинь төрийн машины дуулгавартай ганц дугуй, бас л Борисын мэдэлд байсан бөгөөд өчигдөр хэмхрээд унасан тэр дугуй шүү дээ!.. Борис бол хамгийг захирдаг ганц хүн!.. Харин «Никотиан» пүүс, түүний байр байдал шударга хүн бүхний дургүйг хүргэж байна. Ажилчдын цалин хөлс ахиуллаа ч гэсэн сая саяар нь олз олж, эзэн хаан шиг элбэг дэлбэг туйлдаг хэвээр л байх шүү дээ... Гэтэл түүний хувьд тийм биш, түүний хувьд ажилчид гэдэг бол мал адгуус, тамхи боловсруулах ажил нь хямд төсөр бүтвэл яаж ч байсан хамаагүй ямар ч эрх мэдэлгүй боолууд гэсэн үг. Ингэж хямд төсөр болгоно гэдэг чинь олз л орно гэсэн үг. Ажил хаягчид арга буюу тав хоноод л эргэж ажилд авч үзээч гэж гуйгаад ирэх юм чинь цалин хөлсний нь таван хувиар ч байг ахиулах ямар шаардлага байна?.. Өчигдөр би эндхийн ажилчдын хорооллоор явж үзлээ. Баахан өлсөж харангалах шахсан улс талхны мухлаг нураах гэж байхыг харсан. Эхчүүд өөрсдөдөө бүү хэл үр хүүхдэдээ өгөх юу ч үгүй шаналж байна... Хоёр жаал хумсын чинээхэн хөгцөрсөн талх булаалдан зодолдож байна... Болгарын ард түмний хүзүүн дээр мордсон хэдхэн баячуул, чамд алтан цаг бадмаараг чулуун шигтгээтэй, тамхины хайрцаг бэлэглэсэн Борисын чинь хийж байгаа ажил энэ дээ!.. Энэ бүхнийг чинь тэгээд бас ард түмнээс тонож дээрэмдсэн хэрэг шүү дээ... 

	— Больж үз... хэмээн Иринаг дуу тавихад Динко ёжтойгоор инээмсэглэн:

	— Мөн дөө, уур чинь хүрч байна уу?.. Хэнд тэр вэ? гэж асуув. 

	— Чамд!.. Үнэн мөнийг үзэшгүй муухай гуйвуулж байгаа чамд!Чи атаархахдаа, хорсохдоо л энэ! Чи ер нь өөдгүй муу коммунистаас цаашгүй амьтан!

	— Тийм ээ, би коммунист!.. Тэгэхдээ харин миний энэ ярьсныг коммунист биш олон мянган хүн мэдэж байгаа юм шүү дээ. Коммунистууд бид бол гар хумхиж суудаггүй, дуугүй өнгөрөөдөггүйгээрээ л тэднээс ялгаатай улс... Тиймдээ ч бид чиний хувьд өөдгүй санагддаг байх.

	— Больж үз!.. Амаа тат!.. Зайл!.. 

	Иринагийн дуу хий хөөрөн унах нь уу гэмээр дуулдав. Өнөө хүртэл яагаад ч тэр юм эргэцүүлж бодохгүй юм сан гэж хичээж явсан ямар нэг аймшигт зүйлтэйгээ сая нүүр тулгарсандаа царай зүс нь хачин болжээ. 

	Динко гунигтай агаад тайвнаар яриагаа үргэлжлүүлэн. 

	— Зайлах бас л болоогүй байна. Нэгэнт үүсгэсэн хойно дуустал ярьчихъя. Хэрэв чи ухаантай хүн юм бол эхлээд миний юу ярихыг сонсоод, дараа нь эсэргүүцэх хэрэгтэй. Чи ер нь ажил хаялт юунаас болж өрнөсөн, Борис түүнийг яаж дарсныг сайн мэдэхгүй байгаа бололтой... Борис хүний ажил хийж амь зуух эрхийг улан дороо гишгэлж байна... Ажилчдын хурал хийхийг хүртэл хориглож байна... Үүнийг чинь яаж тэвчиж суух юм бэ. Уржигдар аав чинь, бас бэлэвсэн ажилчин эмэгтэй алагдаж хоёр хүүхэд нь өнчирч хоцорлоо. Тэгвэл энэ бас юу ч биш гээч. Уржийн уржигдар нэг хоригдол бодвол коммунист хүнийг хэсгийн сэргийлэх дээр ухаангүй болтол нь жанчаад, тариа хийж, сэхээ оруул гэж дуудаж ирүүлсэн цэргийн эмчийг эсэргүүцлээ гэж цэргээс нь халж шүүхэд шилжүүлжээ... Эндхийн ажил хаягчдын удирдагч Симеон ор сураггүй алга болжээ... Бас хэдэн ажилчин алга болсон байна... Тэднийг яах вэ, иш үндэсгүй хуйвалдаанд оролцсон гэдэг мэдүүлэгт гарын үсгийг нь зуруулах гэж үзэшгүй муухайгаар л тамлана шүү дээ... Хүн үнэмшмээргүй хэцүү бэрхийг тэсвэрлэн давж, эрүү шүүлт хатуу ч санаанаас зохиосон мэдүүлэгт гарын үсэг зурахаас татгалзаж чадвал амьд гарах найдвар тун багатай боломж олдож юун магад боловч зандалчид гэдэг улс шүүхийн хуралгүйгээр буудаг шүү дээ... Тэр хүмүүсийн хийсэн гэм юу вэ гэвэл ердөө л ажил хаялт зохиосон явдал. Энэ бүгдийг сайн тунгааж бод л доо!.. Борисын танил түншүүд, чиний ч гэсэндээ нэг адил коммунистууд, эх орноосоо урван тэрслэгчид гэж нэрлэдэг тэдгээр хүмүүс юу боллоо гэж уурладаг зэвүүцдэг учрыг өөрөө сайн бодоод үз! Цаад амьдралдаа зэгсэн гүнзгий ороод үз. Тэгвэл чинь үй олнЫ цус сорж, хүчээр түрэмгийлж, тонож дээрэмдэж сайн сайхан байдаг нь, Борис хүнээс гоц гойд хүн биш, харин хүүхний тусламжтайгаар «Никотиан» пүүсийг гартаа оруулсан өөдгүй амьтан, алдар нэрийн хэнээ туссан мулгуу, хүний үнэргүй панзчин, өрөвсөх сэтгэлгүй өөдгүй булай хүн гэдэг нь тодорхой мэдэгдэнэ!.. Амьдралын нь суурь ганхаад ирэхийн тэр цагт арчаагүй, аймхай, тэнэг балай амьтан болохыг нь чи харах вий... Биднийг байнга мөрдөн мөшгөдөг зарц нар, цэрэг цагдаагийн томчуул нь бол тэгтлээ хүний үнэрээ алдчихсан улс биш дээ. Тэд нь бол бидэнтэй үхэх сэхэхээ мэдэхгүй тэмцэхээр, хуурамч эх оронч үзэлдээ үнэн голоос итгэсэн зүсэм талхны төлөө арга буюу алуурчид болж хувирчээ... Харин тэдний эзэд санхүүгийн томчуул бол шал өөр улс. Тэд бол ердөө л хар амиа бодсон, хамаа намбаагаа алдаж гүйцсэн хүмүүс Борисын түншүүд цөм л тэр дээ!.. Борис ч өөрөө тэр! Чиний тэр сэтгэлтэй ганц хүн тэр шүү дээ? Чи тийм хүнд сэтгэлтэй юм гэж үү дээ? Чи түүнийг өөртөө хайртай гэж боддог уу? Тийм юмны төлөө чи тэгээд хөлсний хүүхэн гэдэг нэр авахаас буцахгүй гэж үү дээ? 

	— Амаа тат! Ийм муухай юм бүү ярь! хэмээн Ирина дуу тавив. 

	— Энэ хотынхон цөм л чамайг ингэж ярьдаг шүү дээ! Хөдөөгийн борчуул бид чиний өмнөөс нүүр улайлгах юм. 

	— Та нар надад ямар ч падгүй! ! Энэ муу хот шуу юм ч хэрэггүй! Би дахиад эргэж ирэхгүй!.. 

	— Эхийгээ яах вэ? хэмээн Динког тайван асуухад Ирина:

	— Ээж алзахгүй, хангалттай амьдарна гэв. 

	— Энэ тухай яриагүй байна!.. Цаадах чинь хүний нүүр өөд яаж харах юм бэ? 

	— Яагаад харж болдоггүй юм бэ? хэмээн уур нь шатсан Ирина нүд дүрлийлгэн харна. Гэтэл Динкогийн хэлсэн үгийн учрыг сая ойлгосон янзтай хоолой нь чичирч — Зайл!.. Манайхаас одоохон зайл!.. Түргэн зайл!.. Зайл! гэж чарлав. 

	Динко хэнэггүй босоод:

	— Маргааш есөн цагт ирнэ гэж сануулав.

	Шөнө болоход Ирина унтах гэсэн боловч чадсангүй. Үүдээр ундуй сундуй унтаж байгаа төрөл садныхны нь хурхирах дэвсгэрийн нь пүрш чахрах, голын ус нэгэн жигд шоржигнох дуу чимээ уурыг нь хүргэнэ. Төрсөн гэр орноосоо хөндийрчээ. Эцгийн нь нас барсан явдал ч түүнийг энэ гэрийн тухгүй байдал лугаа эвлэрүүлсэнгүй. Ирина ингээд өөрөө өөрөөсөө айв.Дотор нь өөр нэг хүн орчихсон юм шиг. Тэгэхдээ бүүр аль эрт орсон, харин урьд өмнө мэдэгддэггүй байсан мэт санагдана. Төрсөн гэр орноо, төрөл саднаа, эхийгээ эцгийнхээ оршуулгын сүр бараатай бэртэгчин ёсорхуу байдалтай болсныг ингэтлээ тээр шааж байгаагаа бодоод ичих шиг болов. Эцгийнхээ үхсэнд нэг их юм болоогүй агаад анх дуулаад багтарсан хэр нь төрсөн охин нь атлаа харамсаж гашуудсангүй.

	Динког орж очихоос өмнөхөн өрөөндөө ганцаараа уйлахдаа ч бараг өөрийгөө л бодож өрөвдсөндөө уйлсан хэрэг байв. Тийм ээ, би ер нь шал өөр болж!.. Шал ондоо амьдралтай болсон, энэ нь «Никотиан» пүүсийн, Германы тамхины концерний амьдрал, Борис, Костов фон Гайер нарын амьдрал тухайн үедээ Мариягийн аж төрж агсан тэр эрх мэдэл, эд баялаг, зугаа цэнгэлт амьдрал билээ. Ирина энэ амьдралд нэгэнт бие сэтгэлээрээ шилжсэн, ийм болохоороо ч эцгийнхээ үхсэнд нэг их гашууддаггүй, ийм болохоороо ч аминдаа сэтгэл амарсан, ийм болохоороо ч энэ хариугүй гэр орон, хатуу хүтүү ор дэвсгэр, хөдөөгийн садан төрлийнхнийхөө хурхирах чимээнд ингэж уур нь хүрч байлаа. 

	Харанхуй шөнө ганцаархнаа энэ бүгдийг ухаарахад аймаар. Зүрх сэтгэл чинь зуурдын шинэ амьдрал шиг чинь хатуу, хүйтэн цэвдэг болчихжээ гэж хэн нэг хүн хэлэх шиг. Юунаас ч болоод тэр вэ, өөр бусад даанч ширүүн, улаан цайм, хайр найргүй юмны талаар эргэцүүлэн бодоход хүрэв. Аливаа бүх үзэгдэл юм өөр хоорондоо холбоотой гэж анагаах ухааны тэнхимийн коммунист оюутнуудын сав л хийвэл ярьдаг санаанд нь нь орж ирлээ. Бодоод байхад үнэхээр тодорхой хэлхээ холбоотой ажээ. Динкогийн өнөөдрийн ярьсан хэцүү юм болгон яриангүй, үнэн болж таарлаа. Цочмог ууртай Спасуна хилэгнэсэн олон хүн амьтан, үхтлээ айсан цагдан сэргийлэхийн дарга хэн нь ч эцгийг нь алаагүйг Ирина ухаарав.Ихэс дээдсийн ертөнц, Борисын ертөнц. Борис л алсан болж таарлаа! Уг явдлаас гурван өдрийн өмнөхөн Костовынд оройн хоол зооглож суусан Борис засгийн газар дэмжинэ гэж амласан, ажил хаялтыг хэдхэн өдөрт дарна хэмээн герман хүмүүст хэнэггүй, бардам амлаж байсныг Ирина санав. Тэгээд ч дарах ажилдаа орсон Иринагийн ухаан санаанд урьд өмнө ороогүй хэрцгий муухай зан гаргаж байсан л даа. Борис цагдан сэргийлэхийн мунгинуу даргыг ажлаас нь халуулна. Амь алдсан цагдаа нарын гэр орныхонд мөнгөн тэтгэвэр олгоно хугарсан нэрийг нь ариутгах өөрийн нь төлөө айхаас ч буцахгүй хүн болох гэж эцгийг нь оршуулалцахаар ирснийг Ирина мэдэж байлаа... Ингэлээ гээд харин эцэг нь, амь үрэгдсэн бусад ажилчид, цагдаа нар сэхэх үү дээ? Борист би үнэндээ хайртай хэвээр байна уу, аль эсхүл нэр нүүрээ хугалуулсан омог бардам зангаа доромжлуулсан өшөө өвөрлөн, амьдрах хүсэлд хөтлөгдсөнийх бөгөөд үүнийгээ өөрөө ч мэдэхгүй бас тэгээд хорондоо эхнэр нь болохгүй, өвчин эмгэгт баригдсан хөөрхий муу Марияг бодсон хүн байж өөрийгөө хуурах гэж хичээдэг хэрэг үү? Үгүй. тийм биш!.. Борист урьдын хэвээр хайр сэтгэлтэй усан үзэм хурааж намрын тэр нэг өдөр түүнтэй анх учирснаа Ирина дурсан бодов. Тэгэхэд тэр хуучин муу костюм, ханзархай шаахайтай хөдөөгийн нэг муу дорой залуу, аливаа бусад юмыг мартаж алтан шар тамхиар хагартлаа баяжихын хүслэн болсоор байгаад алмайрчихсан юм шиг хойч ч үгүй хоосон ядуу, хүйтэн цэвдэг, хүн амьтантай нийлдэггүй хөөрхий этгээд болжээ. Ирина тэгээд тийм л залууд хайр сэтгэлтэй болсон хэрэг шүү дээ!.. Ингээд түүндээ хайр сэтгэлтэй хэвээрээ. Борис бол Динкогийн хэлдэг шиг тийм сүрхий муухай амьтан биш, өөрөө ч гэсэн хөлсний хүүхэн биш, энхрий хайртай эхнэр гэдэгтээ лавтайяа үнэмшиж итгэмээр санагдав... Динкотой ярилцсан цагаас аваад хамаг юм аймшигтай, тэсвэрлэхийн эрхгүй болсон тул одоохон, ердөө л одоо ингэж үнэмшиж итгэмээр санагджээ... 

	Ирина хөнжлөө хуу татан хаяж, тун яаруу сандруу хувцаслав. 

	 

	 

	Ингээд харанхуй шөнө болсон хойно, өдөр нь эцгийгээ дөнгөж нутаглуулж ирээд Борис руу гүйж очвол хэн хэнгүй муу хэлэх байх гэж Ирина хувцаслах зуураа ухаарсан боловч ганцаараа байж, улам бүүр шаналган буй бодолтойгоо тулалдах тэнхэл даанч байсангүй. Өрөөндөө ингээд ганцаархнаа байгаад байх ахул нойргүй хонож элдэв юм бодон үйлээ үзэх агаад, өглөө болоход улам ч сульдаж доройтсон, сэтгэл санаанд нь урваж хөрвөн, анхны амжилт олсныхоо дараа сайхан, хүчирхэг энэ шинэ нийгэмд хөл гишгэснийхээ дараагаар найдахтай болсон амар тайван амьдралд нь зэгсэн хор хүргэж мэдэх эх захаа алдсан ийм зүйлийг бүүр ч даах чадалгүй болж хоцрохоо Ирина мэдэж байлаа. Бористоо л шалавхан очъё!.. Харанхуй шөнө ингэж ганцаардаж, айж шаналахын оронд хачин их үймэрсэн сэтгэлээ тайвшруулахын тулд хайр сэтгэлт түүндээ л шалавхан очих хэрэгтэй байна. Ирина дэнлүүгээ унтрааж чимээ гаргахгүй юм сан гэж хичээсээр өрөөнөөсөө гарлаа. Өмнөөс нь бүгчим бүлээн муухай агаар сэнхийв. Бүгчим халуун олон хүний хөлстэй биеийн үнэр хурхирах чимээ ой гутам муухай санагдав. Түүний зэрэгцээгээр энэ бүхэн харанхуй шөнөөр ингэж оргож боссоны нь цагаатгах аятайхан шалтаг санагдав. Энэ бэртэгчин, хар бор амьтдын бүдүүлэг ертөнцөөс л зугтаж байгаа хэрэг!.. Миний хувийн амьдралд хөндлөнгөөс оролцох эрх эдэнд хэн олгосон юм бэ? Динкогийн өнөөдрийн тэр ярьж хэлж байгааг юу гэж бодно. 

	Ирина гадаа гарсан хойноо сэтгэл сая амарч санаа алдав. Гэрээс гарахыг нь хэн ч харсангүй. Нойрссон хотын дээрээс тэргэл сар мэлтийнэ. Гадаа айлын цонх харанхуй байлаа. Шөнийн ямар нэг шувуу үе үе гунигтай дуугарахаас өөр чимээгүй. 

	Ирина түргэн алхалсаар гол талын хэсэгхэн зэлүүд тийш эргэж нарийнхан модон дамнуургаар ус гатлан, дүрвэж ирэгсэд болон жижиг гар үйлдвэрчид суудаг хорооллын харанхуй бүрэнхий нарийн гудамжаар «Никотиан» пүүсийн агуулах руу чиглэв. Агуулахад дөхөж явтал нь төмөр малгайтай харуулын цэрэг дайралдлаа. Ажил хаялтын үеэр агуулахуудыг цэрэг, цагдаагаар хамгаалуулдгийг Ирина сая л санав. Агуулахын цаадтайх байшиндаа унтаж байгаа Борист очихын тулд эхлээд харуулуудтай уулзаж улмаар нягтлан бодогчийнхныг сэрээх хэрэг гарлаа. Ингэвэл өглөө болоход энэ шөнө юу хийж явсныг нь хотоороо мэдчихсэн байна гэсэн үг. Ирина гайхан зогссон боловч Бористой уулзалгүй буцна гэж бодохоос хамаг бие нь хачин болов. Шалавхан, бушуухан л Бористой уулзъя!.. 

	Ирина агуулахын гадна хүрч ирээд, өөрийн эрхгүй зог тусав. Өргөстэй төмөр утсаар торлосон төмөр хайсны дэргэд хэдэн хүн зогсож харагдлаа. Саран саруулд тэдний дунд Борис байгаа нь танигдав. Борис пальтогоо нөмөрчихсөн, бусад улсын хамт явган хүний зам дээрх ямар нэг хар бараан юмыг эргэн тойрон ажиглана. Иринагийн сэтгэл амарлаа. Ашгүй дээ!.. Одоо санаа зовох юм алга. Борисын дэргэд сэмхэн хүрч очоод, тохойноос нь татахад л гүйцэх нь тэр. Дэргэд нь байгаа ойр хавийн байшингийн муухай хувцастай хүмүүс, хэдэн цагдаа төмөр малгайт цэрэг өөрийг нь танихгүй гэтэл жаахан ахиулаад хартал тэдний дунд нягтлан бодогч Баташки хоёр байж байв. Ямар юмаа ингэж хараад, тойроод байгаа улс вэ? 

	Ирина хэд алхав.Бензин их үнэртэнэ. Гэнэт аймаар болж цочин зогтусав. Явган хүний зам дээр хэвтээ бөөн хар юм хүн байж таарах бөгөөд хөдлөхгүй байгааг нь бодохоос нэг л хачин:

	Ирина саравчтай малгай, урт сахалтай ахимаг нэг хүний дэргэд очив. Тэр хүн бусдын тойрч тонголзоод байгаа юманд зэвүү нь хүрсэн янзтай жаахан цэрвүү зогсож байлаа.

	— Юу болоо вэ? хэмээн Иринагийн намуухан асуухад нөгөө хүн ууртайгаар:

	— Юу гэнэ шүү! Харахгүй байна уу? Хүн алчхаад байна... гэв. 

	— Хэн тэр вэ? гэхэд

	— Агуулахын харуулууд гэлээ. 

	— Яалаа гэж тэр вэ? 

	Урт цагаан сахалтай хүн юу ч дуугарсангүй гар савав.

	Түүнийг төлөөлөн:

	— Галдан шатаагч байсан юм гэсэн хүн бол хувцас хунар сайтай, батга болсон нүүртэй залуу байв. 

	— Галдан шатаагч ий? 

	Нөгөө залуу биеэ тоосон ахлах ангийн сурагчийнх шиг хэтэрхий чанга дуугаар:

	— Ажил хаягчдын нэг.Би сайн танина... Гимназид анархист байсан юм. Сая харин агуулах шатаах санаатай хашаа давах гэж байхгүй юу. Бензинтэй лааз нь тэр байна хэмээн тайлбарлаад, цагдаа нарын дор хэвтээ лаазыг заав. 

	Тэрээр Иринагийн тохойноос ёсорхуу барьж

	— Яг хүзүү рүү нь буудсан байна... Та дөхөж харахгүй юу гэв.

	Ирина гарыг нь холдуулан:

	— Үгүй гэв.Хамаг бие нь дагжин чичирсэн боловч хүч гарган, — Тэр пальто нөмрөөд зогсож байгаа хүнийг дуудаад өгөөч гэж гуйв. 

	Залуу өөдөөс нь гайхсан янзтай харсан боловч үгэнд нь орлоо. 

	Борис дэргэд нь хүрч ирээд:

	— Чи юу? Хаанаас хүрээд ирэв гэж асуусанд Ирина зүүдэлж байгаа хүн шиг:

	— Танайд очиж явна гэв.

	Борис тайвнаар:

	— Хожуухан ирсэн чинь яамай.Энд саяхан ийм хэрэг гарлаа гээд, сугадаж, агуулахын гэрэл гэгээтэй хашаа руу хөтлөн орлоо. 

	Үүнийг ганцаараа харсан батгатай нүүртэй залуу жоготой инээнэ. 

	Борис хоёр македон хүнд явуул гэсэн дохио өгч:

	— Гэрт орж бай. Коньяк бэлэн байгаа. Нэг хундага уучихвал зүгээр болно. Би жаахан байгаад очно. Энэ муусайн тэнэг юмнуудтай хэл амаа ололцох хэрэг байна гэв. 

	Ирина аанай л мөн зүүдлэх адил:

	— Юун тэнэгүүдтэй тэр вэ? гэж асуув.

	— Цагдаа нартай л байхгүй юү дээ. Мөрдөн байцаагчийн ирэхийг хүлээнэ гээд энэ хүнийхээ хүүрийг зайлуулахгүй байгаа юм. Юу гэсэн үг вэ, маргааш болоход энэ хотынхон цөм шавж орхино. 

	— Тийм юм бол хоцор хоцор!

	Ирина хэнд ч харагдаагүйдээ сэтгэл амарч наагуур нь мод халхалсан байшин тийш явлаа. Олон эгнээ жижиг цонхтой агуулахын барилга сарны гэрэлд шорон гэмээр. Ирина тамхи исээх тасгийн үүдний шатан дээр карабин буугаа өвдөгний хооронд хавчуулсан, дуу шуугүй тамхи баагиулж суугаа македон харуулуудын өмнүүр түргэн явж өнгөрөв. Харуулууд галдан шатаагчийг алж хэргээ бүтээгээд цагдаа нарын албаны хэнээг огт тоосон шинжгүй сууцгаана. Тэд эцэнхий царайгаа Ирина руу эргүүлж, дүйнгэ юм шиг харах агаад ер нь хүүхэнд ч сүйд майд болдоггүй улс билээ. Иринаг явж өнгөрөхөд, нэг нь хармаанаасаа хавтгай лонхтой архи гарган хэд балгав. Тэгээд уруул амаа долоон, лонхтойгоо хажуугийн хүн рүү сарвайн македон аялгуулан. 

	— Унче май эзний нэмэгдэл шангаас хүрт гэв. 

	— Цаад муу нарийнаараа хатсан амьтан чинь өгсөн хэрэг үү дээ... 

	— Тэгэлгүй яах вэ?.. Бид байгаагүй бол агуулах нь улаан галд хуйхлагдах байсан шүү дээ... 

	Унче лонхтойгоос дурамжхан балгах зуур:

	— Хэн мэдэж байсан юм бэ?.. Хувьд цус харахаас аягүй болдог болжээ... Ер нь энэ эздийн хоолойг хяргаж мэдэх байх! гэнэ. 

	— Битгий дэмийрээд бай! хэмээн өөр нэг македон хүн Унчейн үгийг тасалдуулж сэжигтэйгээр хяламхийв. 

	Энэ хүн нөхрийнхөө ухаан санаа биш болсныг аль эрт ажигласан ажээ. Харин одоо Баташкигаар маргааш дайлуулахаа бодож суусан учир энэ талаар юм санасангүй.

	Ирина цэцэрлэгт орж, байшингийн өмнөх гэрэл гэгээтэй жижиг хашаанд хүн байхгүй эсэхийг сайн мэдэхээр далдууны сүүдэрт хэсэг зогсов. Хоёрдугаар давхрын цонхнууд харанхуй ажээ. Нягтлан бодогчийн эхнэр, хүүхдүүд, буун дуу дуулаагүй унтаж байгаа бололтой. Сар аанай амарлингуй мишээж гөлөглөж байгаа далдууны сайхан үнэр анхилна. Элс асгасан замын хажуугаарх урт сандал дээр унадаг модон дугуй, бяцхан төмөр хувин, хүрз зэрэг тоглоом тарааж хаясан байна. Ажилчдын ертөнцөөс өндөр тоосгон хэрмээр халхлагдсан баячуудын өргөөнд аз жаргалтай амар тайван амьдрал хэвийнхээрээ үргэлжилж байлаа. Ийм ч тулдаа пүүсийн нягтлан бодогч ажил албандаа үнэнч, ийм ч тулдаа эздийнхээ гэр орны элдэв нууцыг нандин хадгалдаг бололтой. Нягтлангийн эхнэр орон байрыг харж хамгаалж, Костовыг хааяа ирэхэд нь амттай сайхан хоол зэхэж, зуны амралтын үеэр бол Борис, Ирина хоёрт саад хийхгүйн тулд хүүхдүүдээ аваад амралт сувиллын газар гээд сэмхэн явчихна. Одоо харин эцгийгээ дөнгөж нутаглуулсан өдрөө, шөнө ийм орой болсон хойно тэдний нүдэнд харагдахгүй юм сан гэж Ирина бодно. Ингээд бас жаахан зогсоод, дотогш орлоо.

	Цонх нь ойн чөлөө рүү харсан ганц өрөөний, тухайн үедээ Мариягийн унтлагын байсан өрөөний гэрэл асаалттай байв. Ирина сэмээрхэн явж үүдний өрөөг өнгөрөөд, тийшээ орлоо. Бусдаас хамгийн сэрүүн энэ өрөөнд Борис зуны бүгчим шөнүүдэд унтдаг бөгөөд өрөөний засал төхөөрөмж сэтгэлд нь юм санагдуулж мэдэхээр боловч огт юм бодсон шинжгүй байдаг сан... Эндхийн хамаг юм Мариягийн байсан үеийнхээрээ үлджээ. Ирина энэ өрөөний юм болгоныг нэгд нэгэнгүй мэдэх билээ. Харин одоо шавсан тааз, торго наасан туурга, өнгөлсөн зүймэл модон шал, диваан сандал түүний өмнө дэлгэж дэвссэн баавгайн арьс, төгөлдөр хуур, өрөөний гол дунд тавьсан дүгрэг явган ширээ ер нь юм бүхнийг хараад, Иринагийн сэтгэл эвгүй болж, өөрөө хулгайгаар ороод ирсэн гэмтэн шиг санагдав. Хаана ч юм бэ, хажууханд нь аймшигт шулам шуухитнаад байх шиг ухаан солиорсон хүүхэн болж гарч ирээд. барьж авч урт нарийнхан хуруутай гарынхаа хурц хумсаар өм өм базаж хаях гээд байгаа юм шиг бодогдоно.

	Ирина диван дээр очиж суугаад, хийх юмаа олж ядан гашуун бодолд автав. Ямар нэг түшиг хайж наашаа ирсэн нь шинэ аймшигтай тулгарч, Динкогийн ярьдаг бүр ч үнэн болж таардаг байжээ. Дахин нэг хүүр... Дахиад нэг хүний амь... Ирина саяныхыг өөрийн нүдээр харсан бөгөөд аанай нэг зүйл толгойноос нь гарахгүй эргэлдэж эхлэв. «Никотиан» болон бусад пүүс ажилчдын хөлсийг ахиулсан бол эцэг минь ч гэсэн, явган хүний зам дээр цохиулсан золбин нохой шиг хэвтэж байгаа энэ хөөрхий ч гэсэн үхэх байсан уу? Пүүсүүд ажилчдын хөлс ахиулах аргагүй гэдэг нь үнэн үү? Үнэн юм бол хувь нийлүүлэгчдийн ноогдол орлого жилийн жилд нэмэгдээд байдаг Костов цалин пүнлүү, хүүтэй ашгаасаа гадна жил болгон бүтэн сая левийн шагнал авч байдаг ямар учиртай юм бэ? Борис яагаад хоёрхон долоо хоногийн өмнө удахгүй би Болгарын хамгийн баян хүн болно гэж онгирч байсан хэрэг вэ? Учир нь огт ойлгогдохгүй, аймшигтай далд, түгшүүртэй, энэ бүхний цаана бүгдээрээ балран сүйрэх аюул бүүр түүр мэдэгдэнэ. 

	Ирина ингээд зөвхөн ганц өөрий нь аргалах гэж хичээдэг арчаагүй бяцхан ертөнц бус, харин бас «Никотиан» пүүсийн ертөнц ч балрах нь гарцаагүйг ухаарлаа. Борис бол яг л Динкогийн хэлдэг шиг хүн, би бол түүнд хайртай сэтгэлтэй гэж өөрийгөө хуурахын ганц хүсэл болсон баяны хөлсний хүүхнээс цаашгүй юм байна. Харин ингэж өөрийгөө хуурч явна аа гэдэг бол харамсалтай бөгөөд өөдгүй хэрэг. Үнэндээ байхгүй зүйлийг үзэж мэдэх санаатай наашаа ирсэн минь дэмий хэрэг болжээ. Борисыг түшиж наалдах гэж боддог тэнэг хэрэг. Тэр ч туслах тэнхэл алга, надад ч туслуулах тэнхэл алга. Миний амьдрал, «Никотиан» пүүсийн амьдрал ийм жамтай, хэн хэн нь өөрийгөө гэж бодвол заяаныхаа замыг дагах хэрэгтэй болжээ. Би ч гэсэн өөрийнхөө замаар эцсээ үзэх ёстой болж. Эргэж буцъя гэх нэгэнт оройтжээ. Эцгийн гал голомт, дутуу дулимаг үсэг бичигтэй эх, хөдөөгийн бүдүүлэг төрөл саднаасаа гүн харанхуй жалгаар тусгаарлагджээ. Ирина тэднийхээ эрүүл саруул боловч явцуу давчуу, амьдралд эрдэм боловсрол, Борисын ачаар авирч гарсан тэр өндөрлөгөөсөө эргэн бууж эрх мэдэлгүй, дорой буурай жирийн хүмүүсийн шигдсэн намагт унаж яасан ч чадахгүй болжээ. Аль нэг тосгоны эмч болж, жил шиг урт уйтгарт өдрүүдийг өнгөрөөн сууж яасан ч чадахгүй билээ. Софияд дасал болсон амьдралаа, Борисыг, Костовыг ч фон Гайерийг ч мартаж чадахгүй билээ. Өнөөг хүртэлх амьдралын юм болгонд нь харшлахуй учир Динкогийн замаар ч орж бас чадахгүй. 

	Ирина ингээд «Никотиан» пүүс, Германы тамхины үйлдвэрийн амьдрал сэтгэл зүрхийг нь ямар хороор хордуулж өөрийг нь амьдралынхаа замыг дур зоргоороо сонгох чадалгүй арчаагүй, өөр бусдад толгой бүрэн мэдүүлсэн амьтан болгож хувиргасныг ухаарлаа. Борисын хормойноос зууралдаж чадлаа үзэх, өөрийн биеийн өчүүхэн хэсгийг боловч толгой мэдэхтэйгээ үлдэхээ хичээхээс өөр замгүй болжээ. 

	Энэ бүгдийг ухаараад элий балай юм шиг тайвшрав. Түдэлгүй Борис орж, ирээд зөөлөн сандал дээр зэрэгцэн суусанд Ирина:

	— Юу болов? хэмээн асуувал, Борис санаа амарсан илтээр:

	— Зайлуулсан гэв. 

	Борис тэгээд болсон явдлыг ярив.

	— Ийм юм бүү ярь...гэж Ирина яриаг нь тасалдуулсанд Борис буруугаа гэмшсэн янзтай,

	— За за гээд янжуур гаргаж асаан, — Би ч гэсэн залхаж гүйцлээ... Энэ бүхэн мэдрэлд минь нөлөөлдөг болж... Өөдгүй муусайн коммунистуудын үндсийг таслахаас нааш амар заяа үзэхгүй нь гэхэд нь Ирина хүйтнээр:

	— Төрсөн дүү чинь тэдний дунд яваа шүү! гэв. 

	Ажил хаялтад Стефан оролцсон тухай түүнд Костов өдөр ярьж завджээ. 

	Борис тэгэхэд нь:

	— Тийм ээ, мэдэж байна... Цагдан сэргийлэх сая л нэг юм баривчилсан гэнэ, суллах талаар хөөцөлдөж хэрхэвч болохгүй гэж Костовт тушаасан, Стефаныг ер нь нэг олигтойхон айлгаж тэнэг бодлоос нь салгах цаг болоод байгаа юм гэсэнд, Ирина хүйтнээр:

	— Цаадхыг чинь цагдаа нар үхтэл нь зодно байхдаа гэв. 

	— Зодож зүрхлэхгүй. Тэр чинь миний нэрээр бамбай барьж сурсан эд. 

	Ирина хачин хүйтэн инээмсэглэл тодорсон харцаар эгцлэн ширтэж:

	— «Марица» пүүсийн үлдсэн тамхийг худалдаж аваагүйгээ мартаагүй биз дээ. Тийм болохоор чинь Стефаныг яаж ч мэднэ гэж сануулав. 

	— Яах вэ... Бага зэрэг айлгахад нэг их гэм болохгүй... Замаа алдсан залууд өөрт нь л хэрэг болно. «Марица» пүүс уурлаж, дотоод явдлын яамны сайд ааш муутай байлаа гэхэд надад падгүй хэрэг... Стефаны төлөөнөөс хамаг эдээ хог новшоор дүүргэхгүй... Тэгэхэд ч бас Кршиванек миний ах, дүү хоёрыг коммунистууд гэж Тренделенбургт хошуу хүргэж амжсан германы элчний нэг юм намайг арай Коминтерны тагнуул биш биз гэж Лихтенфельдээс лавласан байна билээ... Инээд хүрмээр хэрэг шүү? Харин тэгээд Кршиванек гуай яг одоогоор хувь нийлүүлсэн шинэ нийгэмлэг байгуулах гэж хөөцөлдөн, Берлинд очиж Германы тамхины концерн, «Никотиан» пүүс хоёрын гэрээг таслуулах арга сүвэгчилж яваа гэнэ. Дотоод явдлын яамны сайдаас энэ тэр юм гуйхын аргагүй болчхоод байна... Яагаад гэвэл энэ чинь Кршиванекийн ховыг ортой юм шиг санагдуулах зүйл... Чи юу болоо вэ... Юу болоод ингэтлээ хараад байгаа юм бэ? гэж ярилаа. 

	— Борис оо!.. гэж Ирина дуу алдлаа. 

	Түүний дууны өнгө, нүүр царайн байдал Марияг харуулах гэж гэртээ дагуулж ирсэн тэр нэг оройных шиг, агуулах түймэрдэх гэж яваад алагдсан хүний хүүрийн дэргэд өнөө орой харсан шиг нь нэг л жигтэйхэн хүйтэн, аймаар ажээ. 

	Борис инээмсэглэн, биедээ наалдуулан:

	— Битгий тэнэгрээд бай л даа... гэнэ. Борисын амнаас коньяк ханхалж байлаа. Мань хүн оройнхоо хоолноос хойш ямар ч шалтгаангүй, ганцаараа тэгэхдээ сэтгэл санааны зовуурь арилах юу магад гэж бодоод зэгсэн их уужээ. 

	Санаа сэтгэлийг нь далдуур шаналган зовоогч ямар нэг зүйлээс ангижрахын тулд орой болгон архиддаг болсоор бараг бүтэн жил өнгөрч байгааг нь Ирина сая ухаарлаа. Амь насыг нь бүрэлгэж буй ядуу даржин улсаас айдаг болсондоо, аль эсхүл эн зэрэгцэх хүнгүй элбэг дэлбэг амьдралдаа онгирч ингэж уудаг болсон байж мэдэх хэрэг. Юунаас ч болоод уулаа гэсэн оргилд нь гарахаар тэмүүлсэн ухаан жолоогүй зорилгодоо хүргэх замаас хазайх вий гэж айдаг бололтой аль болохоор бага уухыг хичээнэ. 

	Борис инээхээ болиод, үнэхээр ядарч туйлдсан янзтайгаар дахин:

	— Битгий тэнэгрээд бай л даа гээд, 

	— Чамайг би өөр шигээ зоригтой хүн болоосой, инээдэмтэй уян зөөлөн зангаасаа одоохон салаасай гэж хүсэх юм гэв. 

	Ирина тэгэхэд нь дорой дуугаар:

	— Чи тийм зоригтой хүн гэж үү? хэмээн асуув. 

	— Зоригтойг минь амьдрал, амжилт ололт минь баталж байна шүү дээ. 

	— Тийм юм бол юунд орой болгон архиддаг хэрэг вэ? хэмээн Иринагийн дуу гэнэт ширүүсэн, — Тийм юм бол яагаад архи уулгүй унтаж чаддаггүй хэрэг вэ? Тийм юм бол энэ тэрийг эргэцүүлж бодохоосоо юунд айдаг хэрэг вэ? гэв. 

	— Би айдаггүй, юм болгоныг өөрийнхөөрөө л эргэцүүлж боддог. 

	— Худлаа!.. Чи архи уухгүйгээр «өөрийнхөөрөө» ч эргэцүүлж бодож зориглохгүй хүн... Чи өөрөө өөрөөсөө айдаг!.. 

	— Өөрөөсөө гэнэ ээ?.. хэмээн Борис давтаж асуугаад бодлогошров. 

	— Тийм ээ!.. Чи бас амжилтад хүрэхийн тулд хахуульдсан хүч заасан, амь насыг нь бүрэлгэсэн тэр бүгдийнхээ тооцоог бодуулна гэж бодохоосоо ч айдаг. 

	Борис аяархан исгэрч, инээгээд:

	— Мундаг хэлж байх чинь вэ?.. Сүүлийн хэдэн өдөр чиний хувьд хэцүүхэн байсныг би мэдэж байна. Гэхдээ чиний үг арай чангадаж байгаа юм биш үү... Чи ер нь тэгээд ямар учиртай ингэж ярьж байгаа хэрэг вэ? гэхэд дууны нь өнгө зэмлэнгүй сонстов. 

	Борис босож, өөртөө коньяк хундагалаад, 

	— Уух уу? гэв. 

	Ирина толгой сэгсрэв. Борисын цонхигор царай, нүдний харц архи хундагалж байгаа байр байдал нь хүртэл ер бишийн боловч нэг л ганцаардмал, гунигтай ажээ. Ганцаараа өнгөрөөдөг орой болгондоо л иймэрхүү янзтай байдаг байх даа гэж Ирина бодов. 

	Борис одоо бүүр эгдүүцэн, уурласан байдалтайгаар дахиад л:

	— Чи ер нь ямар учиртай ингэж ярьж байгаа хэрэг вэ? хэмээн шалгаав. 

	— Чиний хийж байгаа юм болгон өөдгүй болохоор л энэ!.. хэмээн Ирина дуу алдав. Ширүүн дориун ийм үг амнаас нь өөрийн мэдэлгүй гарчих шиг болсноо, — Ажилчдын цалин хөлс ахиулж аавыг минь болон амь үрэгдсэн бусад улсыг үхүүлэхгүй байж болохоор байхад тэгээгүй болохоор чинь энэ!.. Чи бол тун баян хүн шүү дээ... гэлээ. 

	— Аавын чинь амийг уу даа? хэмээн Борис сунжруулан асуугаад хундагатайг ганц хөнтөрч, хоосон хундагаа жижиг дугуй ширээн дээр тавив. Ингээд үнэхээр гайхаж, ямар нэг юм бодсон янзтай хөмсөг атируулан, — Тийм л юм даа!.. Чиний хэлдэг үнэн... Ажил хаялт гараагүй бол аав чинь яалаа гэж үхэх вэ гэснээ, алчуур гарган амаа арчаад, — Тийм ээ, би тун их гэмшиж байна. Чи намайг уучлах хэрэгтэй... Энэ бол миний хувьд том алдаа. Аавыг чинь цагдаа хүн, алагдаж мэднэ гэж бодсон бол эндхийнхний цалин хөлсийг ахиулах, аль эсхүл аавыг чинь битгий явуулаарай гэж хэлэх байсан юм гэж ярив. 

	Түүнийг энэ үед нь хорон муухайгаар даажигнаж байгаа булай амьтан гэлтэй байсан боловч ердөө л согтоод байгааг нь Ирина гэнэт мэдлээ. Дунд нь оруулсан лонхтой архи ингэж дэмий балай чалчиж байгааг нь бодвоос аль түрүүнээс эхлээд уусан хэрэг болохыг эргэлзээгүй болгов. Борис энэ орой урьд урьдынхаасаа их уужээ. 

	Борис гэнэт агсарч:

	— Чи ер нь хэнээсээ ийм үг сураа вэ? хэмээн зандрав. Ирина түүний нүүр царайны байдлыг ажиглах зуур:

	— Ямар үг? гэж сөргүүлэн асуув. 

	Ширүүн дориун дуу, гэмгүй янзтай анивчиж байгаа нүд хоёрын байдал зохилдохгүй, албын хүчээр биеэ барьж байх шиг Иринад санагдав. 

	— Ажил хаялт гараагүй бол аавыг чинь амьд байх юм гэж? 

	Ирина тэгэхэд нь:

	— Хэвтэж үз... гэж аргадсан боловч Борис дуугаа улам чангаруулж:

	— Одоо хэлээд орхи гэж шаардав.

	Ирина өөдөөс нь харахгүйг хичээж духайгаад, дахин архи хундагалж байгааг нь сонсов. Энэ орой Борисын санаа сэтгэл ер бишийн байгааг Ирина ойлголоо. Дүү нь баривчлагдсан, тэгээд өөрөө суллуулах гэж хөөцөлдөхгүй хэмээн хатуу шийдсэндээ болоод ингэж байж ядаж байгаа хэрэг үү? Түүнээс гадна агуулахын хашааны үүдэнд хэвтэж байсан хүний хүүр ч гэсэн их л юм бодогдуулаа биз. Харин тэгэхэд ердөө л ийм юмнаас болж ингэтлээ сүйд болж, сэтгэл санаа нь өөрөөр эргэхдээ хүрсэн байдаг нь арай л юу бол. Хүн бүхний дээр гарсан, хүчтэй чадалтай мэт санагдах боловч үнэндээ бол дорой, аймхай бөгөөд арчаагаа алдахын эрхэнд архи залгилдаг өвчтэй болж гүйцжээ. Иринагийн нүдний өмнө хамаг гуулиа цухуйлгасан нь энэ байлаа. Санаа сэтгэл нь юутай нүнжиггүй, арчаагүй, ухаан бодол нь панз наймааны хувьд л овжиноос цаашгүй өчүүхэн амьтан болохыг нь Ирина мэдлээ. Түүний бардамнадаг юм бүхэнд Мариягаас Борисын авсны чинээтэй хөрөнгө хогшил байвал эрээ цээрээ алдсан овжин хэн боловч хүрч чадах шүү дээ. Борисын санаа сэтгэл даанч цулгуй. Тамхины бусад баячуулынх шиг илүү зан сонирхол татагдах юм юу ч үгүйн дээр, энэ биеийг тэр чигээр нь зориулсан эцсийн нэг зорилго, сэтгэлээ дэвтээх эхнэр хүүхэд дураар нь тавих дутагдал алин нь ч байхгүй билээ. Борис бол санаандгүй баяжсан, нүнжиггүй, хүйтэн агаад эрхэлдэг ганц ажлаа тун бодлоготой, нарийн гүйцэлдүүлдэг түүнд бусдын явдал падгүй билээ. Хийдэг ганц ажил нь гэвэл баяжих, аль болохоор их мөнгө хүүдийлэх явдал энэ нь тэгээд хүний үнэргүй дээрээс нь хүн биш болгож санаандгүй эрх ямбатай болчихсон аймхай түүний ширүүн догшин зан авирыг нь улам гааруулна. «Никотиан» пүүс хэдий чинээ сүр хүчтэй болох тусам Борис гадаадад салбар байгуулах гэж улам их ухаан зарна. Энэ нь түүнийг өөрийгөө чамлах явдлаас авардаг байлаа. Гэтэл уг зорилгоо хэрэгжүүлэхийн тулд хахуулдах, айлгах, алахаас ч буцахгүйгээр арга зам сүвэгчилж баяжих, мөнгө хураах хэрэгтэй болдог бөгөөд хүн амьтнаас нууц далдуур хэрэглэдэг арга болгоныг сайн мэддэг Борисын сэтгэл мэдрэл тэсэхээ больж эхэлжээ. Хүүхний ачаар гэнэт баяжсан хүний үнэргүй, хулчгар бэртэгчин энэ амьтан хүч үл хүрэх хүнд бэрх зүйлд арга буюу дарагдан хулхи нь бууж эхлэх нь энэ. Хүн амьтныг хуурч мэхэлнэ гэдэг бол нэг хэрэг, тэгвэл хүний амь бүрэлгэх тушаал заавар буулгана гэдэг бол шал өөр зүйл билээ. Торосян баянтай арга мэхээ сорилцох гэдэг бол нэг зүйл, олон мянган ажилчдын ажил хаялтыг хүчээр дарна гэдэг бол тэс өөр зүйл билээ. Ингээд учраа олохоо больж, айж эмээхийн эрхэнд архиар зүрхээ чангалдаг болсон түүнийг одоо яс махны дээрэмчин гэхээсээ, хүч чадал дор орсон, өрөвсөх сэтгэлгүй, аймхай хулгайч гэлтэй. Ганцаараа өнгөрүүлдэг оройн цагт цалин хөлсийг нь ахиулахаас хойш сууж, цагдаа нар турхирч, хөөж тарааж, амь насыг нь бүрэлгэдэг олон хүн нь өшөөгөө авах совин татаад байдаг болсон байж ч мэдэх юм. Борис энэ орой Иринад бүүр ч бузар булай, өөдгүй дорой, өнгө зүсгүй харагдлаа.Одоогоос долоон жилийн өмнө усан үзэм ид хурааж байсан алтан намрын тэр нэг сайхан өдөр анх нүүр учирч танилцсан Борис нь энэ мөн гэж үү дээ гэмээр, байв. 

	Борис шөнөжингөө хэрэлдэхээс буцахгүй царайлан, согтуу юм уу гэмээр байдлаар:

	— Хэлэхгүй юу?.. гэнэ. 

	Ирина өөдөөс нь дуу шуугүй, гунигтай харав. Борисын ийм байдалтай байхыг анх удаагаа харжээ. Айж эмээж байгаагаа булзааруулах гэж оролдон хөлчүүрхэж, үг хэрүүл өдөж байгаа нь нэг л зэвүү хүрэм. 

	— Энэ бүхнийг чамд хэн хэлээ вэ? хэмээн Борис дуугаа бүүр чанга болгов. 

	— Би өөрөө бодсон байж болдоггүй юм уу? 

	Борис тэнэг зүйл асууснаа ухаарсан янзтай духайж, овоо эрүүл хүн шиг, — Чи надад урьдынх шигээ биш болжээ гэв. 

	— Тийм ээ... Үүнд минь чи гайхаж байна гэж үү? 

	Борис бодож санаж байгаагаа самгардаж мартчих вий гэсэн шиг аажуухнаар:

	— Мэдэж байна... Энэ бүхнийг чамд төрөл садныхан чинь л яриа л даа... Нөгөө нэг, хөдөө байдаг... ах чинь... хэн ч билээ дээ... Гимназид байсныг нь санаж байна... Судалтай даавуун уутанд ном дэвтрээ хийж явдаг байсан... Өнөөдөр намайг бүхлээр минь залгичих нь гэмээр хараад байсан... гэж үгээ тасалдуулан хэлэв. 

	— Чи бид хоёрын сайдаж муудахад тэр ямар хамаатай юм бэ? гэж Ирина үгийг нь таслан асуув. 

	— Чамайг миний эсрэг турхирсан байна. 

	— Би тэгж хүнээр турхируулж байх нохой биш, өөрийнхөө талаар өөрөө эргэцүүлж бодохтойгоо хүн:

	Борис дахин коньяк хийх санаатай хундага руу сарвайтал Ирина босон харайж лонхтойг нь булаан авч:

	— Боль... Илүү бүү уу гэв. 

	— Намайг чи согтуу байна гээ юу? 

	— Согтуугаар барах уу... Харахаас ой гутмаар байна. Борис санаандгүй инээж, толгойтой үсийг нь эелдгээр илэн:

	— Тийм байж ч мэдэх юм... Би их ядраад байна гэв. 

	— Надад нэг хундага хийгээд аль хэмээн Иринаг сулхан хэлэхэд Борис хийж өмнө нь барив. 

	Ирина гунигтайяа:

	— Дахиад нэг хийчих... Чам шиг уучихвал бодож санах юмгүй амар байх гэв. 

	Ингээд диван дээр атийж, хоосон харцаар хий гөлрөн тунтайн сууна. Борис дөнгөж суугаад, мөрөн дээр нь гараа тавив. Коньяк архины эвгүй үнэр дургүйг нь хүргэхгүй болсон боловч юм болгон баларсныг Ирина ухаарсаар байлаа. Сэтгэл зүрхэнд нь ямар нэг зүйл унтарч, эргэлт буцалтгүй бөхсөн мэт санагдана. Гэтэл энэ бол амьдралын хамаг зол жаргал, өөрийгөө хүндэтгэх сэтгэл, хайр дурлалын нь элч хүч унтарсан хэрэг байлаа. 

	
АРВАН НАЙМДУГААР БҮЛЭГ

	Ирина Лилаг халти хяламхийн эм, хугарсан гарыг нь шохойдох зүйлс бүхий боодлоо ширээн дээр тавив. Модон орон дээр гараар сүлжсэн бүдүүн бараг бүтээлгээр хучаастай хэвтэж байсан Лила Иринаг ороход зугуухан эргэж хана руу харжээ. 

	Тосгоны айлын жижиг тасалгаанд бүгчим халуун агаад ус тургисан шалнаас нь газрын чийг үнэртэнэ.Боодлын цаасаар бүтээсэн жижиг ширээн дээр Лила Иринаг орж ирэхээс өмнөхөн уншиж байсан бололтой «Анна Каренина» гэдэг ном хэвтэж харагдав. Тасалгааны нэг буланд ангийн буу гозойлгоостой агаад орны дээхэн өлгөөстэй байгаа сэрвийтэл имэрсэн хар сахалтай их бууны ангийн бага дарга хүний хөрөг байгаа нь дэлхийн нэгдүгээр дайнд амь үрэгдсэн Динкогийн эцэг ажээ. 

	Ирина тоос дарсан хар хантаазаа тайлж чулуудаад, богино ханцуйтай нимгэн торгон цамцтайгаа үлдэв. Динкогийн ээж дүү охин хоёр буянт эмч хүнийг бишрэн харж буй хөдөөгийнхний ёсоор Иринагийн хөдлөх болгоныг нүд салгалгүй гөлрөн ширтэнэ. Ирина тэдний хувьд эрдэм номтой хүүхэн, эмч хүн төдийгүй шал өөр ертөнцийн үзэж хараагүй, ер бишийн ховор хүн байлаа. Хөдөөгийн хөгшин, залуу хоёр эмэгтэй анхилам сайхан үнэртэй усны нь үнэрийг авч гайхан амьсгаалан хүрэн улаан өнгийн хумстай булбарай цагаан хуруу, гарыг нь алмайран ажиглана. Иринаг тэр хоёр тун саяхан нэг муу морин тэргээр золгож ирдэг байсан ойрын төрлийнхөө бүсгүйг гэж итгэж үл чадан сууна. 

	Ирина Динко руу хандаж:

	— Цонхоо онгойлго. Бие муутай хүнд цэвэр агаар хэрэгтэй гээд, — Эгч та гар угаах цэвэрхэн ус зэх... Элка минь чи юундаа ингэж гөлрөөд байгаа юм бэ?.. Хот орж надтай кино үзсэнээ санаж байна уу? Анх удаагаа кино үзээд тун их айсан шүү дээ? гэв. 

	— Санаж байна гэж охин зориггүй хариулав. 

	Элка арван хоёр настай, яг л Динкогийнх шиг цайвар үстэй охин байлаа. Иринаг ирнэ гэж ээж нь охиндоо шинэ сумкан2 өмсүүлжээ. 

	Ирина охины толгойг илбэн:

	— Заа одоо гарч тогло... Ах дүү нарынхаас хүн амьтан ирвэл нь намайг замдаа ядраад амарч байгаа гээрэй... Мэдсэн биз!.. Сүүлд би цөмөөр нь орно гэв. 

	Динкогийн ээж дүү хоёр дуулгавартай гарч, Лила, Ирина Динко гурав үлдэв. Ирина үеэл ахдаа хандаж:

	— Чи ч гэсэн гар!.. гэв. 

	Ирина орны өмнө очиж, Лилагийн хучаастай байсан бүтээлгийн сэжүүр дээр суулаа. Тасалгаанд нам жим оргин, гадна нугас дуугарч дуулдана. Хаана ч юм үхэр залхуу хүрэм мөөрнө. Ирина Лилагийн дээрээс бөхийж, хүйтэн гараараа духыг нь барьж үзэв. Лила зовхио алгуур өргөн нүдээ харлаа. Цэнхэрдүү туяатай хурц харцтай энэ тунгалаг хоёр нүдийг Ирина гимназид байхаасаа аваад таних билээ. Энэ удаа харин тэр хурц харц нь гайхсандаа, түдэлгүй шаналан зовсон, улмаар сэтгэл түгшин, үл итгэх байдалдаа болоод мохсон юм шиг байлаа. Лила дээрээсээ тонгойж байгаа зүүднийх мэт сайхан, цэвэрхэн гоё царайг харах дургүй нь хүрсэн юм шиг дахин буруу харлаа. 

	Ирина духыг нь эелдэг илэн:

	— Яагаад ийм болсон ч бай, эмчлэх гэж хэн ч ирсэн бай хамаа байхгүй... Иймэрхүү талын юм битгий бод гэв. 

	Лила эргэж харалгүйгээр бөглүүхэн:

	— Дараа нь чи намайг барьж өгөх үү? хэмээн асуув. 

	— Марксизм-ленинизмийн бүлгэмд орохоос татгалзсан тэр цагтаа чамайг би цааш нь хэлсэн билүү? 

	Тасалгаанд дахин чимээ аниргүй болов. Лила эрүүл гараа хучлага дороос гаргаж, Иринагийн мөрөн дээр тавиад арай чамай хүчлэн:

	— Аймаар юм ихийг үзлээ... гэж хэлэв. 

	— Би ч аймаар юм бишгүйг үзсэн... Тиймдээ ч чамд тус хүргэхээр ирлээ. 

	— Ердөө л тиймдээ юу? 

	— Тийм ээ, тиймдээ л. 

	— Үүнд чинь би баярлаж байна... Чи амьдралын сайн мууг ялгадаг болжээ. Би бол харин амьдрал гэж ямар юм байдгийг бүүр гимназид байхдаа сайн мэдсэн... Тийм дээ ч болоод чамд би хүйтэн, ууртай тусгүй амьтан санагддаг байсан байх. Редингот намайг бүүр чөтгөр шулмаар минь дууддаг байсныг санаж байна уу? 

	— Саналгүй яах вэ... Гэхдээ чи бол тийм ууртай, хүйтэн амьтан биш... Чи хүн худал хэлэх юм уу, зусардаж долигоноход эвлэрдэггүй үзэлцдэг байсан. 

	Ирина духыг нь эелдэг зөөлөн илсээр агаад Лила ч мөрөн дээр нь гар тавиастай хэвээр, сэтгэл нь хөдөлсөндөө дуу нь тасалдан ингэж ярив. 

	— Үнэндээ ч би ширүүн догшин ааштай амьтан байж мэднэ! Хүн... хүн алсан... Эгээ над шиг ядуу хоосон боловч эздэд өөрийгөө худалдсан болохоороо намайг баривчлах гэж хөөсөн тэр хүнийг алсан. 

	— Ийм юм бүү ярь... Энэ тухай мартахыг хичээ. 

	— Яаж алсан гэж бодож байна?.. Яг ингээд л тулгаж буудсан... Тэгээд харсан чинь нүүр ам нь тоос шороотой хутгалдчихсан хэвтэж байсан... Одоо хүртэл санаанаас гарахгүй байна... Шөнө нойр хүрэхгүй юм. 

	— Энэ талаар дахиад үг бүү дурс!.. Би чамд нойрны эм өгье. 

	— Хэрэггүй!.. Би чамд бүгдийг нь ярья. Чамайг би гэмт хэрэг хийгээд, буруугаа хүлээж хэвтээ өөдгүй амьтанд тусалж байна гэж бүү бодог хэмээн хүсэж байна... Би нууц байх ёстой болоод байна. Амь бие хамгаалахын тулд ч юм уу өөрсдийн тэмцэж байгаа үйл хэргийн төлөө дахиад хүн алах хэрэг гарч мэдэх л байх... Яав?.. Би чамд аймаар санагдаж байна уу? 

	Ирина гараа өөрийн эрхгүй татжээ. Лилагийн цэнхэр туяатай хоёр нүдэнд гунигтай харц тодорч, муухан инээмсэглэн:

	— Айж байвал амьсгал хураахад минь саад хийсний хэрэггүй. Би чамайг хаяад явахгүйг чинь мэдэж байгаа тулдаа л ийм юм ярьж байна... Түүнээс биш арга мэх хэрэглэж, танайхны хар амиа хичээсэн, хэрцгий зан авираа нуун хаацайлах халхавч болгох гэж оролддог ангид хамаагүй нинжин сэтгэлтэйн тухай онолдож гарах сан. Гэтэл би чамайг амьдрал гэж юу болохыг таньж мэдээсэй гэж бодсондоо л ингэж илэн далангүй ярьж байна. Капиталистууд олз ашгаа их болгохын тулд, харин бид амьдралыг эрх чөлөөтэй болгохын тулд хүн алахад хүрдэг энгүүний нэг үнэнийг зөвшөөрөхгүй цагт чинь би чамаас тусламж авахгүй... Ирина минь, коммунистуудын үгний учрыг ойлгох сон гэж хичээгээд үз... Ажилчдын амархан ухаардаг энэ үгийг чи бол тийм амар ойлгохгүй... Бид дарлал мөлжлөгийг устгая гэж эхнээсээ аваад эцсээ хүртэл хатуу шийдсэн улс. Бид хүний төлөө, хүний нэр алдрын төлөө ингэж шаарддаг, ингэж шаардлаа гэж биднийг алж хяддаг. Хариуд нь бид алж, хатуу ширүүн тэмцэл ийнхүү эхэлж, элдэв олон янзын шалтгаан эх адаггүй холилдоод уршиг хөнөөл их тарьдаг. Гэтэл тарган цатгалан, амарлингуй тайван хүмүүс уршиг хөнөөлийг шалтгаан гэж буруу ухдаг... Эзэд, тэдний зарц нар биднийг хэрцгий балмад болгон хуурамч яриа дэгдээж, чам шиг аймхай, гэнэн амьтад тэр үгэнд нь сохроор үнэмшдэг юм шүү дээ... Ирина минь, чи намайг сайн хар... Тийм хүн аймаар байна гэж үү дээ? хэмээн асуухад нь Ирина:

	— Тийм байна!.. Чамаас аймаар байна... Одоо л бодоход гимназийн багш нар хүртэл чамаас айдаг байсан нь аргагүй байжээ гэв. 

	— Тэд намайг үнэн үг хэлнэ гэж л айдаг байсан. Ирина дахин, 

	— Чамаас аймаар байна!.. гэв. 

	— Миний нүүр царай, биеэс үү дээ? 

	— Тийм ээ, нүүр царай, биеэс чинь ч тэр!.. Чамайг харахад жижигхэн боловч хурц кинжал санаанд орж байна. Тийм хутга харахаас толгойтой үс босоод ирэх шиг болдог. 

	— Чиний айдаг юм кинжал юм биз дээ? гээд Лила мөрөн дээр нь алгадан, — Тэгвэл капиталистууд юу вэ?.. Хонь шиг номхон амьтад уу?.. Ингэхэд ер нь Ирина минь, надад хүнэрхүү юм юу ч алга гэж үү дээ? гэв. 

	Лила гомдсондоо уруул нь өмөлзөв. Цэнхэрхэн хоёр нүдэнд нь тохуун харц тодров. Ирина тэгэхэд нь:

	— Яалаа гэж!.. Чи бол туйлын шударга, зоригтой хүн... Үүнийг чинь би бүүр гимназид байхаасаа мэдээд, бахархаж явдаг байсан. Гэхдээ л би чиний хэлсэн ярьсан болгоныг тийм гэж зөвшөөрч чадахгүй байна. 

	— Тэр аргагүй. 

	— Ямар нэг зүйл саад болоод байх юм... Миний хүсдэг мөрөөддөг юм болгоныг чи жигшин зэвүүцдэг болохоор ч тийм байж мэдэх шүү дээ... Жишээлэхэд л амар тайван амьдрах, сонирхолтой сайхан юм унших... 

	Лила инээмсэглэн:

	— Хонгор минь байз!.. Би ч гэсэн сонирхолтой сайхан ном унших дуртай... Намайг чи өөрийнх шиг чинь ийм сайхан хуруу гартай болох сон гэж боддоггүй гэж санаж байгаа бол дэмий... Аль эсхүл ийм гутал, хувцас... Энэ талаараа бол бид эгээ ялгаагүй. 

	— Тэгээд юугаараа ялгаатай хэрэг вэ? 

	— Өөрөө бодож ол.

	— Тийм ээ, үүнийг чинь би өнгөрсөн шөнө хамаг амьдрал, сүүлийн үеийн явдлуудыг эргэцүүлэн бодсоор байгаад олсон. Миний хувьд бол амьдралын олон тал дур зоргоосоо гажиж муу муухай болгоныг арга буюу тэвчиж суух болгож байхад, харин чи бол тэгж суухгүй, улаан халз эсэргүүцэн тэмцдэг хүн... Гэхдээ хамаг учир зөвхөн үүнд биш л дээ. Би бол та нар шиг ухаарч сэтгэх, та нар шиг эсэргүүцэн босох чадалгүй хүн. Үзсэн ч үнэхээр чадахгүй хүн юм, Лила минь... Ямар нэг зүйл саад болоод байх юм. 

	— Ямар нэг зүйлэрхээд байх юу байх вэ. Борис Моревын ангид шилжсэн болоод л тэр. 

	— Юу л бол, Үүнийг би гол шалтгаан гэж бодохгүй байна хэмээгээд Ирина инээмсэглэв. 

	— Лавтай мэдэж авах цаг ирнэ. 

	— Лила чи намайг үзэн яддаг уу? 

	— Тэгдэг! Үзэн ядалгүй яах вэ дээ... Чи бол бидний дайсан! Гэхдээ би чамайг нааш нь ирүүлсэн тэр хүнлэг сэтгэлийг чинь хайрлаж байна. 

	— Хайрладаг мөртөө үзэн ядна гэсэн чинь юу гэсэн үг вэ? 

	— Юу гэсэн үг юу байх вэ? Би нэг зэрэг хайрлаж, үзэн ядаж чаддаг. 

	— Хойш юу болох хэрэг вэ? 

	— Чамайг энэ хүнлэг байдлаа бүрмөсөн алдан алдтал аль эсхүл бидэнд хор хүргэж эхлэх хүртэл би чамд энэ янзаараа л байна. 

	— Хүний үнэрээ алддаг юм уу, аль эсхүл та нарт хор хүргэдэг болсон шиг санагдлаа гэхэд яах хэрэг вэ?.. Чамд тус хүргэх гэж ирсэн энэ өдрийг энэ тасалгааг чи мартчих юм гэж үү дээ? 

	— Тэгнээ, цөмийг мартана. 

	— Та нарын өнөөх л тэвчээргүй зан чинь энэ шүү дээ хэмээн Ирина бараг чарлах шахан дуу алдав. 

	Лила тэгэхэд нь

	— Та нарын өнөөх эвлэрдэггүй зан чинь гээч гэж залруулаад

	— Заа тэгвэл хүлээж бай. Хэзээ нэгэн цагт засгийн эрх аваад, хүч хөлс зарцуулдаггүй зүгээр олдог орлогоос чинь салгаж орхивол чи биднийг түүнээс илүү үзэн ядна шүү дээ гэвэл Ирина:

	— Тийм биш, би та нарыг тэглээ ч гэсэн үзэн ядахгүй гэв. 

	— Дахиад л хүлээж үз. Энэ талаар ингэж бардам амласны хэрэггүй. 

	Ирина дуугүй болов. Лилагийн зан байдалд эмэгтэй хүн хүнийхээс ховор нандин нэг зүйл байх шиг санагдлаа. Ирина өөрөө Лила шиг хүн болж чадах ч үгүй, хүсдэг ч үгүй хэр нь түүнийг бахархдаг байжээ. Энэ охин гимназид байхдаа ч гэсэн ялихгүй боловч зүйл дээр юутай ширүүн, тэгэхдээ шударга зоригтой аашилдаг байлаа даа!.. Энэ охины амьдрал юутай хэцүү бэрх боловч ариун тунгалаг билээ!.. Ийм хүнд туслахаас татгалзвал яасан өөдгүй, тэнэг хэрэг болох билээ гэж бодов. 

	Ирина хэсэг дуугүй сууснаа. 

	— Би чамайг ядраачихлаа. Иймэрхүү зүйл ярих хэрэггүй байсан юм гэв. 

	— Яалаа гэж харин ч хэрэгтэй байсан... Надад их сонин яриа боллоо.

	Ирина хөгжилтэйеэ. 

	— Ухуулан таниулахын хувьд л тэр биз дээ?.. Чи юм л бол ухуулж таниулах гэж байх юм гэв. 

	— Тийм бишээ... Энэ яриа өөрийн минь үзэл санаанд зарим талын өөрчлөлт гарсны хувьд их сонирхолтой байна... Хоёр гуравхан хоногийн өмнө бол би чамайг шал өөрөөр угтах байсан... Урьд өмнө буруудаж байснаа олон зүйлээр, түүний дотор чиний ирснээр ойлгож мэдлээ. 

	— Юу ярьж байгаагийн чинь учрыг олохгүй байна хэмээн Иринаг хэлэхэд Лила;

	— Тэр тусмаа сайн. Энэ бол зөвхөн коммунистууд бидэнд л хамаатай зүйл гэв. 

	— Заа заа, үг олдож үхэр холдлоо гээд, Ирина эрүүл гарын нь суганд халууны шил хавчуулаад, — Тайван хэвт гэв. 

	— Үг олдох тусмаа надад сайн байна. 

	— Сэтгэл санаагаа тайван байлгахгүй бол өчигдөр шигээ халуурна гэж мэдээрэй. 

	— Одоо халуун алга. Энэ шилээ ав. 

	— Надад зааж зааварлахын хэрэггүй... Халдвар авч халуунтай байгаа эсэхийг чинь мэдэх хэрэгтэй байна. 

	Ирина Лилагийн суганд халууны шилээ хавчуулаад, орноос холдож янжуур асаалаа. 

	Лила намуухнаар:

	— Чи үнэхээр сайхан хүүхэн юм!.. Хувцас болгон тун аятайхан зохих юм гэв. 

	Ирина инээд алдан:

	— Битгий даажигнаад бай. Таргалах гээд болдоггүй тураах дасгал хийж эхлэх хэрэгтэй болох нь шиг байна гэв. 

	— Юун тарган байх юм бэ... Юм болгон чинь сайхан тохирч байна хэмээн Лилагийн бодлогоширсон янзтай хэлэхэд Ирина:

	— Чи минь, өөрийгөө тийм муу муухай амьтан гэж боддог хэрэг биш биз дээ? гэж асуув. 

	— Би юу?.. Би чинь хээгээ барсан нэг муу хар ажилчин шүү дээ. 

	— Гэхдээ л чи бид хоёрыг машины бичээч болъё гээд очвол цайвар үст сайн үүлдрийнх болохоор чинь чамайг түрүүлж авна байх шүү. Чи намайг тоглож байна гэж санавзай... Чинийх шиг жоготой, харц татсан нүдтэй болох гэж хөмсгөө чимхүүрдэж, сормуусаа цавууддаг хүүхэн бишгүйг би мэднэ... Тэглээ гээд ямар тус байх билээ дээ. Чи юундаа инээгээд байсан юм бэ? 

	— Нээрэн ч манай агуулахын захирал намайг машины бичээчээ болгох гэж оролдсон юм шүү... Тэгэхдээ бүүр цагдан сэргийлэхийн дэмжлэгтэйгээр гээч. 

	— Тэгэхэд нь чи юу гэсэн бэ? 

	— Юу гэхэв дээ. 

	Тиймэрхүү явдлыг би сайн мэднэ!.. Харчуул биднийг юм л бол хямдхан авах гэж оролддог улс шүү дээ... Аль вэ, шилээ аваад аль!.. Халуун алга байна, сайн хэрэг... Одоо би чамайг нэг нарийн үзье. Уг нь би мэс заслын хичээл заалгасан л юм сан. Нэг гэм нь профессор маань хичээл заахаасаа илүү хошин шог юм ярьж хамаг цагаа авдаг байсан.Гэхдээ яах вэ... 

	Ирина гараар сүлжсэн бүтээлэг болгоомжтой сөхөн Лилагийн хэвтэж байгаа даавууг үзээд хамаг бие нь хачин болов. Цагаан даавуу нь цэвэрхэн боловч зузаан, далан долоон нөхөөс болсон хуучин муу даавуу байлаа. Харин ийм юман дотор хэвтэж байгаа бие нь юутай чийрэг сайхан бэ? Ирина Лилагийн биеийг ажиглах зуураа өөрийнхөө талаар сэтгэл түгшив. Нас залуугаараа хүүхнүүд ажил хөдөлмөрт зүтгэсэндээ биш, зүгээр сууснаасаа болж яагаа ч үгүй бүдүүрдгийг Ирина мэдэх билээ. Лилагийн мөр өвдөг, эрүүл гар унахдаа шалбарсан боловч хувилах буглах өчүүхэн ч шинж тэмдэггүй байв. Лила Динкогийнд ирмэгцээ шалбархайдаа иод түрхсэн ажээ. Харин хугархай гар нь тун муу сэтгэл түгшүүлмээр байлаа. Гадна талдаа бага зэрэг шалбарсан төдий гэмтэлтэй боловч хугарсан ясны хурц үзүүр түрэн арьсаа төмбийлгөсөн, гар нь мурийж, сугаараа цэлхийтэл хавджээ. Иринаг бодлогоширсон янзтай хөмсөг атируулахад Лила:

	— Ямар байна?.. Тахир гартай болж шийдэж үү? гэж асуув. 

	— Үгүй. Тахир болгохгүй арга бүхнийг бодно доо... Эхлээд ясыг нь эвлүүлж, хавдар татарсан хойно нь шохойдож бооно. 

	— Чи минь тэгээд... гэснээ Лила цааш юм хэлсэнгүй. 

	— Чи юу, юу гэж?.. хэмээн Ирина инээмсэглээд, — Би эндээ хэд хонож, бүх зүйлийг хийнэ гэв. 

	Лила юм хэлсэнгүй. Хоёр нүдэнд нь нулимс гүйлгэнэв.

	Ирина гурав хоноод, утсаар хотоос такси дуудаж, Динкотой хоёул явлаа. Динко бүтэн долоо хоноод, сахал үс нь ургаж, тоос шороонд дарагдсан буцаж ирэв. Тэрээр Иринаг София оруулж өгөөд намын нууц бага хуралд суужээ. Гар нь шохойтой Лила онгорхой цонхны наана сууж «Анна Каренина»-г ахин дахин уншина. Энэ номыг Динко Лилаг ирэхээс өмнө тосгоны номын сангаас авсан ажээ. Нар баруунаа хэвийсэн цаг бөгөөд гадаа хонхны дуу жингэр жингэр дуулдаж, үе үе үхэр мөөрч, хонь майлна. Мал хотондоо эргэн ирж намуухан сайхан орой эхлэв. 

	Динкогийн малийтал инээж:

	— Гар чинь яаж байна? гэж асуухад Лила:

	— Тун сайн байна... Өвчин нь намдсан шүү гэв. 

	Бага хурлаас сайхан сонинтой ирснийг нь Лила инээж байгаагаар нь тааж мэдээд, сэтгэл ихэд хөдлөн:

	— Сонин юутай вэ дээ? гэвэл, 

	— Сонин ч ёстой зөндөө дөө гээд, Динко Софиягаас авчирсан гялалзсан чемодан ширээн дээр тавьж, — Хамгийн нэгдүгээрт шинэ Төв Хороотой болсон!.. Энэ чинь юу гэсэн үг вэ?.. Урьд өмнөх шиг энэ ч оппортунист, тэр ч явцуурхагч гэлцэж байдгаа болиод, ган төмөр мэт ганц намтай болсон гэсэн үг!.. Хэрэлдэж маргалдаж байдаг үе өнгөрсөн!.. гэхэд нь Лила их л бодлогошрон:

	— Энэ чинь тэгээд эвлэрсэн хэрэг болж байна уу гэв. 

	— Эвлэрсэн хэн ч байхгүй! хэмээн Динко ор сандайлан хөлсөө арчин, тамхи асаагаад, — Намын удирдлага үүлэн дээгүүр дүүлэгч хоосон ам холхиндог гутлуудын биш, ажилчны хөдөлгөөний ахмад туршлагатай зүтгэлтнүүдийн гарт орсон гэв. 

	Лила тэгэхэд нь:

	— Чи өөрөө ингэхэд тэгж үүлэн дээгүүр дүүлдэг байгаагүй хүн үү? гээд, нүдээ онийлгон хялайж харав. 

	— Чамаас арай түрүүлж учрыг ойлгосон л доо... Хүмүүст хандахын хувьд бол би явцуу үзэл ерөөсөө баримталж байгаагүй... Чөтгөр ав, чи ер нь сүүлийн үед намайг хүртэл гоочилж эхэлсэн шүү дээ!.. Найдваргүй этгээд... тариачин гаралтай... өөр бас юу юу ч гэж тэнэгэрч байлаа даа. 

	— Ажил хэрэгтээ ороорой! гэж Лила яриаг нь тасалдуулав. 

	— Тийм ээ, дээ... Бага хурал дээр Малек гэдэг хүн илтгэсэн. Коминтерны төлөөлөгч бололтой... Үг яриаг чагнаад байвал манай эндхийн хүн шиг санагдсан... Чи бид хоёрын шөнө турш үргэлжилдэг маргаан одоо бодоход ёстой балчир жаалуудын яриа байжээ... Аан гэж бай! гээд Динко гэнэт болгоомжтой царайлж, коминтерны болон Малекийн тухай үг цухуйлгав зай гэв.

	Лила хүлцэнгүй инээмсэглэн:

	— Яриач дээ? гэвэл Динко:

	— Үг дурсаж болохгүй!.. Энэ бол хамгийн гол зүйл гэхэд нь Лила дахин инээмсэглэж, гомдолтойгоор:

	— Одоо тэгээд найдваргүй этгээд нь би болсон юм биз дээ?.. Явцуу үзэлтэй зууралдаж байсныг хэлэх үү гэв. 

	— Чамайг бид удаж түдэхгүй зөв замд оруулна. Лила хэсэг зуур дуугүй болсноо, гунигтайгаар:

	— Хоёр хөгшний минь талаар юм дуулав уу? гэж асуусанд Динкогийн царай хачин болж сулхнаар:

	— Баривчлагдсан гэнэ лээ гэв. 

	— Үхтэл нь нүдэж зодоо байх даа? 

	Лила духайж, хоёр хацрыг нь даган нулимс бөмбөрлөө. 

	Динко зориг оруулангуйгаар

	— Юм л дуулдсангүй. Зодож зүрхлэхгүй биз дээ... Чамаас хойш ажилчдын зориг сэргэжээ. Тамхины төв болгоныхон хөдлөөд байна. Ажил хаялт асар их далайцтай болж засгийн газрыг барьц алдуулаад, эзэд тамхиа яах учраа олохгүй байна. Тамхи нь ялзарч эхлээд байна гэж ярив. 

	Лила нулимсаа арчих зуур:

	— Тамхиа ялзлахгүй. Цаадуул чинь исээгч ажилчдын цалин хөлсийг бүтэн дахин нэмсэн гэв. 

	— Тэгвэл бас олон газар исээгч ажилчид ажил хаяад байна... Уржигдар цагдан сэргийлэх ажил хаялтын хууль ёсны хорооныхныг сулласан, Блаже Борис Морев хоёрын хэлэлцээ сэргэсэн байна. Ерөнхий мэргэжилтэн Костов нь амралтаа дутуу орхин ирж, эзэд буулт хийхэд бэлэн байгааг мэдэгджээ... Хэлэлцээрийг сунжруулах гэсэн арга хэрэглэж байгаа биш л юм бол ажил хаялт ялалтаар шувтарч мэднэ. 

	— Лукан юу бол оо бол? 

	— Ажил хаяхын урьд шөнө үхтэл нь нүдэж зодсон гэнэ. Төөрөлдсөн болохоос биш, уг нь шударга, зоригтой хүн л дээ... Хэнийг ч хэлээгүй гэнэ. Өөрөө тэсэх үү үгүй юу гэхээс биш өөр бусдыг дүүжлүүрт хүргэх хүн биш юм дагаа. 

	— Тэр хүнийг би урьдын хэвээр хүндэтгэдэг юм. 

	— Би ч гэсэн хүндэтгэдэг, тэгэхдээ чам шиг хэт биш л дээ. Намаас хөөх асуудлын хувьд нугалаа гаргасныг нь хэзээ ч цагаатгаж чадахгүй... Бас тэгээд даанч хүйтэн сэтгэлтэй, бөх зүрхтэй хүн... Ердөө л хад чулуу гэсэн үг!.. Би дайралдах болгондоо энэ ер нь юу хайрладаг, юуны төлөө тэмцдэг хүн юм бол? гэж боддог. Юугаараа чухам бусдыг дагуулж чаддаг хүн бол гэж гайхдаг юм. 

	— Тэр л хүйтэн, ширүүн, юутай ч эвлэршгүй зан чанараараа тэгж дагуулж чаддаг байсан хэрэг... Намын үйл хэргийн төлөө амь бие өчүүхэн ч хайрлахгүй байх хэрэгтэй гэж хүн болгоноос шаарддаг байсан... 

	— Нягтчууд ч гэсэн мөн тийм улс гэдгийг чи мэдэх болно... Харин Луканы алдаа бол марксизм ленинизмийг гүн гүнзгий ойлгодоггүй, нөхцөл байдал өөр болоод байгааг анхаарч үздэггүй байсан явдал... Коммунизм гэдэг бол амьд хүмүүсийн амьдрал, тодорхой онцлогийг харгалзахгүйгээр хэрэгжүүлж болдог бүдүүвч биш. 

	— Чи чинь шинэ чиг бодлогыг ягштал судлаа шив дээ. 

	— Чи харин аанай бахь байдгаараа тоож үзэхгүй л байх шив дээ. Энэ чинь тун зохихгүй. 

	— Чи минь ингэхэд шинэ чиг бодлогыг дураараа дургиж болох өргөн, чөлөөтэй хөтөлбөр гэж санаж байгаа юм биш биз дээ!

	Динко тохуурхсан янзтайгаар:

	— Тэгж байгаа юм шиг санагдаж байна гэж үү дээ! гэж асуув. 

	— Яриангүй тэгж санагдаж байна... Иринатай ямаршуу байр байдалтай харилцаж байгаа чинь хэдэн өдөр ажиглалаа... Юунд чи дахиад далан таваар бууж орхисон хэрэг вэ? 

	— Хэн тэр вэ? 

	— Чи л байлгүй өөр хэн байх вэ дээ!.. Юундаа тэгж чавга шиг улайчихдаг хэрэг вэ? Царайлаг сайхан төрсөн, уян зөөлөн ааш зантайд нь болоод, харчуулд аятайхан харагдаж чаддаг уран аргад нь болоод л тэр шүү дээ. Гэтэл хөрөнгөтний хүүхнүүд чинь энэ уран аргаа амар сайхан амьдралын үүднээс чадамгай ашигладаг улс... Түүнээс гадна цаадах чинь бидний заналт дайсны нууц амраг шүү дээ... Гэтэл чи надтай маргалдахдаа түүнийг их л өмгөөлж хамгаалдаг... Чи «Анна Каренина», «Крейцеровын сонатыг» хэдэн арав зуу дахин уншсан байх, яагаад тэр вэ гэвэл Иринагийн гимназийн үеийн дуртай номууд байсан болохоор л тэр шүү дээ... Энэ бол ёстой тэнэг хэрэг! Хариуцлагатай үүрэг хүлээсэн коммунист хүний хувьд уучилж болохгүй тэнэг хэрэг!.. Надад уур чинь хүрч байгаа биз, харин би Ирина замыг чинь алдуулчих вий гэдэгт үнэхээр зовж байна. 

	— Чи яасан хүний тус боддоггүй эд вэ! хэмээн Динко уурлаж, — Үндсээр нь суга татаж хаявал таарах явцуу үзэл чинь чухам энэ шүү дээ... Чи юу гэж хэлэх санаатай хүн бэ?.. Капиталист ертөнцөд баллуулж байгаа нэг бүсгүйд хайр сэтгэлтэй болсноороо би тэгээд урвагч болчих хэрэг үү! гэв. 

	— Үгүй. Ингэж хэлсэн хүн алга!.. Коммунист хүний хувийн амьдралд явцуу үзэл санаа яаж илэрдгийг би ч өөрөө сайн мэдэхгүй байна... Харин ингэж уурлаж байгаа явдалд чинь л санаа зовж байна!.. Намын шинэ чиг бодлогын талаар зааж сургах гэж тун яарсан болохоор чинь л ингэж ярьж байгаа юм. Ирина ямар замаар орох, түүний талаар чиний санаж сарвайж явдаг чухам юу болж хувирахыг чи бид хоёрын хэн маань ч мэдэхгүй... Уураа тат, нөхөр минь! Тайвширч үз!.. Миний үг бол зэмлэл биш, сануулга. Тодорхой үнэний гүнд хүрнэ, хүн хүнийг зөвөөр үнэлнэ гэдэг юутай хэцүү зүйл болохыг чамд ойлгуулах юм сан гэж бодсон минь энэ. Намын тактикийн тухай асуудлын хувьд ч ялгаагүй тодорхой шийдвэр чухал хэрэгтэй боловч тэр чинь зөв байх ёстой. 

	— Тун догь, чи чинь ёстой л цоорлоо! хэмээн Динко инээж, — Чи бид хоёр гэдэг улс адилхан шингэн хийсэн хоёр лонх гэсэн үг байна гэв. 

	— Тийм ээ, тэгэхдээ харин би бол цагаан, чи бол ногоон шил! Хүмүүсийг үнэлэхийн хувьд миний алдаа харагдаж байхад чинийх харагдахгүй байна!.. Иринагийн хувьд чамд ашигтай зөвлөгөө өгөх үү дээ? 

	— Тэгж үз!.. Чи минь өрөөсөн гар хугархай ч гэсэн ашигтай зөвлөгөө өгөхийн хувьд яндаж баршгүй далай шиг арвин хүн юм. 

	— Тийм бол больё! Дураараа болж дунд чөмгөөрөө жирэг гэж Лила уурлав.

	— Дунд чөмгөөрөө жиргэе гэж бодсон хүн алгаа. Хараач, юу авчирсан гэж бодож байна!

	Динко ингээд Софиягаас авчирсан шинэ чемодан руугаа заав. 

	Лила тоомсоргүйгээр:

	— Юу чинь байгаа юм бэ? хэмээн асуув. 

	— Тодорхой үнэнийг батлах нэг баримт... Ирина чамд хувцас явуулсан. Лила духайж, шал руу гөлрөв. 

	— Яаж орхив? авахгүй хэрэг үү? Чамайг ямар хувцас хунартай зугтсаныг цагдаа толгойтой болгон мэднэ шүү дээ. Лила дуу шуугүй сууна. Тэгээд Динког ёжтойгоор:

	— Тэгвэл хасуулаад, Элкад өмсүүлчих шив дээ? гэж асуусанд Лила гэнэт уурлан. 

	— Чиний тэр Ирина ер нь буруугаа булзааруулж сурсан хүн юм гээд Динког:

	— Энэ бол хүний мөсийн тухай асуудал, тийм болохоороо ч чамд огт падгүй асуудал гэсэнд Лила:

	— Хар тэнэг! хэмээн дуу алдаж чи намайг хүн биш гэж бодож байна уу?.. Би ч гэсэн хүн, тэгэхдээ тэнэг хүн байхыг хүсэхгүй гэхэд

	— Сая л чи нэг ухаантай үг хэллээ... Аан гэж бай!.. Хөл чинь газар хүрэхээ байхаар бас нэг сонин сонсгоё... Чамайг Зөвлөлт Холбоот Улсад явуулах талаар Малектай бид ярилцсан... Москвагийн намын дээд сургуульд суралцах болсон шүү гэв. 

	Лила сэтгэл догдолсондоо үг ч дуугарах сөхөөгүй Динкогийн өөдөөс ширтэв. Нүүр царай, хүзүү хоолойнд нь улаан улаан толбо тодорч ирснээ гэнэт гунигтай царайлан, бөглүүхэн дуугаар:

	— Цаадуул чинь татгалзана... гэв. 

	— Хэн тэр вэ? 

	— Манайхан... Хотын нөхөд... Би... явцуурхагч этгээд шүү дээ. 

	Динко чихийг нь дэрчгэнүүлэн байж:

	— Дэмий юм битгий ярь! Гайхмаар нь гайхмаар зүйл боловч чиний намаас хөөлгөсөн чухам тэр улс чамайг их магтаж, заавал явуулах хэрэгтэй гэж шаардаж байдаг шүү... Чи бол тэдний хувьд зөвхөн явцуурхагч биш ээ!.. Явцуурхагчид, явцуурхдаггүй хэсэг хоёр хоорондоо ямар ялгаатай улс болохыг одоо мэдэж аваа биз дээ? гэв. 

	
АРВАН ЕСДҮГЭЭР БҮЛЭГ

	Тэнгисийн эрэг хавь бол нам, тэгш газар билээ. Тэнгисийн шорвог ус, хавар гэсэн гэтлэхийн эрхгүй намаг шавар болдог тунгалаг уст голын адаг хоёр нарийхан элсэн хошуугаар тусгаарлагдах агаад намаг дундуур тахиралдсан далан дээгүүр барааны газраас цайрагч шорон тийшээ очдог харгуй зурайна. Өвлийн цагт эрэг хавийг манан гүдэн бүрхээд, тэнгисийн зүгээс хүйтэн чийг даасан салхи сэнгэнэх нь голд ортол дааруулж дулаан нэхий дээлтэй харгалзагч нар хүртэл үйл тамаа үзнэ. Нохой гаслам зуны халуун дүнсгэр өдөр өнгөрч өгөхгүй үйл үзсээр намгийн улаавтар мананд халхлагдсан нар нишингэ сөрвийлдөх бамбалзуурын цаад тал руу сая нэг далд орж орой эхэлнэ. Нар шингэхийнхээ өмнө зэвүүн муухай улаан туяагаар юм болгоныг гэрэлтүүлэн тогтоол ус хүртэл зэс шиг өнгөтэй харагдана. Өдрийн турш ганц дуу чимээ сонстохгүй нам жим байх боловч нар харагдахгүй болмогц нишингийн бараан сөөгийн цаанаас намгийн шувуу хөөрч, оройн бүрэнхийд мэлхий вааглан, тоо томшгүй олон шумуул шунгиналдаж эхэлнэ. Хот орж саатаад эцэж ядарсан хуяг шалавхан гэртээ очиж шумуулаас амь хоргоддог нарийн торныхоо цаагуур орохын тулд далан даган түргэлнэ. 

	Жадтай буу, төмөр малгай, бээлий, шумуулаас хамгаалах халх унжуулсан тасаг цэрэг харуулын халаа авахаар явж байгаа харагдав. Энэ бол шоронд бүстэй бүсгүй олон хоригдол усан шөл, хар талхан хоолоо яаруу сандруу идэж байдаг цаг. Зандран захирах дуу хадаж олон хүний дүнгэр дүнгэр яриа тасалдахад гудмын чулуун хавтан дээгүүр модон улавчтай хүмүүсийн явж байгаа нь нэгэн жигд бөгөөд хүлцэнгүй дуулдана. Хуягууд сараалж шалган, өрөөнүүдийн үүд хаалгыг цоожилж сүүлчийн тушаал заавар буулгаж байгаа нь сонстоно. Ингээд л таг чиг оргисон, гунигтай зовуурьтай нам жим цаг эхэлж, нэг ч хүн оргож босож чадсан түүхгүй намайг дундах шоронгийн ганц барилгын харанхуй өрөөнүүдэд өдий төдий хүн нойр нь хүрэхгүй шаналан тарчилдаг шөнө залгана. Жижүүр хуягийн хөлийн чимээ холдоход пиг дүүрэн хүнтэй өрөөнүүдийн аль нэгнээс түмэн зовлонгоо бусдадаа өгүүлж буй хоригдол хүний бөглүү дуу, халуурч дэмийрч байгаа юм уу, аль эсхүл хар даран зүүдлээд хараал ерөөл тавьж байгаа хөөрхий нэг хүний дуу хааяа дуулдана. 

	Хуяг манаанууд нь хүн шинжээ алдаж гүйцсэн энэ шорон аймшигтай бөгөөд ойртож халгахын аргагүй билээ. Хуягууд хоригдлын биеэс сонин юм уу, хориотой ном олбол буруутай тэр хүнийг чирч аваачаад хатууд хийчихнэ. Ганц ганцаар нь хорьдог алагдах ялтай улс төрийнхний өрөө рүү үүрийн харанхуйгаар давхин орж дүүжлэхээр чирч гаргана. Өмнөөс нь эсэргүүцдэг болохоор ихэвчлэн нэг хүнийг хэдүүлээ бөөрлөнө. Гэтэл зарим хоригдол эсэргүүцэх бүү хэл хоёр гараа зөрүүлэн сунгаж уяулдаг удаа цөөнгүй бөгөөд юун гэвэл үүгээрээ зандалчдыг хэчнээн их жигшин зэвүүцдэгээ илэрхийлдэг хэрэг биз ээ. Ингээд аваад гарахад нь коммунистуудын тулалдааны марш дууг баргил сөөнгө хоолойгоор дуулна. Энэ дуугаар нь улс төрийн хоригдлууд сэрэн модон улавчнуудын нь эмх замбараагүй тажигналдах чимээ өрөөгөөр дүүрнэ. Алагдах тавилантай тэр хүний нөхөд нь өмгөөлөн эсэргүүцэж байгаагаа ингэж л мэдэгддэг хэрэг. Хилэгнэн занасан энэ чимээ улам бүр ихсэж, өрөө болгоныг, улмаар шоронг тэр аяар нь доргиосоор эцсийн бүлэгт намгийн анир чимээгүйд уусан намжина. Чихэнд чийртэй, тэр гэхийн тэмдэггүй энэ дуу чимээг хүчээр намдаах ч аргагүй, ингэлээ гээд хоригдлуудыг залхаан цээрлүүлэх ч нөхцөлгүй бөгөөд ийм болохоороо ч өшөө авах хэргээ бүтээдэг санагдана. Хуягууд байж ядахдаа авч яваа ганц хүндээ хамаг уураа гаргаж толгой тархи руу нь балбана. Гэвч хоригдол хүн номхрох бүү хэл улам зориг орж, хуягуудын яах ч чадалгүй байж ядаж байгааг даажигнан шоолно. Энэ нь хоёр хөл, хохимой толгойтой араатнуудыг өмнөхөн нь хүлээж байгаа үхэл өөрөө ч хоригдол хүний зоригийг мохоох чадалгүйг ухаарч өөрийн эрхгүй айж бөмбөгнөхөд хүрэгдэг билээ. Тэд тэр хүний хүзүүнд олс шалавхан углаж, эрт өнөөгийн бүх зандалчдын ёсоор хувцас хунарыг нь хувааж авах гэж яарна. 

	 

	 

	Стефан ханзан дээрээс өндийх тэнхэлгүй хэвтсээр агаад нөхдийг нь хоолонд оруулахаар авч явжээ. Чичрэг дахин хөдлөөд намдаж, тамир нь барагдаж, хамаг биеийн нь хүйтэн хөлс чийхарч, өдөр өнгөрөх тутам тамир тэнхээ тасарч, сэтгэл санаагаар доройтон байгаагаа өөрөө мэдэж байлаа. Дээр үед сенегалийн цэргүүдийн авчирч тараасан халуун орны халдварт хумхаа өвчин яс арьс болгожээ. Ухаан бодол нь улам бүр нэг хэвийн, хаширтай, арчаагүй болж байв. Нам, ажил хаялт, нөхөд аль алины нь бодохоо больжээ. Костовт л дуулгах юм сан гэдэг ганц бодол шөнө өдөргүй бодогдоно. Дуулгаж гэмээж нь дээгүүр хөөцөлдөж энэ булай тамын ёроолоос, бузар муухай амьтдын гараас салгаж дөнгөх сөн. Мөрдөн байцааж байгаа нь энэ гэж өчнөөн төчнөөн удаж хэргийг нь хаалттай таслахчаан болсныг санав. Тал талаас нь байцааж, нүүрэлдүүлж, занан зүхэж, өршөөл үзүүлнэ гэж элдэв янзаар л үзсэн. Тэсвэр хатуужил муутайхан зарим хүн шаналгаа даалгүй солиороод худлаа өчиг өгч, хүний ухаанд багтамгүй зүйлсийг зөвшөөрөн хүлээдэг байсан. Тэдний цаазлахыг нь цаазалж, хорихыг нь хорьж суллахыг нь сулласан. Симеон эрүү шүүлт даалгүй үхсэн. Шишко, Блаже, Лукан гурав ёстой коммунистуудын тэсвэр хатуужил зааж эрүү шүүлт даваад, юу ч хүлээлгүй зүтгэж байгаад долоо долоон жилтэй өнгөрсөн. Стефан өөрөө ч гэсэн овоо шүү. Харин түүнийг эрүүдэж тарчилгаагүй, хуурамч мэдүүлэгт гарын үсэг зуруулах гэж албадаагүй билээ. Эцгийн нь нэр ус энэ бүгдээс аварчээ. Төрийн эсрэг үзэл санааг олны дотор түгээсэн гэдэг хэрэг тулгаж жил хагасын хугацаатай тасалжээ. Нэг цагдаа их л учиртай өршөөл үзүүлж магадгүй гэж байсан боловч Стефаныг түдэлгүй энэ булай шоронд шилжүүлжээ. Одоо ч удаан тэсэхээс өнгөрсөн бололтой байв. 

	Тохойн дээрээ өндийж хоолонд орохоор явсан нөхдийнхөө бохир муу хөнжил, сүрэл дэвсгэр, хөлс хир болсон хувцас хунарыг хараад ой нь гутав. Улс төрийн хэрэгтэй арван хоёр хоригдол чихэлдэж хэвтдэг нийтийн энэ жижиг өрөөний дотоод байр байдал үнэхээр гахайн хэвтрээс ялгаагаар бага ажээ. Яг таазны доохон талын төмөр сараалж хоёр жижиг цонхоор гэрэл орно. Нэгээр нь алгын чинээхэн хөх тэнгэр харагдах агаад нөгөөг нь шилний оронд шумуулаас хамгаалах тор татаастай боловч тэр нь урагдсан учир шумуул дураараа орж гарна. Энэ өрөөнийхний тал хувь нь хумхаа тусжээ. Хана туурган дээр элдэв янзын мурий сарий бичиг сийлээстэй агаад урьд өмнөх эзэд нь болох эрүүгийнхэн ийм зүйлс үлдээжээ. 

	Стефаны хамаг бие дагжин чичрэв. Байдаг чадлаараа хашхирмаар санагдсан боловч шүдээ тас зуун биеэ барилаа. Өрөөний нөхдийн нь дотор энэ насандаа эрдэм ном үзээгүй хар бор ажилчид ч байлаа. Харин тэд хад чулуу шиг хатуужилтай агаад зовлон зүдүүр бүгдийг хэнэггүй даваад гарах учир эрдэм боловсролтой Стефан өөрийн эрхгүй л тэдний тийм зориг тэсвэртэйд нь атаархдаг байв. Харалган, өрвөгөр, цайвар шар үстэй залуу зохиолч байдаг байлаа. Тэр хүнийг өвөлжин шоронгоос шоронд шилжүүлжээ. Ингэж нүүдэл хийж явахдаа хөлөө хөлдөөснөөс гадна гав дөнгө хавантай бие рүү нь шигдэж орсон учир шарх нь одоо болтол эдгээгүй ажээ. Өөр нэг хүнийг гар хөлийн нь үе мултарч, хамаг бие нь хөх няц болчихсон дөнгөж голтой чирч авчирч хаясан билээ. Тэр хүн хэдэн долоо хоног өндийх тэнхэлгүй хэвтэж, бусад нь нялх хүүхэд хооллож байгаа юм шиг халбагадаж унд хоол өгдөг байв. Гэтэл эдгээр хүмүүсийн хэнийг нь ч санаа сэтгэлээр унаж, толгойгоо шааж байхыг юм уу эсхүл хэрэгжүүлэхийн төлөө тэмцэн боссон тэр үзэл санаанаасаа ухарч байхыг Стефан огт хараагүй билээ. Энэ хүмүүс харин ч дорой орсон улсын сэтгэлийг сэргээж, өрөө тасалгааны доторхыг өөд татан янзалж, зай чөлөө гарсан цаг бүхэнд өөрснөө болон өөр бусдыг эрдэм номд сургана. Хал үзэж хатуужил сууж, жинхэнэ коммунист болж чадсан эд нар бол хар бор ардын дундаас гаралтай, өчүүхэн бага боловсролтой ч гэсэн үгээгүй ядуусын үнэнхүү жолоодогч нар үйлийн үргүй мөн байлаа. Гэтэл өөрийгөө аугаа их үйлс бүтээх хувь зохиолтой хүн гэж боддог байсан Стефан өөрөө, зандалчид хурууны үзүүр ч хүрээгүй Стефан санаа сэтгэлээр ингэтлээ унаж, этгээд ертөнцийн өмгөөлөн хамгаалж чадах тэр нэг хүнтэй үг хэл авалцах юм сан гэдэг шившигт бодолд автаад байдаг байна!.. Үнэхээр чадал хүч мохож өөрт итгэхээ больжээ. Хүндхэн шалгалт даалгүй тугалга шиг шантарчээ. Гимназийн коммунист залуучуудын байгууллагын гишүүн байхдаа хэчнээн зоригтой, тэсвэр хатуужилтай залуу байлаа, одоо бүр өнгөрчээ. 

	Цонхны сараалжийн цаадах алгын чинээхэн хөх тэнгэр ширтэж гэдрэгээ хараад хэвтэж байгаа Стефан энэ бүхнийг ухаарав. Максыг үхэхийг юманд бодохгүй болгосон сэтгэлийн тийм үймээн далдын өвчинд шаналж байгаагаа Стефан ойлгожээ. Еврей хүн үнэн юм хэлж байжээ. Өөр ертөнцийн үлдээсэн үл үзэгдэгч ул мөр тэр хүний болон Стефаны өөрийн нь сэтгэл санааг шантлан мохоожээ. Стефан одоо ахыгаа баяжсан цагаас аваад амар тайван амьдарч байснаа, их сургууль эрдэм номын талаар л цөхрөлтгүй бодно... 

	Нэр нүүрийг нь бузарлах ийм юм үйлдэхгүй тэвчих санаатай гараа тас зангидлаа. Гэтэл харин нөхдийгөө хоолонд явсан хойгуур нь хуяг харгалзагч нарын хэн нэгийг дуудаж ярилцах хэрэгтэй байв. Дахиад хойшлуулбал нэгэнт оройтож мэдэх билээ. Хамаг тамир тэнхээ нь тасран доройтох агаад харин тэгтэл амьд, амьд л үлдэх юм сан гэж бодогдоно... Стефан хүчээ хурааж хурааж, сөөнгө хоолойгоор:

	— Харгалзагч аа! Хөөе, харгалзагч аа!.. гэж дуудав. 

	Гудмын жижүүр харгалзагч хоолой зассан боловч дуугарсангүй. Хоригдлууд цаг ямагт юм гуйх тул тоохоо ч больжээ. Стефан хариугүй дорой дуугаар:

	— Харгалзагч аа!.. Наашаа ирээ! Би өвчтэй, өндийх чадал алга гэсэнд харгалзагч

	— Энэ чинь эмнэдэг сувилдаг газар биш гэж ундууцав. 

	— Наашаа ир л дээ... Гар хоосон хоцрохгүй шүү.

	Харгалзагч дуртай дургүй хоёрын хооронд хүрч ирж үсэрхэг бөгөөд ойрхон байрласан жоотгор хоёр нүдтэй царайгаа шагайвар нүхний сараалжийн цаанаас цухуйлган:

	— Юу гээд байгаа юм бэ?.. Чармаа нүцгэн шахуу чамаас юуг чинь авах юм бэ? гэв. 

	Тамир тасарсан Стефаныг дуугарахгүй болохоор харгалзагч ширүүнээр:

	— Янжуур гээд байгаа юм уу?.. Хайрцаг нь хорин лев!.. Өчигдөр явган хот орж олж ирсэн юм гэв. 

	— Захиа бичиж өгөөч гэж гуйх гэсэн юм. 

	— Мөн дөө!.. Дараа нь хөлийг чинь угааж өгөх хэрэг үү? 

	— Харгалзагч гуай та битгий уурла! Би танд намайг эндээс гаргаж авч чадах нэг том хүний хаяг хэлж өгье... Костов гэдэг хүн... Нэг тамхины пүүст жилд сая левийн цалинтай ажил хийдэг хүн... сайдуудтай л ууж наргиж суудаг хүн... Намайг энд үхлүүт байна гэж бичээд гарын үсэггүй явуулчих. Тэгвэл өөрт чинь өчүүхэн ч муу юм болохгүй шүү дээ... 

	Харгалзагч гайхсан янзтай сараалжийн цаанаас нүдээ эргэлдүүлэн хараад:

	— Ийм үг дуулахаараа л нэг боллоо. Чамд ер нь эрүүгийнхнээс дээрдэх юм алга даа!.. Эрүүгийнхэн л ингэж томчуудтай найз түнш гэж худал залдаг юм гэнэ. 

	— Би тэднүүс шиг худлаа хэлээгүй байна! гэж Стефан учирлан миний хармаанд хоёр зуун лев, цаг байгаа... Өөрөө орж ирээд ав!.. Захиа бичиж өгөх юм бол чинь бүүр ч их мөнгө... Дээр нь бас баячуулын л уудаг грек коньяк нэг лонх өгөмз гэв. 

	Харгалзагч үнэмшихгүй байгаа янзтай:

	— Заа төвөг, битгий залаад бай! гэсэнд Стефан:

	— Ингэхэд чи миний овог нэрийг мэдэх үү? гэж асуув. 

	— Дугаарыг чинь л мэднэ. 

	— Тэгвэл тэр дугаараараа шүүгээд үзээрэй. Тэгээд чи хэн ямар хүн болохыг минь мэднэ. «Никотианы» тухай сонссон уу? 

	— Сонссоон... Тэгээд юу гэж? 

	— Тэр пүүсийн чинь ерөнхий захирал миний ах байхгүй юу даа. 

	Харгалзагч уурлан:

	— Больж үз залуу минь!.. Хэн хүний дэмий үгэнд үнэмшиж суудаг тэр тэнэг чинь би биш. Чичрэг өвчин даамжраад ухаан чинь самуурчихжээ гэв. 

	— Хэрэв тийм сэн бол яалаа гэж хоолондоо оролгүй хоцорч байх вэ дээ. Миний үгийг үнэмш!.. Манай ах баян, тун их баян, хүн... «Никотиан» пүүс, арав гаруй агуулах, олон сая килограмм тамхины эзэн хүн шүүдээ. Сайд нар бөхөлзөөд л, генералууд төрөл төрөгсдөө ажилд авч үзээч тээд л гуйгаад байх нь тэр... Чи өөрөө юу эс андах вэ, одоо гэдэг чинь мөнгө хамаг юмыг захирдаг болсон цаг шүү дээ... 

	Харгалзагчийн байдал өөр болж

	— Дүү минь, аяар гэм! гэнэ. 

	— Манай ахын үгэнд орохгүй хүн гэж нэг ч байхгүй. 

	— Үнэндээ л тийм юм бол чи яагаад энд хэвтэж байдаг хэрэг вэ? 

	— Коммунист болохоороо л тэр. 

	— Ах нь «Никотиан» пүүсийн ерөнхий захирал. дүү нь коммунист байна гэдэг чинь юу гэсэн үг вэ? 

	— Тийм л учиртай юм даа!.. Ямар ч байж болох шүү дээ!Нэг эхээс гарсан бурхан, буг хоёр алийг тэр гэх вэ... Манай ах бол луйварчин, хүний цус сорогч, би бол өлсгөлөн хоосон олны төлөө тэмцдэг хүн. 

	— Больж үз, залуу минь!.. Чамтай олон таван юм яривал осолтой байрын эд байна. Ах чинь тэгээд өдий болтол гаргаж авахгүй юугаа хийгээд байдаг хүн бэ? 

	— Бид хоёр муудалцсан улс. Яг л хонь, чоно хоёр гэсэн үг. 

	Харгалзагч толгой дохив. Хүнд бэрх ийм ажил хийсээр байгаад хүний байр байдлыг ялгахтай болсон ажээ. Хоригдол худлаа залж байвал ингэж ч ярилгүй, цаг мөнгөө ч ав гэхгүй... Тийм худалч юмнуудаас болж хэл аманд орооцолдоно уу гэхээс биш ашиг ч гарахгүй. Ингээд тэрээр:

	— Одоо л учрыг нь мэдлээ. Ах чинь чамайг засарч, хүн шиг хүн болоосой гэж бодож байгаа хэрэг л дээ... Ингэхлээр чинь яриангүй засарсан гээд л биччих юм шив дээ? гэнэ. 

	— Ахад бичихийн хэрэггүй... Би итгэхгүй байна. Мэргэжилтэнд нь бичсэн дээр... Миний түнш байгаа юм.Хахууль өгөхөө ч чаддаг, юу хийхээ ч мэдэх хүн. 

	— Залуу минь, чи бас ч балчир байна!.. Иймэрхүү юмны талаар ингэж хамаагүй ярьж болдоггүй юм... гээд харгалзагч ийш тийшээ хялмалзаад, үүд онгойлгон өрөөнд орж ирээд:

	— Аль вэ, цаг чинь, шалавхан хаягийг нь хэлээд аль!.. Гарсан хойноо битгий мартчихаарай! Хэний манаагүй энэ ажлаас уйдаж гүйцээд байна шүү... Шөнө болгон хар дарж зүүдлээд унтаж ч чадахаа байлаа гэв. 

	Стефан цаг гаргаж харгалзагчид гардуулав. Гэтэл энэ хөдөлгөөндөө тамир тэнхээ нь бүүр тасрав. Нүдний нь өмнүүр хар хар цагариг эргэлдэж, цээжин дээр нь ямар нэг хүнд юм дарах шиг болж амьсгаа нь давхцахад өөрийн эрхгүй айж сандарч байгаагаа мэдэв. Ухаан жолоогүй айсандаа хоёр нүд нь гэнэт дүрлийж, сөөнгө дуугаар:

	— Үхлээ!.. Үхлээ... гэв. 

	— Айхын хэрэггүй!.. Чамайг эмлэлэгт шилжүүлэлгүй болохгүй нь гэж захирагчид шивгэнэж орхимз... Жирийн нэг хүн бишийг чинь дуулгана. Захирагч маань ч бас томчуулын өмнө бөмбөгнөтөл чичирдэг өчүүхэн муу түшмэд шүү дээ гэж харгалзагч тайвшруулав. 

	Стефан бие жаахан азнаад арай дээрдлээ. Амьдралын сүүмэлзэж байсан дөл гэнэт бадарч дахин хөгжлөө. Сэрүүцмээр, цээж дүүрэн амьсгалмаар, эрх дураараа амьдармаар санагдав. Төрсөн хот, ээжийн нь нүүр царай, амар тайван амьдрал, уншсан номууд нь нүдэнд үзэгдэх шиг. Борис ч гэсэн одоо тийм их зэвүүн хүйтэн биш санагдана. Стефан нууц ажил төрлөө бүрмөсөн орхихоор шийдэв. Энэ ажлыг хийхийн тулд эрэлхэг зоригтой, амь биеэ хайрладаггүй байх хэрэгтэй. Гэтэл өөрт нь тийм зориг хатуужил байна уу гэвэл байхгүй. Коммунист залуучуудын эвлэлийн гишүүн явах үедээ эрэлхэг зоригтой, амь биеэ хайрладаггүй байсан бол Борисын баяжиж, гэр орныхныгоо амар жимэр, гэдэс цатгалан амьдралаар хангасан цагаас эхлээд тийм чадвараа алдсанаа Стефан ухаарав. 

	Санаа сэтгэл нь үймэрч ядарч туйлдсан Стефан нүдээ анилаа. Харгалзагч өрөөнөөс гарч, доод талд модон улнуудын чимээ дуулдаж эхлэв. Хоригдлуудыг өрөө өрөөнд нь туун оруулж байгаа ажээ. 

	 

	 

	Зун шувтрах тийшээ хандаж, «Никотиан» пүүсийн ажил явдал зогсон, ерөнхий захирал, ерөнхий мэргэжилтэн хоёр нь дураараа амрах боломжтой болдог хэсэгхэн зуурын ажилгүй хугацаа эхлэв. 

	Долоодугаар сарын хуучийн нэгэн орой Костов Спиридонова эзэгтэйнд очиж, Пьер ааваас хойш эзгүйдэж үлдсэн зуслангийн байрыг ашиглах талаар ярилцаж тохирлоо. Мария амьд, амь бөхтэй зууралдсаар агаад энэ нь эд хогшлын талын зарим асуудлыг нэг тийш болгоход хууль зүйн төвөг учруулж байв. Спиридонова авхай илүүлэх бариулах, биеийн тамирын дасгал хийх, хүнд хоол унднаас татгалзах зэргээр нарийн дэглэм мөрдөж нарийхан гоолиг гэгддэг нэр төрөө алдахгүйг хичээнэ. Тэрээр зуны үлдсэн хэдэн өдрийг торгон цэргийн даргынхаа хамт Чамкорийн зусландаа өнгөрөөхөөр болж, хүргэн хүү, түүнийхээ албан ёсны болсон янаг хүүхэн хоёрт Варна дахь тааруухан шиг нэг зуслангаа үлдээлээ. 

	Спиридонова авхай яваа яваандаа Борисын хөдөөгийн хар борчуулаас гаралтайг юманд бодохоо байсан нь гайхалтай билээ. Хүргэн хүү нь жил бүрийн тооцоогоо бодох болгондоо хадам эхийнхээ «Никотиан» пүүст хувь нийлүүлсэн хөрөнгийнхөө зохих хэмжээгээр хууль ёсоор хуваалцах орлогын хувийг нь банк дахь харилцах дансанд нь шилжүүлдэг байлаа.Иймээс эзэгтэйн хөрөнгө зоорь нөхрийгөө талийгаач болсон цагаас хойш хорогдох бүү хэл өсөн арвижиж, торгон цэргийн даргын элдэв хэрэгцээнд ус цас шиг урсгадаг болжээ. Түүнээс гадна авхай эцгээсээ өв залгамжилж үлдсэн хөрөнгө зөөрийнхөө хагасыг мөнгө болгож, «Никотиан» пүүсийн орлого ихтэй хувь болгон нийлүүлжээ. 

	Ингээд зуслангийн талын асуудал нэг тийш болж, Костов оройн хоол зооглох болсонд Спиридонова авхай гэнэт:

	— Манай хүргэн ер нь тун зүгээр залуу шүү? гэж асуугаад

	— Хөөрхий муу Пьер минь хүргэнийхээ энэ их ололт амжилтыг үзэж чадаагүй нь даанч ч тоогүй!.. Хөөрхий минь «Никотиан» аа чухам ийм л хүний гарт үлдээх гэж боддог байсан юм гэж ярив. 

	— Тиймээ!.. гээд Костов Спиридонова авхайн аргацаах аргагүй бүдүүрч яваа биеийг зэрэв харж, торгон цэргийн дарга чухам юунд болдог хэрэг юм бол гэж бодон гайхаад, — Та арай хэт магтах юм... Би бол танд хөрөнгө мөнгөө «Никотианд» нийлүүлэх хэрэггүй гэж зөвлөх байна гэв. 

	Спиридонова авхай гайхсан янзтай:

	— Яагаад тэр вэ? гэнэ. 

	— Яах юу байх вэ, тамхины худалдаа гэдэг бол осол ихтэй ажил... Торосяныг харж байгаа биз дээ!.. Хоёр ч удаа хоосрохын даваан дээр очсон хүн. 

	— Борис Торосян шиг амьтан биш л дээ!

	— Тийм нь ч тийм. Гэхдээ л олон улсын зах зээл дээр чинь Борисын ч санаанд огт орохооргүй явдал тохиолддог юм. «Никотиан» пүүст хувь нийлүүлэх хорхой нь гозолзсон хүн одоогоор олон байна. Та өөрийнхнийхөө талыг худалдаж мөнгөө «Гранитойдод» юм уу, аль эсхүл даатгалын нийгэмлэгт шилжүүлсэн чинь ононо гэв. 

	Спиридонова авхай инээмсэглэв. Ингэж юм мэддэг хүүхний дүр үзүүлж суух нь аятайхан санагджээ. Үнэндээ бол энэ авхайн хувьд эдийн засгийн амьдралын хамаг нарийн учир хувь нийлүүлсэн мөнгөн тэмдэгтийн нэг хүнийх өндөр их орлоготой байхад нөгөөгийнх нь бага байдагт орших бөгөөд эхний хүн байхын тулд л мэргэн арга ухаан сүвэгчлэх хэрэгтэй ажээ. Түүнээс гадна покер зоригтой тоглодог хүн дандаа хождог гэж мэддэг Спиридонова авхай Костов руу аанай гайхсан янзаараа харж:

	— Бористоо би бүрэн итгэдэг гэж мэдэгдэв. 

	Энэ харчуул уу нас нь дээр гараад ирэхээр юм болгонд хэтэрхий болгоомжилдог хачин залхуутай болчих юм гэж авхай бодов. Мэргэжилтэн өөрийн нь адил хүлцэнгүй харцаар хяламхийгээд, ултайгаар ийнхүү учирлав. 

	— Таныг би гарцаагүй хоосорно гээгүй байна. Харин Борис хэтэрхий улайраад, таны ингэж дэмждэг чинь гал руу тос хийсэнтэй эгээ ялгаагүй болгож байна. Өдий болтол өв хөрөнгөө хуваахгүй юугаа хийгээд байдаг юм бэ... Хамаг хөрөнгө хогшилд чинь эзэн сууж байх юм!.. Өөрийн гэсэн хувиа тогтоовол чинь Борис зэгсэн хянуур болгоомжтой болно. Энэ чинь тэгээд «Никотиан» пүүсийн хувь нийлүүлэгч хүн болгоны эрх ашигт хэрэгтэй зүйл. 

	Спиридонова авхай тэгэхэд нь:

	— Та намайг эзнийхээ эсрэг хандуулах гээд байх шив дээ гэв. 

	— Тиймээ!.. Би бол жаахан хуучны арга барилтай хүн. Залуу зандан зан нь хөдөлсөн Спиридонова авхай ухаантай энэ үгийг нь ухаж сайн бодсонгүй. Энэ жил бүх орлогынхоо тал хувийг «Никотиан» пүүсийн хөрөнгөнд нийлүүлэхээр авхай эргэлтгүй шийджээ. 

	Костов Спиридонова авхайнхаас арван нэгэн цагт гарахдаа баасан гараг болгонд «Юнионд» оройн хоол иддэг Борис, Ирина хоёртой тэнд уулзана гэж бодоод, машиндаа сууж клуб руу давхиж ирэв. 

	Үдшийн агаар сэрүүн сайхан агаад, Синодын3 гадаах цэцэрлэгээс цэцгийн үнэр анхилан харанхуй тэнгэрт од мичид мяралзана. Харин сэрүүхэн сайхан үдэш, өмнө нь хүлээж байгаа бүхэл бүтэн сарын санаа зовох зүйлгүй амралт аль алин нь Костовын сэтгэлийг өөд татсангүй. «Никотиан» пүүсийн ерөнхий мэргэжилтэн хүүхнүүдийн сониуч, урваж шарвамтгайг бодохоос л гол нь гонсойно. Дуурь бүжгийн гоцлон тоглогч жүжигчин хүүхэн учиртай эргүүлээд байсан нэг уран барилгач залуугаа дагуулаад уржийн уржигдар Европоор аялахаар яваад өгөх нь тэр. 

	Клубт хүн амьтан ховор байлаа. Өнөө үдэш энд их төлөв уул овоо шиг жетон4 банкны билет дунд үүр цайлгадаг алдартай тоглоомчид болох гадаад явдлын яамны нарийн бичгийн дарга нэг гоё сайхан хүүхэнтэйгээ, Испанийн нэг дипломатч, бас бус хэдэн хүн цуглажээ. Костовыг ороход бараг цөмөөрөө толгой эелдэг дохин мэндлэв. «Никотиан» пүүсийн ерөнхий мэргэжилтэн томдоо тооцогддоггүй хэр нь дэгжин сайхан эр гэгддэг байлаа. Костов бол урьд өмнө сайд ч яваагүй, дипломатч, эмч, овсгоотой өмгөөлөгч ч яваагүйгээр барахгүй тийм баян ч хүн биш. Гэхдээ киноны жүжигчин гэмээр энэ эр тус клубийн гоёл чимгийн нэг яриангүй мөн билээ. Өндөр гоолиг нуруутай, ширхэг ч унаагүй байх гэмээр сайхан буурал халимагтай мань хүнийг ормогц хүн болгон хүндэтгэнгүй харж, хосгүй хээнцэр сайхан эр гэгддэг алдар нэрийг нь энэ удаа ч зөвшөөрөн хүлээлээ. Тоотой хэдэн томчуулаас өөр хүн босгыг нь алхдаггүй хуучин цагийн энэ клубийн гишүүд дор бүрийдээ ямар нэг юмаар гайхагддаг байх ёстой ажээ. 

	Костов нээлттэй цонхны дэргэдэх түшлэгт зөөлөн сандалд сууж, вермут дарс захиалав. Ирина, Борис хоёрын аль нь ч байхгүй учир санаа сэтгэл бүр ч гонсойжээ. Тэр хоёрын хагас цагийн өмнө өөрт нь зурвас ч үлдээлгүй яваад өгснийг мань эр хоол зөөгчөөс мэдлээ. Ингээд тамхи асааж, уран барилгач залуу, гоцлон тоглогч жүжигчин хүүхэн хоёрын байж байгаад явсан өрөө санаанд нь оров. Ойролцоохон нь испанийн элчний зөвлөгч, Болгарын нийтлэгч агаад эзэн хаант Оросын амжилт, ололт алдар сууны тухай эх адаггүй «дагавар» өгүүллээр уншигчдыг шахдаг нэг сонины эрхлэгчтэй залхуу хүрэм чалчиж байлаа. Энэ хүн ийм аргаар л зохиолч алдартай болж, эзэн хаан, торгон цэрэг, сайхан авхай нарын ертөнцийг авслагч большевикуудын заналт дайсан гэгдэх болжээ. Испани эрийн санааг олон улсын хоорондын байдал зэгсэн зовоож буй бололтой. Болгарын нийтлэгч харин ч баяр хөөр болж байгаагаа нууж ядна.

	Испани эрийг: Sifuation est mauvaise!.. Trеs mаuvise!5 гэхэд Болгар нь

	— Яагаад тэр вэ? гээд, саяхнаас алдар нэр нь мандах болсон гадаад гүрний төлөөлөгчийн дайлсан Гаван хотын навчин тамхийг дурамжхан сороод, — Хоёулаа ер нь ний нуугүй ярилцъя!.. Өөдгүй санаа агуулж, үндэсний цөөнхийг гадуурхдаг хүн л муугаа үзнэ. Харин бидний болгарчуудад бол Гитлерийн алхам болгон итгэл төрүүлж байгаа юм гэнэ. 

	— Дайн дэгдвэл Зөвлөлт Холбоот Улс яриангүй орно шүү дээ хэмээн Испани эрийг уруу царайлан хэлэхэд Болгарын нийтлэгч эзэн хаан, гусар цэрэг, сайхан авхайчуулын нэр алдрыг бодохдоо:

	— Оросууд үнэхээр лут улс!.. гэж зөвшөөрөөд, харин ард түмэн, эрх баригч дэглэм хоёрыг хутгаж болохгүй. Герман Зөвлөлт Холбоот Улстай хүчээ үзэлцэхээр шийддэг юм гэхэд оросын ард түмэн Германы армийн зүй ёсны нь холбоотон болно хэмээн ярив. 

	«Солиорчихсон амьтан байна» гэж бодсон Костов буруу харав. Гэтэл бас буурал суусан үстэй, бүдүүн гэгчийн нэг эр, гадаад явдлын яамны нарийн бичгийн дарга, түүний эхнэр хоёртой ярилцаж байгаа нь дуулдав. Бүдүүн эр нэг америк хүн ирэхэд энэ клуб ямар хоол барьсан тухай тодорхойлон яриад, ямар ямар зочид байсныг нэр усаар нь тоочив. Энэ бол даатгалын томоохон нийгэмлэгийн захирал байв. Байр байдлыг нь ажваас аливаа юманд санаа зовдоггүй тайван агаад хувь нийлүүлсэн хөрөнгө мөнгөнийхөө зохих ашиг хүүг сохор зоосны ч алдагдалгүй олж авдаг хүн болох нь илэрхий. Ярьж байгаа янз байдлыг нь харахад олон улсын зах зээл дээрх үнийн ялимгүй хэлбэлзэл болгонд сэтгэл нь зовдог тамхины баян эзэд шиг сандарч тэвддэг шинж огт үгүй. Өрөөсөн хуруунд нь том гэгчийн алмаас эрдэнэ шигтгээтэй алтан бөгж гялалзах агаад захирал энэ алмаас эрдэнийг «тухайн үедээ» гучин мянган алтан левээр худалдаж авсан гэж клубийн хууччуул ярилцдаг ажээ. 

	Тэр удаагийн хоолонд өөрсдийн уригдсан болохоо гэнэт санасан нарийн бичгийн даргын авгай нөхөртөө хандаж:

	— Буби! Тэгэхэд бид ирдэг л байж, тоогүй! гэв. 

	Буби хунхигар царайлан:

	— Тэгэхэд чинь би яаман дээр жижүүртэй байсан хэрэг шүү дээ гэнэ. Нээрэн ч жижүүртэй байсныг нь сая санасан эхнэр нь уртаар санаа алдан, бумбагар уруулаа жимийснээ:

	— Чи бид хоёр гэдэг улс даяанч болж гүйцээд байна! гэнэ. Албан тушаал ахихын түүс болж арчаагүй баригдсан байдлыг нь эхнэр нь ингэж эсэргүүцсэнд Буби хэнэггүй дуугүй тэвчиж өнгөрөөв. 

	Бүдүүн эр хөөрхий байдалтай шинэ хос хоёрыг өрөвдсөн янзтай

	— Энэ талаар дарга даамалд чинь хэлэхийг хичээмз. Яаман дээгүүр таныг ийш тийш томилох талаар ярилцахгүй л байна уу? гэж асуухад нь Буби хорсолтойгоор:

	— Ярилцаж л байна. Тиранд суулгах санаатай байна гэв. Алмаас эрдэнэ шигтгээтэй алтан бөгжит эр инээнэ. Бубийн саяны хэлдэг зэгсэн сайхан зүйл санагджээ. Ингээд нарийн бичгийн даргын эхнэрт таалагдах гэж хэчнээн их л сүрхий байртайгаар:

	— Ром хотод бол зүгээр сэн гээд шивгэнээд орхивол дарга даамал чинь юу гэх юм бол үзээд алдамз гэв. Буби эгдүүтэйеэ толгой сэгсэрнэ. Тэрээр жинхэнэ ордны шалгарсан шугамаар л биш бол ашиг юу гарааж хэмээн бодох тул иймэрхүү амлалтад нэг их итгэдэггүй байв. Буби бол гансарсан, амьдралд даанч ханасан агаад бор царайтай, хар үс, хонины хоргол шиг хар нүдтэй царайлаг эр билээ. Хүүхнүүдийн сэтгэлийг ер бишийн хялбархан гижигддэг, тиймдээ ч Добружд эдлэн газар бүхий Болгар том эзэн хүний охинтой сууж дөнгөжээ. Тэрээр тийм ч тэнэг эр биш боловч дэрний уутны хээ, хуар хатгах оёх дуртайгаас гадна өвдөгнөөсөө өнгөрсөн урт торгон оймс өмсөж түрийг нь эмэгтэй хүний сундагтай бүсээр тогтоож явна. Түүнээс гадна дорно зүгийн хуучин цагийн хивс сайн таньдаг гэж биеэ магтана. Иймэрхүү хачин байр байдалтайд нь болоод дарга даамлууд нь нэг их итгэхээ байжээ. 

	Нас ахимаг бүдүүн эр дахин хэдэн үг хэлсэн боловч энэ үеэр покер тоглосон хэд шуугилдсаар өнгөрсөн учир нөгөө хүний юу гэснийг Костов дуулсангүй. Тоглоомч хэсгийн байнгын нэг гишүүн бол нуруу пагдгар, толгой халзан, тарган хэр нь ер бишийн хөнгөн шингэн эмч агаад өглөөгүүр өвчтөн хүлээн авч байгаад, үдийн хоолны дараагаар гадуур явж оройд хөзөрдөж гарна. Үзүүлдэг харуулдаг хүн учир тоймгүй олон. Өвчин танихдаа гойд сайн гэгддэг энэ хүн бол тус клубийн гишүүдийн дотроос үнэхээр хүч хөдөлмөрөөрөө орлого олдог цорын ганц нь билээ. 

	Тэднүүсийг тоглоомын өрөө рүү ороход нийтийн танхим дахиад нам тайван болов. Испанийн элчний зөвлөх, болгарын нийтлэгч хоёр Гитлерийн суу залийг бие биедээ үнэмшүүлж дөнгөөд, гэр гэр лүүгээ оджээ. Хувь заяандаа гутарсан нарийн бичгийн дарга эхнэртэйгээ, «Тухайн үедээ» гучин мянган алтан левээр авсан алмаас эрдэнэ шигтгээ нь увдистай юм шиг гялалзсан буурал үст бүдүүн эр гурав ч түдэлгүй бөгс өндийв. Алмаас эрдэнэ нарийн бичгийн даргын эхнэрийн харцыг өөрийн эрхгүй булаах агаад үнэт эрдэнэсээр дүүргэсэн суман модон хайрцагтай атлаа энэ шигтгээг аваачаад хийчих юм сан гэж ухаан жолоогүй хүсэж байгаагийнхаа учрыг хүүхэн өөрөө ч үл ойлгоно. Тэгээд тэнэг юм бодож байгаагаа гэнэт ухаараад эвшээх гэснээ тэвчив. 

	Тэднийг гармагц нийтийн танхим таатай сайхан нам жим болов. Костов хоол зөөгчийг дуудаж усан болор гэрлээ унтраахгүй юу гэж гуйв. Одоо зөвхөн ширээн дээрх гэрэл асах агаад шаравтар туяанд нь перс газрын хивс, ширээ сандлын хамба хилэн бүрээсний хурц өнгө бүдэг болжээ. Тоглоомын өрөөнөөс покерийн хорхойтнуудын дүнгэр дангар ярилцах хааяа сонстож инээлдэж хөхрөлдөхгүй байгааг нь бодвол зэгсэн хөлтэй үзэлцэж буй бололтой. Нэг хүн:

	— Гурван удаагийн тооцоо бодоорой гэсэнд

	— Төлсөн! гэв. 

	Дахин дуу шуугүй болцгоож, хүн болгон дор бүрийнхээ модыг нээхийн өмнөх хэсэг зуурын нам жим үе эхэлсэн бололтой. 

	Гэнэт эмчийн:

	— Гүйцлээ хэмээн зарлахад танихгүй нэг хүн хэнэггүйгээр:

	— Гүйцсэн л бол сайн биз гэх дуулдав. Нааш цааш болгож байгаа жетон шаржигнан дуугарна. 

	Хоол зөөгч муурынх шиг чимээгүй алхаагаар дэргэд нь ирж, захиалсан вермутийг нь авчирч өгсөнд Костов хундагатайг ганцхан хөнтөрлөө. Ядарч, мансуурсан харц нь шаргалдуу ёлтгор гэрэл туссан танхим дотуур дэмий тэнэнэ. Очих ч газаргүй, хийх ч ажилгүй, ганцаардаж, энэ дэлхийн юм болгонд сэтгэл доголдон байж суухын аргагүй болдог шөнө дундын шаналгаант цаг нь эхлэв. 

	Костов эмчийн халааг авч хэд тоглоод, худалч, хүнд нүд ирмэхийн зуур гучин мянган лев алдаж үүрийн таван жингийн үед харьжээ. Гучин мянга гэдэг бол ядуухан айл бүхэл бүтэн нэг жил гэдсээ тэжээхээр мөнгө билээ. Машинаа гарааж руу оруулж явах зуур, зүрх зүүн гарын тус газар хэзээ язааныхаараа битүүхэн өвдөв. Цээжний бахын хууч хөдөлжээ. Шархирч бадайран өвдөх нь санаа сэтгэлээр бүүр ч унагалаа. Ямар ч дэглэм баримталдаггүй түүнийг уг өвчин гэнэт хэвтэрт оруулж мэдэх билээ. Шөнөжингөө нойроо дэмий алдаж, тоглоомд зэгсэн их хожигдсоныг хэлэх үү эрийг нас уулыг цас гэгчээр нүд хамхих цаг ойртон байгаагийн шинж болох энэ өвчин амьдрал нь шал дэмий өнгөрч байгаагаа өөрийн эрхгүй дахин ухаарахад хүргэв. Костов гүнээ санаа алдаад, хонх дарлаа. Цагаан гвардийн цэрэг, агаад дүрвэж ирсэн орос хүн Виктор Ефимович үүд нээж өгөв. Энэ бол ганц бие баянд үйлчлэх нарийн аргыг чадамгай эзэмшсэн хүн байлаа. 

	Костовыг гэрийнхээ хувцсыг өмсөж байх зуур Виктор Ефимович хөх костюмыг нь нямбайлан өлгөөд, оронд нь маргааш өмсөх костюм гаргав. Костов бараг арван таван костюмтай, хуучирч үнгэгдчихнэ гэж өдрийн нэгийг сольж өмсдөг байлаа. Виктор Ефимович өнгө тохирох, тэгэхдээ арай саарал шаахай, зохих өнгийн цамц, зангианы хамтаар гаргаж зэхэв. Ингээд тавтай нойрсохыг эзэндээ ёсорхуу хүсэн үүд рүү зүглэв. Виктор Ефимович цагтаа Врангелийн цэрэгт дарга явсан агаад өнжөөд мал болтлоо уудаг, дээдсийг үнэн голоосоо хүндэтгэх сургуультай болсон хүн учир Костовынд ирдэг зарим хүмүүсийг үл тоомсорлоно. Үүдний наахна очоод, эзнээ хэзээ язааныхаараа хувцас хунарын талаар бага сага юм ярихаар дуудна гэж мэдэж байсан учир хүлээзнэв. 

	Мэргэжилтэн орон дээрээ сүр бараатай сунаж унах зуураа:

	— Виктор чи нөгөө итали даавуугаа оёдолчинд аваачиж өгсөн үү? гэж асуув. 

	— Өгсөн. Цамц тань маргааш оройдоо бэлэн болно байх. 

	— Захыг нь олигтойхон хийгээрэй гэж хэлэх юм шүү. Хатуулга хийдэг хэсгээр нь хэтэрхий өргөдүүлчхээд нугарч үрчийгээд байдаг юм. 

	Тун чухал зүйл даалгаж байгааг ухаарсан Виктор Ефимович:

	— Заавал хэлнэ гэж амлав. 

	— Мартуузай!

	Костов орон дээрээ тэрийж тарайн, цамцны захны төлөө ингэж олон таван юм хэлж захиж байна гэдэг юутай шившигтэй хэрэг вэ! гэж бодов. Тэгээд санаандгүй:

	— Амьдрал гэдэг ер нь балай юм байна шүү. Виктор Ефимович минь! гэхэд нь дарга агсан эр овсгоотойёо:

	— Шөнө дунд тэгж санагддаг юм гэв. 

	Сэтгэл бага зэрэг тайвширсан Костов:

	— Чиний хэлдэг үнэн!.. Тавтай нойрсоорой гэнэ. 

	Виктор Ефимович намбатай гарч үүд хамхив. Костов шөнийн ширээн дээрх дэнлүү унтраахаар гар явуулсан боловч унтраалга, биш задлаагүй хэвээр хоёр ч долоо хоног хэвтэж буй дугтуй тэмтрэгдэв. «Баларсан энэ нэг юмыг чинь уншиж үзэхээс биш дээ!» хэмээн зэвүүцэн бодно. Костов элдэв захиаг уншилгүй ураад хогийн сагс руу чулуудаж орхих дур нь үе үе хүрдэг байжээ. Гэвч гэм хийгээгүй мөртөө ажлаас халагдсан хөөрхий нэг дорд түшмэл өмгөөлж хамгаалахыг гуйсан байх гэж бодоод, нэгийг нь ч тэгж ураад хаячхаж чаддаггүй байв Ийнхүү шударга ёсыг бодож энэ захидлыг ч гэсэн орныхоо өмнөх ширээн дээр бүтэн хоёр долоо хонуулжээ. Ердийн хөх дугтуй дээр нь хаягийг нь хэдэн үг алдаа мадагтай сарийлгасан байв. Үнгэж базаж байтал, буцаагаад тавьчихмаар санагдав. Одоо унтах хэрэгтэй!.. Маргааш уншина биз. Гэтэл маргааш арван нэгэн цагаас нааш сэрэхгүй, хүндэт гишүүнээр нь сонгогдсон спортын клубийн хуралдаан эхлэхээс өмнө аягүй бол очиж чадахгүй гэж бодов. Ер нь уншдаг минь зөв юм! Ингээд дугтуйг нь задалж хайнгадуухан уншиж эхлэв.Гэнэт хамаг бие нь хачин болов. Хэд дахин уншиж үзлээ.Ингээд Виктор Ефимович руу яаралгүй утасдан, өглөө долоон цагт сэрээх хэрэгтэй гэж тушаав. 

	Костов өглөөнөөс аваад үд хүртэл тал тал тийш машинаараа давхиж, сайд даамлуудтай уулзаж учирлаа. Үдийн үед Стефаныг суллах тушаал гартаа оруулж, орой нь тэнгисийн эрэг рүү явдаг галт тэрэгний унтлагын өрөөнд явж байв. Өдөржингөө гүйж эцэж ядарсан хэр нь сэтгэл санаа тэнүүн ажээ. Энэ нэгэн өдөр эл хуль амьдралыг нь шинэ таньж мэдэхгүй бодол санаа эзэмджээ. Улаан өндөгний баярын өдөр өнчин хүүхэд асардаг газар бэлэг зэлэгтэй очсон тэр нэг удаагийнх шигээ бөөн баяр хөөр болж явлаа. 

	Стефаны тухайд гэвэл хөлөг онгоц сүйрсэн ч юм уу, гал усны аюулд тохиолдоод амьд мэнд үлдсэн хүн шиг бодогдоно. Эхлээд бэлэн хувцасны дэлгүүрээр оруулж, дараа нь аятайхан ресторанд хоол унд идүүлээд, тохилог сайхан зочид буудалд байрлуулдаг хэрэг гэж бодно. Тэгээд яах вэ гэхлээр чинь үү, тохитой томоотой айлын царайлаг, цэвэрхэн охид цөөнгүй цуглардаг одон бөмбөгний клубт оруулж, хөрөнгөтний ертөнцийн сайн сайханд нүдийг нь хужирлаад, коммунист үзэл санаанаас нь үүрд салгадаг хэрэг. Тэгээд л хөөрхий чинь Стефан «Никотиан» пүүст ажил албанд орж, ахынхаа сайн туслагч болно. Хэрэг явдал яг иймээр эргэнэ гэдэгт мань мэргэжилтэн өчүүхэн ч эргэлзэхгүй явлаа. Үүнд ердөө л зохистой цаг үеийг тохируулж, ах дүү хоёрыг аятайхан аргаар эвлэрүүлэх хэрэгтэй. Юм болгон санасан ёсоор нь бүтнэ гэдэгт итгэл дүүрэн Костов дотроо дахин баярлав. Сэтгэл санаа нь цэлмээд, өнгөрсөн шөнө нойр алдсан, өдөржингөө гүйснийг хэлэх үү, галт тэрэгний доргионд бүүвэйлэгдсээр нойр нь хүрнэ. 

	Жаахан азнатал үйлчлэгч хүйтэн ус авчирлаа. Костов хувцсаа тайчиж, пиджак өмд хоёроо модон мөрөнд нямбайлан өлгөөд, шаахайныхаа хэлбэрийг алдуулахгүйн тулд цаг ямагт чемодандаа авч явдаг тусгай пүршинд углав. Ингээд унтлагын дээлээ өмсөж хучлагад ороод гэрэл унтраав. Купе сэтгэл тайвшруулам цэнхэр гэрэлтэй боллоо. Костов тохь алдахгүй гэж хэзээ ямагт ганцаараа нэг купе худалдаж авдаг ажээ. 

	Ингээд арван таван минутын дараа мань мэргэжилтэн «Никотиан» пүүсийн ач тусаар бага сайхан сэтгэлтнүүдийн намбатайгаар дуг нойрсжээ. 

	 

	 

	Үйлчлэгч галт тэрэг зогсохоос хагас цагийн өмнө орж Костовыг сэрээв. Тэрээр гадагш гарч тэнгисийн замаг үнэртсэн сэрүүн агаар цээж дүүрэн залгиж тамшаав. Албан ажлаар хот ороод ирсэн төмөр замын инженер ёсолж, буудлын гадаах харуулын цагдаа өсгий хавсран номхон зогслоо. Буурал суусан халимагтай, сайхан хувцастай нуруу өндөр Костовыг тэр хоёр сайд нь юу вэ, ер нь л ёсолж хүндэтгэвэл зохих дээгүүр тушаалын хүн байх гэж боджээ. Зочид буудалд ч гэсэн илүү юу гэхээс дутуугүй хүндэлж угтав. Виктор Ефимович өчигдөр нааш нь утасдаж байр захиалжээ. Гэтэл уг байр нь хөдөөгийн зочид буудал бүхний нэг адил хавгүй тааруухан өрөө байсан тул Костов шалавхан гарах гэж яарав. Ерөнхий сайдын захидал дээр хаяг нь бүхий мужийн захиргааны даамалтай очиж уулзъя гэвэл цаг арай эрт байлаа. Костов цаг нөхцөөхийн тулд гуанзанд орж аяга кофе уух зуураа элдэв зарлал, энэ хотын тавтай сайхныг инээд хүрмээр магтсан үсгээр дүүрсэн нутгийн сонин нүд гүйлгээд, чинар мод хоёр талаар нь суулгасан, наранд борлотлоо түлэгдсэн амрагчид эрэг рүү цуварч буй модот гудамжаар орж атаархах сэтгэл төрөв. Цэнхэр тэнгэр мэлтийж, тэнгисийн булангийн ус мяралзан долгиолно. Хамаг бие нь наранд борлож, уруул амаа улаанаар будсан хүүхнүүд гижигдэх мэт харцаар өдөөн харцгааж, мань эр хажуугаар нь үнэхээр уйдсаар байгаад сургууль болчихсон хүний зангаараа гунигтай ажиг сэжиг аваагүй хүний дүр үзүүлэн өнгөрч байв. 

	Модот гудамжаар явсаар тэнгисийн эргийн цэнгэлдэх хүрээлэнд орлоо. Эгц өндөр эрэг дээр нь амралтын газар байдаг бөгөөд том том тэвшинд суулгасан наргил мод, аршийн нударга зээглүүлэн тавьсан талбар бүхий өргөн шатаар доош усны зах руу буудаг байлаа. Тэнгисийн захаар урт зурвас татан эмжээрлэсэн төмөр шиг саарал өнгөтэй элс нутгийн сонинуудын бичдэгээр бол өвчнөөс анагаах чадалтай ажээ. Эргийн дагуу нарийн төмөр зам зурайх агаад баруун талаар нь орж ирсэн хотын шуудуугаар зогсоолын элдэв хаягдалтай холилдсон булингартай муу ус тэнгист цутгана. Цаг эрт байсан хэр нь эрэг нүцгэн улсаар дүүрсэн, тэдний зарим нь түрүүлгээ харан сунаж унаад, залхуутай нь аргагүй гулсан байраа сольж харагдах агаад зарим нь элсэн дээр хөдөлгөөнгүй гулдайн хэвтэх нь халдварт өвчнөөр хиарсан юм шиг санагдана. Дуу чангаруулагчаар маягтай бүжгийн ая хангинаж. зогсоолын тэнд галт онгоц сөөнгөтөн орилж, хэсэг азнатал галт тэрэг түжигнэн өнгөрч, элсэн дээр жаргалаа эдэлж байсан олон хүнийг чулуун нүүрсний багширсан хар утаагаар утлаа. 

	Костов цагаа харвал мужийн захирагчтай очиж уулзан Стефаныг суллаж чадах эсэхийг нь шийдвэрлэх том оньс түлхүүрийг хөдөлгөх хэрэгтэй болсон байв. Түрүүчийн модот гудамжаараа буцаж хотын төвд ирлээ. Нар бүүр дээшилж, халууцуулан эргэн тойрондоо намаг шавартай хотын агаар бүлээн бүгчим оргиулна. Зогсоолын зүгээс давсалсан загас, агуулахад хэвтээ мах, талх, жимс ногооны эвгүй үнэр сэнгэнэнэ. Галт тэрэгний буудлаас хотын төв рүү ордог гол гудамж бараг хүн амьтангүй болжээ. Дэлгүүрүүд цонхондоо нарнаас хаацайлдаг зотон халхаа буулгасан, гуанзанд ороход хувцастай хувцасгүй хоёрын хооронд цыган жаалууд ширээн доогуур мөлхөн тамхины ёзоор түүнэ. 

	Явган хүний замаар сүүдэр бараадан хумхаагаар өвчилж шаргал царайтай болсон ачаа бараа зөөгч халтар хултар ажилчид нойрмоглон сууж харагдана. Хачин нам гүм, уйтгартай ажээ. Бүгчим халуун уур амьсгал, халуун орны хумхаа өвчинд нэрвэгдэж туйлдсан хот тэр аяараа нойрмоглон мансуурдаг сэвэлзэх салхигүй аагим халууны үе эхэлж байлаа. Костов санаа сэтгэлээр унав. 

	Ингээд мужийн захиргаа руу ирж, хүлээж авдаг цаг болоогүй байсан боловч дотогш орлоо. Хоёр зарлага цонхны хажууд залхуутай, шивэр авир ярилцаж байв. Бэртэгчин ертөнцийн сэжигтэй амьдралтай байрын хүүхэн гудмаар өнгөрнө. Даамлын өрөөний хаалган дээр «Зөвшөөрөлгүй орж үл болно» гэж чанд хориглосон бичиг харагдана. Костов бичгийг хайнгуут уншаад, хаалга тогшмоор болж хариу хүлээлгүй онгойлгов. Хоёр зарлага бүдүүн зүрхтэй тэр хүн рүү нэгэн зэрэг ухасхийсэн боловч сайхан хувцас хунар, бардам байр байдлыг нь хараад гайхан зогтусав. Хэсэг зуур дуу шуугүй болцгоов. Толины өмнө зогсоод хагалбартай халимагаа самнаж байсан даамал Костов араас нь цухуйж байгаа ажилчин хоёрыг ээлжлүүлэн гайхсан янзтай харна. Мэргэжилтэн түүнд уурлах завдал өгөлгүй «Никотиан» пүүсийн өөр бусдыг өөртөө бишрүүлж сурсан төлөөлөгчийн намбатай алдар нэрээ айлтгав. 

	Тэгэхэд нь даамал хүйтнээр:

	— Танд юу хэрэгтэй вэ? гэж асуув. 

	Эндэх нутаг усанд нь тамхи тарьдаггүй тамхины пүүс ч байдаггүй учир мань даамал тэдний ямар их сүр хүчтэйг яахан мэдэх вэ дээ. Костов ямар хэргээр ирснээ ярив. Тэгээд дугтуйтай хоёр бичиг сарвайж:

	— Ерөнхий сайдын тушаал энэ байна!.. Иймээ тиймээ шалихгүй зүйлээр саатуулахгүй биз гэж танд найдаж байна гэв. Улаан царайтай нуруу өндөр даамал нэр хүндээ юу юунаас илүүд үздэг хүн ажээ. Тамхины пүүсүүдийн сүр хүчийг мэддэг байлаа ч гэсэн албаны өрөөнд нь архины мухлагт шиг чөлөө зөвшөөрөлгүй орж ирсэн түшмэдийг нь хөөгөөд гаргахаас огт сийхгүй билээ. Гэтэл ерөнхий сайдын захидал гэж дуулаад ердөө л хонь болжээ!.. Засаг захиргааны хэнхэг энэ даамлын зан ааш ерөнхий сайд өөрийн биеэр ороод ирсэн юм шиг наалинхай сайхан болж:

	— Тийм байна! Өршөөл үзүүлсэн байна!.. Болчимгүйдэж буруу замд орсон залуу юм биз дээ... Одоохон арга хэмжээ авъя... гэж бувтнаж байснаа гэнэт:, — Сайдтан бие лагшин тунгалаг биз дээ? гэж асуув. 

	— Сайн, Сайн!.. Ажил төрөл гэж л даан ч дэндүү махрах хүн юм даа гээд Костов бах нь ханаж инээд нь хүрч суув. Даамал ерөнхий сайдын алтан амь насаа юмны чинээнд боддоггүйд тун харамсаж байгаа хүн болж шогширно. Ингээд сайдын гойд авьяас ухаан, дипломат арга чадвартайг магтахад нь Костов инээмсэглэн, толгой дохиж амыг нь дагуулна. Зарим нам харгис хэрцгий боловч ухаантай хүмүүсийг ерөнхий сайд болгох гэж нэр дэвшүүлж байсныг мэргэжилтэн дурсан санав. Харин төрийн толгойд өнөөгийнх шиг ийм инээдэмтэй хүүхэлдэй сууж байсан удаагүй билээ. 

	Иймэрхүү юм жаахан ярилцаад, хэн хэн нь ерөнхий сайдын дотно улс болохоо мэдэлцэж, энэ танил талаа бодож хоёр биедээ хэзээ ямагт тус хүргэж явахаар амлалцав. Костовыг шорон тийш очиж, суллагдсан хүнээ өөрийн биеэр угтах хүсэлтэй байгаагаа ярихад даамал сандарч:

	— Шорон хотын захад шүү дээ... Уг нь... Жаахан хүлээж үз! гэв. 

	Ингээд хонх дарж, зарлага орж ирэхэд албаны машин одоохон дууд гэж тушаагаад

	— Хамт явъя. Зүгээр зүгээр!.. Та зовсны хэрэггүй!.. Тантай хамт явахаас илүү сайхан юм хаана байх вэ гэв. 

	Шоронгийн захирагчтай утсаар яриулахыг тушаан, ярьж байх хооронд нь Костов Стефан өөдөөс нь хэчнээн баяр хөөртэй угтан уулзахыг зураглан бодож суулаа. Гэнэт сэтгэл нь сэрдхийв. Юун гэвэл даамлын царай хувирч, дуу нь гэнэт сөөнгөтөн, сэтгэл түгшиж урам хугарсан янзтай. 

	— Юу гэнэ ээ? Өчигдөр орой юу?.. гэж бархиран, — Та тэгээд тэр залууг лав мөн гэж бодож байна уу?.. Та л хүлээнэ дээ!.. Шүүхэд өгнө гэж мэдээрэй! Одоохон би өөрийн биеэр очно... 

	Харилцуураа буцааж тавиад, айсан дуугаар, 

	— Таны аваачих гэж ирсэн тэр залуу өчигдөр орой хумхаагаар өнгөрчихжээ гэв. 

	Өрөөнд бүгчим халуун байсан боловч Костовын хамаг бие хүйт даан дагжив. 

	
ХОРЬДУГААР БҮЛЭГ

	Эдийн засгийн хямрал, төрийн нэг нь эзэн хааны эрх дархыг хязгаарлах, нөгөө нь түүнийг бэхжүүлэх зорилго бүхий хоёр удаагийн эргэлтийн дараа улс орон эртний Аркади6 гэлтэй болж, ядуу зүдүү амьдрал, харгис хэрцгий дарлал урьдын түүх болж улиран өнгөрсөн гэж бодогдмоор болжээ. Эзэн хаан уурын тэрэгний машинч шиг загнаж, эрвээхэй болон ховор өвс ургамал олныг мэддэгээрээ гадаад улсуудын эрдэмтэн мэргэд дуурайх аанай дуртай, хүлээн авалтын өмнөхөн ордныхоо номын санд орж эрвээхэй, өвс ургамлын талаар бага сага юм уншиж авдаг хэвээрээ ажээ. Эзэн хааны дүү нь Чех улс дахь өв хөрөнгийн талаар заргалдсан агаад буу зэвсэг дамжуулахтай холбогдсон булай хэрэгт оролцсон гэнэ гэж улс шивэр авир ярилцана. 

	Тамхины пүүсийн зарим нь ёстой нэг цэцэглэж байхад зарим нь ажил хэргээ зогсоож, агуулах сэлтээ арилжиж байв. Эзэд энх амгалан жаргаж, ажилчид нэгэнт л ийм хувь зохиолтой төрснөөс хойш яая гэх вэ гэж боддог болсон мэт. Коммунистууд арга тактикаа өөрчилж, явцуу, ямар ч үр ашиггүй шугамаа орхин, хүчээ шал дэмий шамшигдуулдгаа болиод, аугаа их үйл хэрэгт ард түмнээ анир чимээгүй бэлтгэж байлаа. Блаже шоронд, Шишко суллагдаж, ажилд авах агуулах ганц ч олдохгүй учир дахиад л дархалж эхлэв. Лукан шоронгоос оргож дөнгөжээ. Симеоны бэлэвсэн эхнэр оёдлын газар ажил олж Спасунагийн өнчин хүүхдүүдэд «Никотиан» пүүсийн коммунистууд хөөрхий бага цалин хөлснөөсөө хэд гурван зоос нийлүүлэн бямба гараг болгонд аваачиж өгнө. Талийгаач ахлагч цагдаагийн гэр орныхон булш дээр нь сайхан гантиг чулуун хөшөө босгосон агаад иймэрхүү хөшөө босгох (хөлс мөнгийг гаргах бэнчинтэй хүн бол «Никотиан» пүүсийн ерөнхий ноён захирал ганцаараа гэдгийг тэр хөшөөг харсан хэн хүнгүй гадарлана. Стефаны тухайд гэвэл эх нь болоод коммунист залуучуудын эвлэлийн ажил төрөл хамт гүйцэтгэж байсан нөхөд нь л дурсан бодно. Харин тэд Стефан өвчнөөс өмнө сэтгэл санаагаар гутарч үхсэнийг яахин мэдэх билээ. Ажил хаялтын аймшигт төгсгөлийг араар суугаад өнгөрсөн хүмүүс түдэлгүй мартжээ. 

	Энх амгалан эдгээр жилийн сүүлчийн нэгний наймдугаар сарын шувтаргаар юм даг, Варна хотын орчимд ордныхон, нам бус улс төрийн бодлоготнууд, үйлдвэрийн баян эзэд, худалдаа наймаагаар гэнэт хөлжсөн залийн хөрөнгүүд нийлсэн ихэс дээдэс цугларчээ. Нар налайж, тэнгисийн ус, мяралзан цэнхэртээд, алим жимсний мод, усан үзмийн сөөг амтат үр жимсээ дааж ядан тахийна. Элст эрэг тэр аяараа усанд ороход өмсдөг ганган чамин хувцастай олон хүнээр алаглан цоохортож, одон бөмбөг тоглодог, байрнаа цохиур таг таг дуугаран хаймар бөмбөг гялалзана. Залуучууд шөнө орой болтол зуслангийн байрны асар дотор румб, танго бүжиглэнэ. Хэн хүнгүй хэзээ язааныхаараа хөгжилдөж, сээтгэнэх боловч бие нь үл үзэгдэх түгшүүр нөмрөн айсуй цаг байв. Улс амьтны яриа хөөрөөнд Польшийн хаалга гэдэг үг улам элбэг дуулдах болж, дайн дажин ойртсоор. Дайн амар тайван байдлыг нь алдагдуулахаар заналхийлэх тул «Юнион» ресторанаас салдаггүй мөнгө хүүлэгчид, үндэс угсаа үгүйсгэгч үзэлтнүүдийн царай барайж байхад үйлдвэрийн эзэд, худалдаачид баяжихын совин татан баяр хөөр болно. Бэлтгэлд гарсан генералууд дэлхийн анхдугаар дайны үед герман-болгар хоёр найрамдалтай сайн байсан тухай урт урт өгүүлэл бичиж, шинэ ерөнхий сайд Болгарыг гэрэлт ирээдүй хүлээж байгаа талаар битүүхэн цухалзуулна. Эзэн хаан энэ удаа төрийн толгойд хуучны судлалын эрдэмтэн хүн7 тавьжээ. 

	«Никотиан» болон бусад пүүс Германы тамхины үйлдвэрийн өмнө хүлээсэн үүргээ биелүүлэв. Герман гучин сая килограмм тамхи, хэмжээ дамжаагүй их ноос хялгас, өөх тос дарсан жимс гахайн мах залгижээ. Энэ бүхнийг тээдэг хөлөг онгоц, галт тэрэгнүүд их буу, танк, пулемёт ачсаар буцаж ирнэ. Генерал хурандаа нар үнэтэй байр сууцанд нүүж, Преславын хан хүү Чех дахь өв хөрөнгийн талаар хэрэг шүүсний татвар мөнгийг сая нэг төлөв. 

	Борис өрнөж байгаа үйл явдлыг гарцаагүй тохиолдох гай гэж үзээд, аль болохоор аясыг нь тохируулах арга хийнэ. Америк, Голланд хоёрт арвин их тамхи худалдах нөхцөлгүй болжээ. Гадаад мөнгөн тэмдэгтийн асуудлыг улс хяналтдаа авч «Никотиан» пүүс гадаад дахь доллар, гулденээр ордог орлогоо дураараа гүйлгэж чадахгүй болов. Германчууд нутгийн эрх баригчдыг хажуу тийш шахаж засгийн газрыг ягуухнаар эрхэндээ оруулж цэргийн эдийн засгийнхаа дуулгавартай зэвсэг болгон хувиргажээ. Болгар ерөнхийдөө гуравдах эзэнт улсын колони болж хувирлаа. Германы тамхины үйлдвэр «Никотиан» пүүсийн данснаа асар их цаасан марок мөнгө шилжүүлж Борис түүний нь тэр дор нь л шинэ шинэ агуулах барьж байгуулах, үйлдвэр өргөтгөхөд зарж гарлаа. «Никотиан» пүүс улам бүр тэгэхдээ бахь байдаг нэг хоолоор шахуулдаг ховдог жаал шиг нэг л биш, догон дэгэн өргөсөн томорч байв. Залгисан их мөнгө нь завжаар нь эргэн садарч хариу хэлэлцээрийн шугамаар германы кассуудад буцаж орно. Үүнийг зарим талаар тэгшитгэсэн боловч германы ид шидтэй тоо бодлогын ухаан уг тэгшитгэлийг мотоциклоор сольж болох тавин килограмм тамхины өртөг хоёр ширхэг цахилгаан данхны үнэтэй тэнцэхүйц болгохоо эрхбиш мэджээ. Фон Гайер жилийн жилд тамхины үнэ хэнэггүй буулган, болгарчууд эх оронч үзэл баримталж нийтийн дайсны эсрэг тэмцэлд Герман улсыг дэмжих ёстой гэж учир нь олдохгүй сануулсан өгүүлэл нийтэлж байлаа. Үүнийхээ зэрэгцээгээр худалдан авах тамхины хэмжээг нэмэгдүүлэх учир «Никотиан» пүүсийн орлого түрүүчийн хэмжээнээс эс бууна. Тариачид үүнээс хойш түүнээс цааш тамхи тарихаа болино гэж Борис, Костов хоёрыг мэдэгдсэн тэр үед л Фон Гайер тамхины үнэ бууруулалгүй шиг өнгөрдөг байв. 

	«Никотиан» пүүст тулгарсан өөр бас нэг аюул юун гэвэл ордны зарц-бэлтгэл генералуудын толгойлсон тамхины жижиг пүүсүүд борооны дараах мөөг шиг олширч, Германы тамхины үйлдвэр тэднийг илэн далангүй хөлжүүлдэг болсон учир өрсөлдөөд эхэлж мэдэх аюулаас өөрийгөө хамгаалах хэрэгтэй болжээ. Тэд германчуудын өмнө ам булаалдан налигнадаг болж, үүний нь Фон Гайер өчүүхэн зүйлээр, өөрөөр хэлбэл килограмм тамхины нь орлогыг ердөө гурав дөрвөн левээр хариулж урамшуулна. Германы наймалж «Никотиан» пүүсийн арьс маханд тэмтрүүлээ гүн шигтгэж авчээ. Харин энэ аюулт махчин дэлхийг бүхлээр нь залгих санаа агуулж байгаа болохоороо гарцаагүй мөхөх тавилантайг нь Борис сайн мэдэж байлаа. Тэгвэл тэгж мөхөөгүй байгаа дээр нь түүнийг ашиглан, аль болохоор тайван тэвчин хүлээгээд л байдаг хэрэг. Германчуудын ааш занг хувиргачихгүйн тулд боломжтой бүхнийг хийж, цаасан мөнгөө эд хогшил тамхи үл хөдлөх хөрөнгө болгохын тулд цаг алдаж болохгүй байлаа. 

	 

	 

	Үдийн хоолны дараахан нам тайван цагаар Ирина Софиягаас авчирсан анагаах ухааны герман, франц сэтгүүлүүдээ уншив. Ирина Шинжлэх ухааны ном сэтгүүлийг эрчүүдэд гайхагддаг хичээнгүй зангаараа удтал, маш няхуур тэсвэртэй уншдаг хэвээрээ ажээ. Хуудас эргүүлэхдээ хааяа нэг толгой өндийлгөөд дахин хамаг анхаарлаа хандуулж таг чиг болно. Эмнэлэгт эмчилж сувилдаг нэг хүн нь элэг, дэлүүний өвчтэй байж мэдэх байлаа. Болгарт халуун орны халдварт энэ өвчнөөр өнөөг хүртэл ердөө хоёрхон хүн өвчилсөн удаатай бөгөөд гуравдах хүн өөртэй нь дайралдаж энэ тухай судлах завшаан тохиолдсон явдалд Ирина баясан бахархана. Профессор энэ судалгааныхаа үр дүнг сэтгүүлд нийтлүүлэхийг зөвлөжээ. 

	Иринаг сэтгүүл уншихаа болиход нар аль хэдийн баруунаа хэвийж, юмны сүүдэр уртассан байлаа. Тэнгисийн мөнгөлөг цэнхэр уснаа жаргаж байгаа нарны улаан туяа тусан гал адил гялбалзана. Тэнгисийн дээгүүр цахлай бужигнан, байван цацсан усан үзмийн оюу өнгөт сөөгийн завсраар зуслангийн байрнуудын тод содон будсан хана туурга ялгаран харагдана. Цэцэрлэгийн зүгээс боловсорч гүйцсэн тоорын үнэр анхилна. Дэвхрэг чийр чийр дуугарч, тэр дундаас зарц хүүхэн нь дагуулан гадаалуулж яваа Мариягийн учир авцалдаагүй яриа Иринагийн сонорт хүрэв. 

	Ингээд Мариягийн хувь заяаны талаар бодож эхлэв. Өвчин нь сүүлчийн шатандаа орж байлаа. Борисын эхнэр юу ч болж байсан учир утгагүй инээхээс цаашгүй бөгөөд ухаан мэдрэлгүй болжээ. Ухаан нь орж гардгаа ч больж, урьдын Мариягаас өнгө зүс алдаж өрвийж сөрвийсөн хэдэн хялгастай, гөлөрсөн харцтай арьс яс хоёр үлджээ. Ирина хэлж шаардаж байж, наранд шарах эмчилгээ хийж үзэхээр тэнгисийн эрэгт авчирсан хэрэг байв. Эмчлээд эмчлээд хэрэг байгаа юм уу даа? Гаргуунд нь хаячхалгүй, ёсыг бодож л тэр юм биз дээ. Ийм хөөрхийлөлтэй, хэнд ч хэрэгцээгүй болсон амьтны хувьд бол ч ёс бодоод ч илүү ажил шиг санагдана. Ирина найман жилийн өмнө шөнийн гуанзанд зүс харсан цайвар үстэй, цагаан царайтай залуу хүүхнийг дурсан бодов. 

	Ингээд тамхиныхаа хайрцаг нээж янжуур авав. Энэ үеэр лонх коньяк, гурван хундага дээр нь тавьсан тавиур барьсан Виктор Ефимович асарт орж ирлээ. 

	Тэрээр тун ёсорхог нь аргагүй:

	— Эзэд таныг номоо уншиж гүйцээ бол уу, яагаа бол гэж асууж байна. Таныг хамт суулцаасай гэж хүсэж байгаа бололтой гээд, хариу хүлээлгүй хөшсөн юм шиг болов. 

	Мань хүн залжээ. Эзэд юу ч асуулгаагүй ердөө л Иринад коньяк, хундага аваачиж өг гэж тушаасан ажээ. Борис балгахыг хүсэн хань эрж, гурван хундага байдгийн учир үүнд байлаа. Харин Виктор Ефимович бол өөрийн эрхгүй зарц болчихсоноос биш хал үзэж хашир суусан эр, даргатайгаа явсан бөгөөд авхай хүүхнүүдтэй аятайхан харилцахаа эрхбиш чаддаг хүн байв. 

	Ирина тэгэхэд нь хайнгадуухан:

	— Ирцгээ гэж хэл л дээ гэв. 

	Виктор Ефимович тавиуртайгаа жижиг ширээн дээр шалавхан тавиад, чүдэнз яаралтай хавирч Иринад барив. Костов халчхаж мэднэ гэж айгаад өдрийн цагаар архи уухыг нь хориглосон учир арай чамай гэж бие барьж яваа цагаан цэргийн дарга агсан мань хүний гар нь салганан эв дүйгүй хөдөлнө. Гэлээ ч гэсэн зуслангийн байр, бүртийх ч үүлгүй цэлмэг сайхан өдөр гоо сайхан хүүхэн ханатлаа ширтэх боломж энэ бүхэнд Виктор Ефимович сэтгэл хангалуун ажээ. Юун гэвэл энэ бүхэн залуу халуун насыг нь Крымд Врангелийн армид өнгөрөөсөн сүүлчийн тэр хэдэн өдрийг нь санагдуулна. Ингээд хоёр сандал авчирч Иринагийн ойролцоо тавиад, хүүхэнд үйлчилсэндээ ялимгүй мансууран цэцэрлэг рүү орлоо. 

	Костов асарт оров. Тэрээр тамхины өнгөтэй даавуун өмд, оройн сэрүүнээс хамгаалах хөх саарал ноосон цамц өмсжээ. 

	— Цахилгаан мэдээ хүлээж авлаа!.. гэхэд нь Ирина

	— Ямар? гэв. 

	— Сайхан сонинтой!.. Маргааш герман хэд маань Заратай ирэх гэнэ... Лихтенфельд уйдчихаагүй л дагуулаад яваа юм байж. Та бүжигт Заратай хамт орох уу, үгүй юу? 

	Ирина аяархан дуугаар:

	— Түүнээс зугтаах эрх надад байхгүй гэв. 

	— Яагаад тэр вэ? 

	— Яагаад гэвэл бид хоёр нэг зиндааны улс. 

	Мэргэжилтэн Иринагийн сайхан царайнаас харц салгаж ширээн дээр тарааж хаясан эмнэлгийн сэтгүүлүүд рүү шилжүүлэх зуураа:

	— Тэр ч тиймгүй шүү. Та хоёр тэнгэр, газар хоёр гэсэн үг. Борис жижиг пүүсүүдийн замыг хаахын тулд Зараг урих гэж шийдсэн гэв. 

	Костов ширээнээ сууж, тамхилав. 

	— Зара, жижиг пүүсүүд хоёр ямар хамаатай юм бэ? Бодоод бодоод ойлгохгүй байна. 

	— Зара бол зэгсэн өндөр үнэтэй дарс. Тэгвэл үйлдвэрээс авдаг цалингаасаа өөр юмгүй Лихтенфельд тийм бийлэг загнаж чадахгүй шүү дээ... Харин тэгэхдээ цаадах чинь жижиг пүүсүүд тамхи муу боловсруулж байна гэж тэр ч байтугай тэднийг тамхи багатайг даваадуулсан элдэв юм фон Гайерт цаг ямагт ярьж л Зарагийн сэтгэлд таалагдаж яваа амьтан байгаа юм... Одоо ойлгосон биз дээ? гэхэд нь Ирина бөглүүхнээр:

	— Ойлголоо гэв. 

	Костовын цааш:

	— Манай эзэн хосгүй хүн! Дахиад ийм хүн энэ дэлхий дээр төрдөг нь ер нь юу л бол... Германчуудыг тэсэж ядан хүлээгээд байгааг нь бодоод, арай таныгаа бас ашиглах гэж байгаагүй л баймаар гэж гайхдаг болоод байна гэж ярихад Ирина

	— Энэ чинь юу гэсэн үг вэ? гэж эрсхэн асуув. 

	Костов хэнэггүйгээр:

	— Фон Гайер таны сэтгэлд таалагддаг шүү дээ гэнэ. 

	— Таалагддаг байж гэж бодъё!.. Тэгээд юу гэж? 

	— Цаадах чинь ч гэсэн танд их л талтай хүн. 

	— Та тун сайн ажиглаж шалгасан бололтой. 

	— Би юуны өмнө «Никотиан» пүүсийн ажил төрлийг ажиглаж хянадаг хүн... Энэ пүүсийн. ажил хэрэг гойд сайнгүй л болоод байна... Фон Гайер «Никотиан» пүүсийн нийлүүлэх тамхийг гуравны нэг хувиар багасгах, улс төрийн талаар улайран зүтгэж байгаа ордныхны жижиг пүүсүүдэд жаахан жаахан хувь оноох гэж байгаа гэж Лихтенфельд Зарад чалчсан байна билээ. Харин... та нэг... гижигдээд өгвөл Фон Гайер ийм санаагаа мартах байх. 

	Мэргэжилтэн яриагаа дутуу таслав. Иринагийн царай барайж хоёр гар нь өөрийн эрхгүй сандлын бариулаас зуурав. Костов сандран:

	— Та надад битгий уурлаарай!.. Хэргийн байдал арай ч тиймдээ хүрчхээгүй л байгаа юм... Ердийн нэг яриа хөөрөөгөөр л аргалж болохоор хэрэг. Фон Гайер хэрдээ тусгай хүн. Энэ бол садар самуун явдалд хүрэхээргүй, өөрийг чинь үнэн голоосоо хүндэтгэдэг гэж байгаа үг шүү дээ гэж ярив. 

	Ирина дуугүй сууна. Гэгээ тасарсан боловч Иринагийн царай бүрэнхийд улам ч гэрэлтэй, цагаан санагдана. Богино ханцуйтай чисчүү платьтай, наранд борлон тос даасан нүүр нь зэс шиг улаан шар туяарч, мөлгөрхөн мөр, төвгөр мээмийг нь харахад эрүүл чийргийн шинж мэдэгдэнэ. Ингээд гэнэт:

	— Таны хэлэх гэсэн гүйцэв үү? гэхэд нь мэргэжилтэн:

	— Арай гүйцээгүй гээд дахин нэг янжуур гарган асааж цааш ярих гэсэн боловч харамссан янзтайгаар, — 

	— Чимээгүй!.. эзэн ирлээ гэв. 

	Борис янжуур зуучихсан, залхуутай, хааш яаш алхаагаар асарт орж ирлээ. Өдөр болгон өмсдөг ажлынхаа өмд, тавьдаг захтай эрээн цамцтайгаа, цамцныхаа хоёр ханцуйг шамласан харагдав. Өмсөх зүүхийн талаар өчүүхэн ч санаа тавьдаггүй нь хээнцэр дэгжин Костовын дэргэд бүр ч гойд мэдэгдэм, ерөнхий захирал залуухан гэж хэлэхээргүй болжээ. Хоёр нүд нь цааш хүнхийн, Иринад цаг ямагт гайхалтай сайхан санагддаг гунигт харцанд нь одоо сэжиглэж болгоомжилсон, өө сэв эрэмтгий байдал илт. «Никотиан» пүүсийн жолоог найман жил залсан нь зүгээр нэг өнгөрсөнгүй. Ингээд дэргэд нь суунгуут коньяк хундагалах зуураа:

	— Аминчилж л байна уу? гэхэд нь Ирина:

	— Энэ тэгээд чамд тийм их хамаатай юм уу? гэж асуув. 

	Костов нүдээрээ тайван тайван гэж дохио өгнө. 

	Борис мэргэжилтэн рүү хундагатай гараараа зааж:

	— Аюултай амьтан гэж мэдээрэй! Хаврын тэнгэр шиг эр. Харин энэ нь хүүхнүүдэд хачин их таалагддаг гээч гэхэд Костов:

	— Намайгаа арай хэтрүүлж байгаа юм биш үү гэж дуугарлаа. 

	Борис бүүр ч цаашлуулж:

	— Ямар ч байлаа гэсэн таны энэ толгойтой үсийг хараад өөрийн эрхгүй атаархах юм хэмээн ажиглана. 

	— Хиймэл юм шүү дээ. 

	Борис шингэрч яваа зулайд нь гар хүргээд:

	— Хиймэл юм шиг гоё гэж байгаа үг биз дээ. Та тэр тоо томшгүй олон шил үнэртэй уснаасаа аль нэгийг зээлдүүлэхгүй юу? гэв. 

	— Танд хэрэггүй. «Никотиан» пүүс гэсээр байгаад өөрийнхөө өнгө зүс, хүүхний тухай бодож байх цаг танд гарахгүй. 

	Борис инээмсэглэн Ирина руу хяламхийж:

	— Миний талаар дахиад л гомдол мэдүүлээ юу дээ?.. Намайг байхгүй бол «Никотиан» маань юу болох вэ? гэнэ. 

	— Юу ч болохгүй, байдгаараа л байна!.. Таныг байсан байгаагүй Германы тамхины үйлдвэрийн алс холын салбар болж хувирна. 

	— Та бид чухам тийм болгохгүй гэж л хичээгээд байгаа хэрэг шүү дээ!

	— Хичээх, хэрэг дээрээ юу болох хоёрын хооронд даанч их зай бий. 

	— Энэ долоо хоногт л бүх юм тодорхой болно... Маргааш фон Гайер, Лихтефельд хоёр ирнэ! гээд Борис Ирина руу харсанд өөдөөс нь гэнэт:

	— Би явна гэв. 

	Иринагийн энэ үг аянга буусан мэт болов. Хэн хэн нь хэсэг дуугүй байснаа, Борис сөөнгө хоолойгоор:

	— Энэ чинь юу гэсэн үг вэ? гэж асуув. 

	Нүүр царайны нь залхуутай, тэнхээ тамир тасарсан байдал гэнэт алга болж, сэтгэл түвдэн уур нь хүрсэн янзтай болов. 

	— София орно тэгээд л тэр. Профессор маань ир гэж дуудуулаад байгаа гэсэн Иринагийн дуу хүйтэн цэвдэг сонстов. Борис ууртаа ам хамар нь шазвалзан:

	— Юуны чинь яасны чинь профессор! Чи хаашаа ч явахгүй гэнэ. 

	— Яагаад тэр вэ? хэмээн Ирина асуув. 

	— Яагаад гэвэл энэ чинь ёстой өөдгүй загнаж байгаа хэрэг!.. Хүн амьтан энд байгааг чинь мэдсэн. 

	— Хүн амьтан гэдэг чинь фон Гайерийг хэлж байна уу? 

	— Тийм ээ, түүнийг!.. Бид ердөө л энэ удаа шинэ гэрээнийхээ болзлыг тодорхойлох ёстой. Фон Гайерын өмнө сүйд майд болж байдаг цаг нэгэнт өнгөрөө!.. Мангуу би харин чамд найдаж байсан юм. 

	Хэн хэн нь дахин дуу шуугүй болж, холоос дагшаа хөгжмийн эгшиг сонстоно. Цэцэрлэгт улам бүр харанхуй болж, алсаас бүлээн салхи үлээх нь атар хээрийн цэцгийн анхилам үнэр авчирна. Тэнгисийн мандлын тэртээгээс уур мананд халхлагдаж улаавтар хөх өнгөтэй болсон тэргэл саран мандлаа. 

	Ирина эхлэн ам нээж:

	— Ноёнтон Костов гуай минь! Та бид хоёрыг хэсэг зуур хоёулхны минь үлдээхгүй юу гэв. 

	Хэлэх үггүй болсон Костов Иринатай иймэрхүү яриа үүсгэснээ харамсан өндийлөө. 

	Ингээд үүд рүү явж байх зуураа зөөлнөөр:

	— Та хоёрыг арай муудалцахгүй биз гэж найдаж байна гэв. 

	Тэнгисийн мандлыг тэр аяар нь цэгээн цэнхэр өнгөөр гэрэлтүүлэх саран аажмаар дээшлэхүй мөнгөлөг туяа нь долгион дунд наадан гялалзана. Цэцэрлэгийн дээгүүр сарьсан баавгай зөрөлдөнө. Борис дахин нэг хундага коньяк хөнтрөв. Мань хүн сүүлийн үед Иринагийн зөвлөмж, Костовын сануулга, өөрийн саруул ухааны аль алиныг үл хэрэгсэн орой болгон балгадаг болжээ. Өдөржингөө ажил төрөл гэж ядарсан бие сэтгэлээ тэнийлгэхийг хүсэхдээ арз хорзоос өөр аятайхан юм сонгож олсонгүй. Ирина эхлээд зүрх шимширдэг байсан боловч сүүлдээ согтуурч хөлчүүрч байлаа ч тоохоо болив. 

	Борис тархи толгой нь мансуурч аятайхан болоход: — Юу болоод байгаа юм бэ?.. Зара байна гэхлээр эвгүй санагдаад байгаа хэрэг үү дээ? Лихтенфельдээс л болж урих хэрэгтэй болсон юм... Ер нь чи бид хоёр улс төрөөр хөөцөлдөх гэж шийдсэн билүү дээ гээд эгдүүтэй инээв. 

	— Мэдлээ!.. Зара Лихтенфельдийг би нь фон Гайерийг зугаацуулах ёстой юм биз дээ... Германчууд сэтгэл дүүрэн өнгөрвөл болох хэрэг шив дээ. 

	— Үүнд чинь тэгээд гайхаад байхаар юу байгаа юм бэ? 

	— Нэр нүүрээ барж гүйцсэн чинь л гайхалтай байна. 

	— Мөн дөө, Костов толгойг чинь эргүүлээд амжаа юу?.. Зөнөг хар золиг чинь чамайг хүн болгонтой хардах юм... Би чамайг ямар Зара шиг ашиглах гэж байгаа биш дээ. 

	— Тэгээгүй юм бол намайг заавал барьж байх хэрэг юу вэ? 

	— Яагаад гэвэл чи надад хэрэгтэй. Ухаан санаа чинь хэрэг болж магадгүй. 

	— Зарагийн бие шиг үү? 

	— Тэр энэ хоёр чинь тэс ондоо зүйл. 

	— Тэгэхдээ л чамайг баяжуулахын тулд цаад харчуулд чинь налигнах хэрэг шүү дээ. 

	— Чи миний эхнэр сэн бол ийм юм ярихгүй л дээ. Энэ чинь ч чиний аргагүй зөв. Харин чи бид хоёр өнөөгийн хувьд ийм байлаа гэхэд маргааш өрх гэрийн хоёр шүү дээ. Тэгээд л хөөрхий чинь фон Гайерийг ч юм уу, өөр нэг хүнийг ч юм уу оройн зоогт урьж, сэтгэл санаа тэнүүн, сайхан гэрээ байгуулаад сууж байвал ямар вэ дээ? Тэгвэл үүнийг чинь налигнах гэх үү? Чи намайг зөв ойлгох хэрэгтэй. Одоо ч гэсэн ялгаа юу байна.

	— Тун их ялгаатай!.. би бол одоохондоо хууль ёсны эхнэр чинь биш. Ер нь ч тэгээд ингэж хүүхнүүдийг ашиглан худалдаа наймаа гүйлгэнэ гэдэг чинь булай муухай хэрэг. 

	— А, тийм бий?.. Тэгвэл би чамайг шалихгүй нэг зүйлд тус хүргэхийг гуйя. Үүнд муу муухай юм юу ч байхгүй. Юу гэвэл чи фон Гайертай аятайхан шиг байж сэтгэл санааг нь зас. Энэ чинь хэлэлцээ хийхэд минь хэрэг болно. Цаадах чинь тийм ч хувиа бодсон, бүдүүлэг амьтан биш шүү... Чи ч өөрөө аятайхан санагдах ямар нэг талтай хүн гэж нэг удаа ярьж байсан... Тэр хүнд чи таалагддаг байлаа гэхэд, чамтай ярьж хөөрөх сайхан санагддаг байлаа гэхэд муу юм юу байна вэ?.. Аль эсхүл чи намайг түүнээс цаашлахад нь яах ч үгүй байх гэж бодоод байгаа хэрэг үү? 

	Ирина энэ удаа уурласан ч үгүй, гомдсон ч үгүй, аяархан инээв. Борис одоо Бимбитэй жигтэйхэн адилхан санагдсанд

	— Чи минь больж үз?.. Чиний минь ухаан хүрэхээргүй зүйл бас байдаг юм шүү дээ гэв. 

	Ирина Борисын чухам хэн ямар хүн болохыг улам ч сайн мэдэж авлаа. Өмнө нь одоо сайн сайхан юм юу ч үгүй, ёс суртахууны хувьд цулгуйрсан агаад жирийн хүний шинж чанар болох сайн, муу хоёрыг өөдгүй муу зан өгөөмөр сайхан сэтгэл хоёрыг ялгаж таних чадвараа бүрмөсөн алдсан харагдав. Энэ бол адгийн нэг муу панзчин, арчаагаа алдаж, замаасаа мурийсан хүн байлаа. Хар бор, хам хум Баташки хүртэл эхнэр ашиглах арилжаа наймаа гүйлгэх тухайд дуулбал зэвүү нь хүрмээр санагдана. Хар ашиг бодсон, угийн бэртэгчин, «Никотиан» пүүсээс өөр юу ч сонирхдоггүй; ном унших, концерт үзэх гэж мэддэггүй, үзмэр, театрын босго алхаж энэ насандаа үзээгүй, германчуудад ая тал засахын тулд зуучийн үүрэг гүйцэтгэх хүртлээ дор орсон Борисоос өөр юм хүлээхийн хэрэг ер нь байх уу даа? Иринагийн сэтгэл зүрхэнд түймрийн улаан гал дүрэлзэж, түүний дөлөнд хайр сэтгэлийн нь сүүлчийн үлдэгдэл, тэсэж өнгөрүүлсэн уйтгар гуниг, хамаг итгэл найдвар, эргэлзээ нь хярвас болж гүйцлээ. Түймрийн гал анх оволзсон шигээ гэнэт унтарч, халуун үнс нурам нь гунигтай тайвшрал болж хөвсийлөө. Ингээд уйтгар гунигт дарагдсан ухаан санаа нь айхавтар нарийн ажиллаж эхлэв. Бүгд ойлгомжтой!.. Урьдын юм улиг болж эргэлтгүй одсон боловч энэ удаа харамсан гашуудах, түгшин түвдэх шинж огт үгүй. Амьдралын их туршлага сууж, амьтан хүний зан чанар сайн мэддэг болсон Ирина одоо хөл дээрээ найдвартай тогтжээ. Борисын гуйсан зүйлийг тэгэхдээ харин өөрийнхөө нэр нүүрийг золиос болголгүйгээр, тодорхой болзолтойгоор биелүүлэхэд болох зүйл... Фон Гайерыг наашлуулж чадах агаад харин одоо тэгж хуурч мэхлэн, зусардан зулгуйдаж суухгүй. Ингэдэг юм гэхэд одоо өөрөө өөрийнхөө толгойг мэдэж, амьдралын амт шимтийг үзэн, сэтгэл санаагаа тайтгаруулдаг хэрэг. 

	Сар бүүр дээр гарч, долгион дунд наадах мөнгөн туяа нь улам ч хурц өнгөөр гялбаална. Эргэн тойрон сүүн цагаан гэрлээр гэрэлтэж, мод усан үзмийн сөөг л харлан харагдана. Том гэгчийн галт хорхой асрын уран хайс өөд өгсөх агаад хооллох өрөөний нээлттэй цонхоор хутга сэрээ аяга таваг хангир жингэр дуугарна. Виктор, Ефимович оройн хоол зэхээд ширээ засаж буй нь энэ байлаа. 

	Ирина сэтгэл онгойж, уртаар санаа алдав. Санаа сэтгэлийн шаналгаатай элдэв эсрэг тэсрэг бодол сая л нэг замхран ариллаа. Ингээд одоо хүний мэдлээс гарч, хүч чадалтайгаа мэддэг болсон хойно нь таван жил тийм дэмий өнгөрөөгүй харин ч сайн мууг ялгахтай, юу хийж яаж байгаадаа хууртахааргүй хүн болгож тавьсан санагдана. Хажууд нь гэнэт үл таних хэн нэг эрэгтэй хүний сөөнгө дуу гарав. Хүйтэн муухай энэ дуу өөрт нь огт хамаагүй шалтаг тоочин, арга заль сүвэгчилж арчаагүй аргадаж царайчлан, ясархаг муухай гар өөрийнхийг нь атган энхрийлж байгаа маяг үзүүлэхийг хичээн илж, нөгөө хүний дуу элдвээр бялдуучлан, гуйж гувшина. 

	— Тэнэг юм битгий ярь!.. Чи бид хоёр чиний бодож байгаагаас хавьгүй ойр холбоотой шүү. Яана өөрөө л мэд... Явна уу, байна уу дураараа л бол... Германы тамхины үйлдвэр худалдаж авах тамхиныхаа хэмжээ дамжааг нэмнэ үү байна уу падгүй хэрэг. 

	Ирина хүйтнээр

	— Би явахгүй гэхэд, нөгөө хүний дуунд арчаагүй, эгдүү хүрэм баярласан байдал тодорч:

	— Тун сайн хэрэг!.. Чи минь ингэхэд намайгаа ойлгов шиг бололтой! гэнэ. 

	— Ойлгохоор барах уу?.. Би Фон Гайерт «Никотиан» пүүсээс худалдаж авах тамхиныхаа хэмжээг битгий хорогдуулаарай гэж хэлэмз... Харин ямар аргаар болиулах бол миний мэдлийн хэрэг... Үүнийг тухайн үеийн байдал л шийдвэрлэнэ... Өнөөдрөөс эхлээд хойшид... Хэзээд яахыгаа би өөрөө мэднэ. 

	— Чи тэгээд яая гэж бодож байгаа хэрэг вэ? 

	Борисын дуунд сэтгэл түгшсэн байдал илт. Тэрээр энэ орой Ирина эрх мэдлээс нь гарч, амьдралд нь хөндий хоосон зай үлдээн эргэж буцалтгүй орхиж байгааг мэдэв. Гэхдээ үүнийг ултай сайн мэдээгүй, бүрэн гүйцэд ухаараагүй хэр нь хамаг бие нь хачин болж:

	— Чи тэгээд яая гэж бодож байгаа хэрэг вэ? хэмээн давтан асуув. 

	Тэгэхэд нь Ирина ядарсан янзтай, хааш яашаар:

	— Хэрэгтэй бүхнийг л хийнэ дээ гэв. 

	Ингээд суудлаас босож, харанхуй асар дотуур өнгөрөн гэрэл мэлтийсэн өрөөний хаалга руу чиглэв. 

	Костов хооллох өрөөнд шанаагаа тулчихсан, хүлээж цөхөрсөн янзтай сайхан гар хурууныхаа засмал хумсыг ажиглан сууна. 

	Иринаг хараад, сэтгэл нь амарч санаа алдав. Юун гэвэл түүний нүүр царайн байдал анх түрүүн асарт ном уншиж байсан янздаа дөлгөөн, өнгөтэй сайхан байлаа. Костов харин Борисын цонхигор, уруу дорой царайг анзаарсангүй. 

	— Та тэгээд байхаар шийдэв үү дээ? хэмээн мэргэжилтний асуухад Ирина гойд юм огт болоогүй юм шиг л:

	— Тэгсэн гэв. 

	Виктор Ефимович зоог барьж эхлэв. 

	Ингээд Костовыг:

	— Нэг насыг хамт өнгөрөөх хоёрт аятайхан дасгал боллоо. Харин ч та хоёр хачин аяархан ярилцлаа шүү... Эр эм хоёрын маргаанд ихэвчлэн нэгийгээ тайван байгаад байх тусам нөгөө нь гаардаг учиртай гэж ярихад Ирина хөхөрч:

	— Айх явдалгүй гэв. 

	— Юунаас тэр вэ? 

	— Биднийг эр эм болно гэж.

	Костов царайгаа барайлган Борис руу гайхсан янзтай хяламхийгээд, духайв. Яриа хөөрөө эвлэж өгсөнгүй, дор бүрийдээ дуугүй сууна. Ирина эв хавгүй энэ байдлыг эвдэхийн түүс болж:

	— Софиягаас өөр сонин хачин юм дуулдана уу? гэж асуусанд мэргэжилтэн:

	— Баташки биднээс салах гэж шийджээ гэв. 

	— Та нарт хайран хүн юм гэж үү? 

	— Яриангүй хайран!.. Баташки олдохооргүй сайн хүн!.. Хүн болгоноос гувчдаг, хумсалдаг, хуурдаг хэдий боловч пүүст хэрэгтэй юм их хийдэг хүн. 

	Ирина өмнө нь Виктор Ефимовичийн бишрэнгүй маягаар барьсаар байсан тавагтай тугалын жигнэсэн махнаас зэгсэн томыг дийз дээрээ хийж авав. Хүйтэн ярианд Борис хөндлөнгөөс оролцсонгүй. 

	— Тийм амьтан танай пүүст ямар хэрэгтэй юм бэ? хэмээн Иринаг хайнгууд асуухад Костов:

	— Тэр чинь манай пүүст маш хэрэгтэй хүн байсан юм гэв. 

	Борис Костовыг хялайн харсан боловч юм хэлсэнгүй. 

	— Тэгээд юу хийх гэж бодож байгаа хүн юм бол доо? гэж Ирина цааш асуув. 

	— Нэг бэлтгэл генералтай түншлэх юм байхаа. 

	— Тэр генерал ч сайнаа үзэхгүй дэг ээ. Хэн тэднийг хөлжүүлэх хэрэг вэ? 

	— Германы тамхины үйлдвэр л биз дээ. 

	Ирина тэгэхэд нь:

	— Тэр хоёрын компанийг хол гишгүүлэхгүй байж бид дөнгөнө. Фон Гайер юу ч гэсэн ирэг гэв. 

	Ингээд хөхрөхөд нь Костов ч түүнийг дагаад инээв. Энэ бол хажуугийн нэг хүнийхээ хямарч байгаа сэтгэлд анхаарал үл хандуулах амарлингуй хоёр хүний цовоо инээдэм байлаа. 

	Борис гэнэт:

	— Больцгоож үз! Энэ солиотой ярианд чинь бөөлжис хутгачихлаа!.. гэж зандран, барьж суусан хутга сэрээгээ ширээн дээр чулуудаж, гарч одоход нь эв хавгүй хөндий хоосон болов. Костов хоолонд хүрэхээ больж Ирина харин хэнэггүй идэж дуусгав. 

	Тэгээд мэргэжилтнийг

	— За тэгээд юу болов?.. гэхэд Ирина

	— Юм бүхэн зохих ёсоороо шувтрах тийш хандаж байна.Гэхдээ харин та иймээ тиймээ гэж шалгааж, ингэдэг бол уу тэгдэг бол уу гэж эргэцүүлэхийн хэрэггүй гэв. 

	Костов толгой гилжийлгэн, амьдрал, хайр сэтгэлийн талаар гонсойн бодно. Ирина амттан шимттэний зүйлийг идэж дуусаад суудлаас өндийж:

	— Сайн нойрсоорой гэсэнд Костов ч:

	— Сайхан нойрсоорой! хэмээн хариу ерөөв. 

	Ингээд мань хүн Виктор Ефимовичтай ам ангайж, одон бөмбөгний эвдэрхий цохиур засуулаарай гэж даалгаад, зэргэлдээх зусланд очиж хөзөрдөхөөр явлаа. 

	Зуслангийн харшийн япон сарнай, хээрийн үзэм, ороонго тарьсан цонхнууд уван цуван харанхуй болж, ойр хавийн харшийн эцэж ядартлаа цэнгэж наргисан улс ч унтаж хажуулцгаана. Ядарсан хэр нь сэтгэл овоо сэргэсэн Костов «ламбет уок» гэдэг маягтай бүжгийн ая гонгиносоор шөнө дунд өнгөрсөн хойно буцаж ирлээ. Тэнгис, усан үзмийн шугуй, зуслангийн олон харшийн дээрээс сар гийгүүлнэ. Эргийн зүгээс давлагаан гунигтайяа шаагьж, алс хаана нэгтэйд акордеон хөгжим даган дуулалдаж буй сонстон, зогсоолдоо байгаа галт онгоцны гэрэл улалзана. 

	Борис өрөөндөө ганцаар сунан унаж гуниглан хэвтэнэ. Байшин тэр аяараа нам жим болоход орноосоо босон Иринагийн унтлагын өрөөний хаалганы бариулыг мушгиж үзвэл дотроосоо түгжээтэй байхад нь аяархан тогшвол Иринагийн

	— Болохгүй! гэх дуулдав. 

	Борис тэгэхэд нь:

	— Хоёулаа айван тайван ярилцъя гэв. 

	— Одоогоор ярихгүй. 

	Иринагийн дуу хүйтэн, шийдмэг сонстов. 

	Борис хэсэг хүлээгээд, гар зангидан үүдийг нь дэлсэв. Анир чимээгүйг дахин эвдсэн Иринагийн дуу энэ удаа тэнхээгээрээ уурлаж зэвүүцсэн янзтай:

	— Агсагнаад байх юм бол чинь хөлсний машин одоохон дуудаад явлаа гэнэ. 

	Борис яах ч чадалгүй нударга зангидав. Өрөөнд нь коньяк байсан тул дараагаар хэдэн хундага хөнтрөөд орон дээр гулдайн унав. Нээлттэй цонхоор тэнгисийн эргийн гэгээн шөнө шагайна. Шөнийн анир чимээгүйд давлагаан цалгилах, салхи үлээх навчис сэрчигнэх нийлээд нэгэн зүйл намуухан эгшиг болж сонстох бүлгээ. 

	 

	 

	Борис маргааш өглөө нь Марияг София руу аваачихыг сахиул хүүхэнд даалгав. Сахиул хүүхэн хий хоосон инээхээс цаашгүй хөөрхий түүнийг Виктор Ефимович, жолооч хоёртой элбэлцэж байж машинд бараг хүчээр орууллаа. Ийнхүү зочид гийчдийн сэтгэлд сэв оруулчихгүйн тулд зуслангийн энэ харшийн жинхэнэ эзэн тэр хүнийг хэрэгцээнээс гарсан хог новш шиг зайлуулжээ. 

	Герман хүмүүсийн ирэхийг хүлээж байх хооронд Костов «Никотиан» пүүсийн ашиг тусын тулд хичээнгүйлэн зүтгэв. Тэрээр өглөөний болон үдийн хоолны дараах оройн зугаа цэнгэлийн тодорхой хувиар боловсруулж, фон Гайертай хууч хөөрүүлэх аятайхан улс амьтан хавь ойроор юу байгааг хичээнгүйлэн мэдэж, цагтаа Мариягийн тоглодог байсан төгөлдөр баян хуур хөгжмийг хөглүүлэх тушаал өгчээ. Фон Гайер уг нь хөгжимчин юм санжээ. Тэрээр их төлөв Бетховен, Вагнер хоёрын хөгжмийн зохиолоос, тэгэхдээ хайнгууд хэр нь чадамгай тоглодог бөгөөд энэ талаас нь Борис харин түүнийг амархан хуурчхаж болох хөнгөн хүн гэсэн дүгнэлт хийжээ. Төгөлдөр баян хуурыг фон Гайерт зориулан төхөөрсөн бөгөөд харшдаа хамгийн аятайхан тэр өрөөнд оруулж тавилаа. Өрөөний цонхнууд тэнгис, торгон элст эрэг тийш харсан агаад архайж сархайсан хад асгын завсар хоорондуур давлагаан хөөсрөн оволзож харагдах нь сүрлэг сайхан. Тогооч болон хот орж идэш уушны зүйл зөөх хүнд тусгай загвар зөвлөмж өгөв. Костов энэ бүхнийг германчуудад талтай сайн даа ч биш харин иймэрхүү ажил хийх дуртайдаа л хийнэ. Германчуудын дотроос бага зэрэг хүндэтгэдэг хүн нь гэвэл Фон Гайер ажээ. 

	Гэтэл ирсэн зочид сэтгэл санаа тун их явдалтай байсан учир Костов гараа гаргасныг зохих ёсоор үнэлэх сөхөөгүй байв. Тэд вагонд зайлагдсаар эцэж ядарсан амьтад үдэш орой ирж, өглөө аажуухан боссон агаад өдөржингөө Германы нэвтрүүлэг чагнан радио хүлээн авагчийн дэргэдээс холдсонгүй. Бүгдийн нь л анхаарал олон улсын үйл явдалд татагджээ. Лихтенфельд хүртэл бардам аманцар зангаа орхижээ. Дайн ердөө л гадаа ороод байгаа цаг билээ. 

	Герман-Зөвлөлтийн гэрээнд гарын үсэг зуралцсан хойно л зочдын сэтгэл санаа овоо сэргэв. Тэр оройжингоо цахилгаанчилсан дайны тухай ярилцаж дуу шуутай өнгөрөв. Гэвч фон Гайерийн өөрөөс нь бусад хүн, үл мэдэх санаашралыг гэрээнд гарын үсэг зуралцсан мэдээ ч тайвшруулсангүй. Зуны амралт орчин тойрны нь байдал сэтгэлд нь таалагдаж байгаа нь эргэлзээгүй боловч ирсэн өдрөөсөө эхлээд хүйтэн ёсорхуу зангаараа бусад хүмүүсээс зожгирон ганцаардана. Өглөө болгон эртлэн босож, тэнгисийн усанд шумбан, бараг бүтэн хагас километр хичээнгүйлэн сэлэх бөгөөд бусад хүмүүс цайлж дуусаад эрэг рүү очих гэж байхад л сая нэг буцаж ирнэ. Буцаж ирсэн хойноо ч өрөөндөө орж ном уншин, үдийн хоолон дээр ч хүн болгонтой хүйтэн ёсорхуу байсаар өнгөрнө. Оройд эргийн хэн ч очдоггүй эгц өндөр хад хясаатай хэсгээр зугаална. Төгөлдөр баян хуур хөгжмөөр тоглох дуртайг нь мэддэг хүн болгоны бодож байсан талаар болж, мань хүн хөгжмийн даруулд хуруугаа ч хүргэсэнгүй. Урьд өмнө сөн бол учир зүггүй ундууцаж уурлах байсан Зара, Лихтенфельд хоёрын эрээ цээргүй явдалд ч анхаарахаа болжээ. Нэг үгээр хэлэхэд фон Гайер аминчхан боловч тохитой томоотой зан гаргана. Ирина герман хүн өөрт нь бусад улсаас арай өөр талтайг гадарлаж байв. Харин тэгэхдээ фон Гайер үүнийгээ гаднах байр байдлаараа байтугай ганц хоёр үгээр боловч мэдэгддэггүй байлаа. 

	 

	 

	Нэгэн удаа Ирина эрэг дээрх нишингэн байр луугаа ердийнхөөс эрт хөдлөв. Фон Гайер энэ үеэр усанд сэлж байжээ. Намуухан сайхан өглөө байлаа. Гандсан навч тэнгисийн усны шорвог үнэр, булангийн эргийн дээгүүр, суунагласан цэнхэр униар энэ бүхэн намар айсуйн анхны шинж мэт санагдана. Нар эрч нь харьсан юм шиг цаанаа л нэг ёлойно. Тэнгисийн мандал тэнгэрийн хаяа лугаа нийлдэг тэртээ алсад зэвүүн хөх зурвас тодхон зурайна. 

	Эрэг дээр өөр хэн ч байсангүй. Ирина байранд орж хувцсаа тайчих зуур шийдэж чадалгүй бөгсөө чирсээр өдий хүрсэн өөрийгөө зэмлэх сэтгэл төрлөө. Өдөр хоног өнгөрсөөр байхад амьдралын хамаг сайхан, аз жаргалын ундраа руу явж орохоосоо зүрхшээгээд байгаа юм шиг л өдий болтол фон Гайертай яагаа ч үгүй байж байна гэдэг чинь юу гэсэн үг вэ? Ирина биеийг нь тас барьсан улаан шар өнгийн торгон хувцас өмсөв. Зарагийнх шиг булбарай сайхангүй хэр нь мөлгөр мөр бондгор ташаатай гоолиг бие бялдар нь эрүүл чийрэг, эвлэг хөөрхөн ажээ. Тослог бор арьсны нь өнгөөр бол хүрэл баримал гэлтэй агаад өтгөн хар үс гэзгээ өмссөн хувцсандаа өнгө нийлүүлж улаан туузаар боожээ. 

	Ирина хар шилтэй саравч зүүж, элсэн дээр сунан хэвтээд амьдралаа эргэцүүлэн бодож эхлэв. Саяхны тэр нэг орой асарт сууж байхдаа, түүнээс хойш ч гэсэн Борист тэнэг зан гаргаснаа сав л хийвэл бодно. Уг нь тэгж уурыг нь хүргэх хэрэггүй байсан юм. Түүний оронд өөрийн ашиг тусын тулд яаж ашиглахаа л олигтойхон боддоггүй. Хайр сэтгэлтэй нь хамтаар урьдын Ирина өөрөө болоод өнгөрсөн бүх амьдрал нь ул мөргүй болсон юм шиг санагдана. Өнгөрсөн амьдрал аль эрт уншсан роман шиг, гол баатрууд нь бага байх үеийн нь аливаа юм шиг ухаан санаанд орж гарсан дурсамжаас цаашгүй болжээ. Нууцгай болзоонд айж ичих хослон яарч явсан нөгөө балчраараа охин хаана байх вэ. Эрдэм номын орд харшаар орон гэрээ хийсэн, аминдаа арчтай, ариун цагаан амьтан маань харин эд хогшил, хөрөнгө мөнгө, зугаа цэнгэл... тэгэхдээ бас эрдэм номын хүсэлд хөтлөгдсөн нууц янаг хүүхэн болж хувирчээ. Эрдэм ном эмс хүүхнүүдийн тэр болгон цөмөөрөө санаа сарвайгаад гар хүрдэггүй зүүлт чимгийн хувьд л хэрэгтэй болжээ. Амьдрал одоо мод болгоны нь жимснээс таслан амталж өнгөрвөл зохих болоод байгаа цэцэрлэг шиг л өмнө нь угтаж байлаа. 

	Ирина тохойгоороо газар тулан өндийж тэнгисийн мандлыг ажиглав.Толгойн орой дээрх зуслангийн харшийн цонхоор харсан бяцхан хар юм эрэг руу ойртож явна. Герман эр удахгүй уснаас гарч ирнэ. Ирина дахин гулдайн хэвтэж хүлээв. 

	Нэгэнт шийдсэн хэрэг!.. Эргэж буцъя ч гэсэн зам байхгүй. Нүүрээ улайлгаж, нүдээ бүлтийлгэн эргэж буцсанаас нэгмөсөн баларсан нь хол дээр!.. Ер нь ч ингэхэд жинхэнэ амьдрал, ухаан самбаа шаардах урамтай сайхан амьдрал одоо л эхлэх гэж байгаа мэт болжээ. Фон Гайер аятайхан санагддаг болоод үнэндээ удсан билээ. Хэн хэндээ нарийн яривал одоогоос хоёр жилийн өмнө сээтэн хаядаг байсан хэр нь газар авалгүй өдий хүрч, иймдээ ч хоёр сэтгэл өөд өөдөөс бүүр ч тогтохын аргагүй тэмүүлнэ. Гэхдээ энэ бол хайр дурлал биш, ердөө л хоёр биеийн таталцаан дээр харилцан ойлголцож, хэн хэнээ битүүдээ бахархах сэтгэл нэмэрлэснийх байлаа. Одоо ер нь тэр таталцааг зоргоор нь тавиад, Борисын тухай бодох болгонд саатал учруулдаг байсан эцсийн тэр нэг саадыг нь зайлуулчихад яадаг юм бэ?.. Харин ингэж гэмээж нь Борис, фон Гайер хоёрын хэн хэнд үнэ хүндээ барж өнөөгийнхөө сайхан сайхан боломжоос хагацна гэдгээ Ирина даруй ухаарав. Ингэхлээр чинь аанай мөн биеэ барьж, Борисыг жигшин зэвүүцдэг болсон хэр нь хайртай сэтгэлтэй янзаараа царайлаад байх минь дээр. Ингэвэл хадгаламж дахь мөнгө минь ч өсөөд л байна. Харин үүнээс хойш хамаа намбаагүй үрэхээ больё! Ариг нямбай, ахиж шунадаггүй хонгор нь байхдаа өмссөн зүүснээрээ болоод л байсан бол одоо ч харин хөлсний хүүхний ховдог сувдаг зан гаргаж, хумс сарвуугаа арзайлгаад л байдаг хэрэг. 

	Ирина дахин өндийж тэнгис рүү харав. фон Гайер эрэг тийш хурдан сэлнэ. 

	 

	 

	Герман эр эрэг дээр гарч ирээд, усаа сэгсэрч, хэсэг зуур тээнэгэлзсэнээ Ирина руу чиглэн ирлээ. Хүн амьтан ганц ч үгүй хоёулхнаа байгаа учир шууд явж дэргэд нь очоод суучих эвгүй санагдсан боловч Иринагийн найрсаг инээмсэглэл сэтгэлийг нь сэргээж, мань эр ялимгүй зожиг боловч нөхөртэй олон хүүхний дэргэд хавьгүй тохитой томоотой энэ залуухан хүүхэнд таалагддагаа дахиад мэдлээ. Баячуулын нууц янаг хүүхнүүд ямаршуу байвал зохих талаар боддогтой нь Ирина царай зүсээрээ ч зан байдлаараа ч үл нийцнэ. Ирина бол их ухаалаг, юм юмны тухай ярилцаж болохоор бөгөөд фон Гайер ийм хүүхэнтэй ховор тааралддаг, тааралдлаа ч гэсэн аль нэгтэй нь ойр дотно болж үзээгүй билээ. 

	— Та жаахан сэлэхгүй юм уу? хэмээн асуувал, Ирина:

	— Би сэлж огт чаддаггүй гэнэ. 

	Ирина герман хэлийг багшаар заалгахын зэрэгцээгээр биеэ дааж тун уйгагүй удаан оролдож байж сурсан тул намбатай аажим, цэвэрхэн ярина. Чухам энэ нь фон Гайерийн сэтгэлд таалагдав. Яагаад гэвэл энэ бол хүний нямбай, бат журамтайн шинж тэмдэг агаад германчууд үүнийг юу юунаас илүүд үздэг билээ. «Анагаах ухаан аргагүй л сайхан зохих мэргэжил нь» хэмээн герман эр бодов. Ингээд хайрцагтай тамхи. асаагуураа авчрахаар хувцас тайлсан байр луугаа байдгаараа хазганав. 

	Ингээд эргэж ирмэгц

	— Тамхи татаж болох уу? гэхэд нь хуучны ёсорхуу зан байдалтайд нь огт гайхаагүй Ирина. 

	— Бололгүй яах вэ гэнэ. 

	Софияд л энэ хүүхнүүдтэй явдал учиртайн талаар юу ч дуулддаггүй байлаа. Ганц бие тэрүүхэндээ амьдардаг энэ хүнийг Лихтенфельдийн хатуухан зэмлэх, засгийн газарт хэлэлцээ тулгах, «Никотиан» пүүс лүгээ гэрээ байгуулахаас бусад цагт ичимтгий амьтан гэж хэлэхэд бараг болох билээ. Идэр залуудаа ч гэсэн ийм л өөрөөр хэлбэл ажил албаны хувьд хатуу ширүүн, өөрт таалагддаг хүүхнүүдээсээ ичиж улайдаг эр байсан байх. Ирина харин мань хүнийг хүүхнүүдээс ичиж хулгадаг нь юу л бол гэж бодов. Ичиж хулгадагтаа биш элээж уйдчихсан эр байж мэдэх л байх. 

	— Надад ч гэсэн нэг янжуур өгөөч хэмээн Иринаг гуйхад фон Гайер Лихтенфельдийн мөнгөн хайрцаг шиг элдэв янзын гоёл чимэглэлгүй энгүүний эвтэйхэн дэцэдмэл хайрцгаа барив. Энэ хайрцаг эзэндээ яг тохирсон ажээ. фон Гайер олхиогүй эр биш боловч маяглах дэгжирхэхийг мэддэггүй, нуруугаар намхан, өргөн мөр, эвхгэр гэдэстэй хүн байлаа. Ихэнх элгэн хүрэн үстэй хүмүүсийнх шиг нил туяатай түлэгдэж борлосон арьсны нь цаана болдгор болдгор булчин гүрэлзэнэ. Нэг хөл нь нөгөөгөөсөө хамаагүй богино боловч энэ нь байр байдлыг нь Рихтгофений сөнөөгч онгоцны сумангийн дайчин нисгэгч явсныг нь харсан даруй мэдэгдүүлэм эрэлхэг болгожээ. Фон Гайерын төмөр шиг цэнхэр хоёр нүдний харц ширүүн ажээ. 

	Ирина янжуур асаагаад, өндийж суув. Герман эр хажууд нь эрүүгээ тохойлдон элсэн дээр сунаж хэвтлээ. Тэнгисийн ус аанай нуур шиг дөлгөөн хэвээрээ, булангийн эрэг дээгүүр суунагласан тунгалаг цэнхэр униар замхарч эхлэв. 

	— Таны амралт тавтай биз дээ? хэмээн Иринагийн асуусанд фон Гайер дурамжхан:

	— Амралт ч болог дээ гээд, инээмсэглэв. 

	— Яагаад тэр вэ

	— Амарна гэдэг бол юу ч бодож санах юмгүй тайван байна гэсэн үг. Гэтэл бид дайн болно гээд сэтгэл тун их догдолж байна. 

	— Дайн болохгүй байж мэднэ шүү дээ!

	— Тэр ч үгүй!.. гээд герман эр янжуурынхаа ёзоорыг элс рүү тайван шигтгэж, — Дайн гадаа хаяанд ирчхээд байна гэв. 

	Тэгээд Иринаг

	— Таныг харахад сэтгэл догдолж байгаа шалтгаан алга л даа гэхэд фон Гайер германчуудын сэтгэл догдолж байгаа шалтгаан бол бусад хүмүүсийнхээс шал өөр зүйл юм гэж хэлэх гэсэн янзтай дахин инээмсэглээд:

	— Догдлохоор барах уу даа? Тэгэхдээ харин бид ялна гэдэгтээ эргэлзэхгүй байна гэв. 

	Энэ үгийг их л эр бардуу янзтай хэлсэн нь герман хүний төлөв зан чанар лугаа гал ус хоёр шиг харш зүйл мэт Иринад санагдав. 

	— Тийм юм бол юунд нь зовоод байгаа хэрэг вэ? 

	— Дайтна гэдэг л байна!.. гээд герман эрийн царай өөр болсонд хөөрөх, харамсах хоёр хослон байгааг нь Ирина мэдлээ. фон Гайер цааш ярьсан нь: — Тийм шүү!.. Дайтна гэдэг л байна! Гаген Фон Трониег Кримгильдийн хүүтэй тулалдахад нибелунгүүд сэтгэл догдолж л. байсан, бүхнийг сэтгэж бусад хүмүүсийг сурган хүмүүжүүлж удирдан дагуулдаг герман хүн бүхний сэтгэл өнөөдөр догдлон минийх ч гэсэн тэдний нэг адил догдолж байна... Энэ дэлхийнхэн үүнийг зэрлэг балмад зүйл гэж үзэж байгаа юм. Харин энэ бол тийм биш, цогцлон биелэхийнхээ төлөө тэмцэж буй үзэл санаа гэдгийг бид сайн мэдэж байна... Та германчуудыг нэг нүдээр үзэж чаддаггүй юу? хэмээн гэнэт асуув. 

	— Энэ талын юм огт бодож байсангүй. 

	— Энэ чинь хамгийн моод болоод байгаа зүйл шүү дээ? Ирина тэгэхэд нь

	— Та бид хоёр адил, моодноос жаахан хоцорсон улс юм... Гэхдээ германчуудад хайртай байхын тулд нэг бол гүн ухаан оролдох, эсхүл тамхины наймаа хийх хэрэгтэй л дээ гэв. 

	— Та бол яриангүй гүн ухаантан:

	— Арай ч биш шүү! Та ингэхэд тамхины худалдаачны дунд амьдардгийг минь мартаж болохгүй. 

	Фон Гайер жуумсхийн:

	— Та тун аятайхан үг хэллээ!.. Тамхины худалдаачдын амьдралд би ч гэсэн дургүй. Харин та зарим үйл явдлын талаар ямар бодолтой байдаг вэ дээ? Софиягийн оюутнууд манай элчин сайдын яамны байрны цонх хагалах гэж оролдсон. Герман гимназийн нэг сурагч ангийнхаа багшийг нийтийн өмнө шоолж байсан. Хиамны дэлгүүрт нэг болгар хүн герман хүний нүүр лүү дэлссэн байсан... 

	— Энэ бол дундчуудын л хийж байгаа ажил. 

	— Та бол үүнийг дэмжих үү? 

	— Үгүй!.. гээд Ирина инээж — Би гүн ухаантан болох гэж хичээдэг гэв. 

	— Тэгвэл та хувиа боддог болж яваа хүн юм. 

	Ирина аанай инээж

	— Тэр ч харин үгүй шүү!.. Би таныхаар л бодож сэтгэдэг болох гэж оролдож байна... Германы үзэл санаа цогцлон биелэх эсэхэд та сэтгэл зовж байна. Энэ тэмцэлд чинь сайндаа хэдэн мянган хүн хагартлаа баяжиж бусад нь цөм их бууны идэш болно шүү дээ... Гэхдээ их бууны идэш болох тэр хүмүүс бол ням гарагт пиво ууж, зайдас идсэн шиг найрал хөгжим чагнаж суудаг дорой буурай, дунд гарын хөөрхийс л дээ... Тэгээд тэд германы үзэл санааг цогцлуулахын төлөөнөө үхэхээс татгалзвал та түүний нь зөв гэхгүй биз дээ? 

	Герман эр хөмсөг атируулж, намбатайгаар:

	— Таны ингэж илэн далангүй ярьдаг болсон надад сайхан санагдаж байна. Гэхдээ та манай нэрт гүн ухаантны санааг гуйвуулж байна гэв. 

	— Гуйвуулах юу байх вэ, тэр гүн ухаантны тань санаанаас л тодорхой дүгнэлт хийх гэж оролдож байгаа минь энэ. 

	— Тэгээд л буруудаж байна!,... Ницше бол хар бор олныг үзэн яддаг, тиймдээ ч тэднийг ивээн соёрхогч аугаа их хүн болсон юм. Тэр бол тэднийг зайдас, пиво найрал, хөгжмөөс нь хоёр яс салгах гэж бодсон хүн. Чухам энэ чинь тэгээд германы түүх, гүн ухаан, хөгжмийн гол үндэс нь хэрэг шүү дээ. Герман үндэстэн чухам ийм аугаа их үүрэг гүйцэтгэх тавилантай юм. 

	— Та юм болгоныг дэндүү гойд сайхан бодож, гоёж гооддог хүн бололтой... Тамхиныхан таны энэ үгээр бамбай хийдэг улс. Таны гүн ухаан энэ дэлхийн юм болгоныг зөвтгөж чадахуйц болохоороо тун аятайхан юм. Харин би л лав итгэхгүй!.. Герман үндэстэн үүргээ гүйцэтгэн гүйцэтгэтэл би дунд зэргийн тэгэхдээ амиа боддог боловч ухаалаг, өөрт ашигтайгаар боддог хүн хэвээрээ байсан минь дээр гэж боддог... Ер нь ч тантай ам ангайх болгондоо энэ шийдвэрээ ягштал баримтална. 

	Герман эр хөх төмрийн өнгөт хүйтэн цэнхэр нүдээрээ гайхсан янзтай хяламхийв. Татгалзсан үг хэлэх гэж завдсан боловч Костовын ирж явааг хармагц ам ангайн хоцров... 

	 

	 

	Германы радио станцын нэвтрүүлэг сонсож, хүн төрөлхтний хувь заяаны талаар олиггүй муухай бодолд автаад явсныг хэлэх үү, эрэг дээр ирээд үзсэн зүйл нь, нэг үгээр хэлэхэд юм юм нийлж «Никотиан» пүүсийн ерөнхий мэргэжилтнийг санаа сэтгэлээр унагажээ. Тэрээр одоо цагаан өмд, богино ханцуйтай дэгжин пиджак өмссөн харагдана. Хувцас хунар нь жаахан залуудсан боловч Костовт зохижээ. Зуны хамгийн дэгжин «Саламандра» нэрт шаахайдаа элс оруулчихгүйн тулд сэмхэн сэмхэн явсаар өнгөрөхдөө Ирина, Фон Гайер хоёрт хайнгуудхан толгой мэхийгээд, хувцсаа тайчихаар байрнуудын нэг рүү оров... Хэсэг зуурын дараа усанд сэлдэг богино өмдтэй гарч ирлээ. Богино өмдний нь хурц улаан, тод хөх судал түлэгдэж борлосон биеийн нь өнгө лүгээ сайхан тохирч мань хүн өнгө ингэж тохируулахын тулд цээжний бах өвчнөө хөдлөхийг ч юманд бодолгүй, хачин тэвчээртэйгээр хамаг биеэ наранд ээж шардаг байжээ. 

	Костовыг хувцсаа тайчаад гарч ирэхэд зуслангийн харш руу очдог харгуйгаар Зара, Лихтенфельд хоёр хэсэг амрагчидтай ирж яваа харагдав. Амралтын эрээн гоё хувцас, зуны өнгөтэй плать өмссөн эрэгтэй эмэгтэй олон хүнийг харахад атар хээрийн алаг цэцгийн баглаа гэмээр. Бөөн хүмүүс эрэг дээр ирээд сүүлээ дэлгэсэн сүрэг тогос шиг чухаг амьтад тус тусын байр луу тарцгаав. Гэхдээ өнөөдөр энэ тогосуудын маань өнгө зүс өчигдрийнх шиг байхаа больжээ. Радиогоор сонссон зүйлдээ аль эсхүл зуны сайхан цаг шувтрах тийшээ хандаж, зугаа цэнгэлдээ ханаж ядрах болсондоо ч юм уу, намрын зэврүүн уур амьсгалд тух алдсандаа ч ингэсэн байж мэдэх юм. Хонгор шар нар ээвэрлэж, тэнгисийн мандал нам тайван цэнхэртэхүй нь тэр аяараа гунигт дарагдсан мэт. Энэ ертөнцийн ямар нэг үл үзэгдэгч зүйл зунаа дагаад эгнэгт хаян одож байгаа юм шиг санагдана. Хүүхнүүдийн инээлдэх тэрүүхэндээ цангинан намсаж, эрэгтэйчүүл тамхины утаа суунаглуулан тав тух нэгэнт алдсан янзтай, ахимагдуу хэсэг нь шивэр авир гэлцэж залуучуул нь цэргийн алба, бэлтгэл сургууль хийсний татвар хоёроос ямар аргаар яасхийж мултрахаа зөвлөлдөнө. Эдгээр хүмүүс цөм л ерөнхий мэргэжилтний нэгэн адил шөнө орой болтол европын орнуудын нэвтрүүлэг чагнаж, өглөө босмогцоо дахин дахин радио хүлээн авагчийн дэргэд шавалдан, өглөөний сонины хуудас шуналтайяа эргүүлж тойруулж дуулсан бүхнээ харилцан ярилцаж байгаа нь энэ билээ. Зарим хүн түрээснийхээ төлөө санаа зовж суухад зарим нь улам ч баяжих бололцоо гарч магадгүй гэсэн бодлоо шүлс үсэргэн ярина. Энэ дэлхийн хүн ардын амь нас дээсэн дөрөөн дээр дэнжгэнэж байлаа. Түүнийг аврах гэсэн арчаагүй хуумгай, ашиггүй нь илт оролдлого тасраагүй хэвээр ажээ. Юун гэвэл Гендерсон дахиад л Лондон руу нисжээ. Ингэж байтал эцсийн даваан дээр ид шидтэй юм болж, ухаан жолоогоо алдсан германчууд Өрнөдөө орхиж Дорнод руу довтолж болох юм шүү гэж хэн хүнгүй л бодно. 

	Уруу дорой бодолд дарагдсан мэргэжилтэн Ирина фон Гайер хоёроос зайдуухан очиж суулаа. Юм бүхэн ингээд дуусдаг байжээ!.. Энэ дэлхий тэр аяараа мөхөх тийшээ хандаж эд баялаг энх тунх эрх жаргалт амьдрал дайн дажны хөлд үрэн таран болоход дараа нь юу болохыг хэн мэдэх хэрэг вэ. Костов хүн амьтныг хайнгуудхан харна. Улс бөөн бөөнөөрөө нэмэн ирж эрэг дээр хөл хөгжөөнтэй болж, нарны элч ч чангарлаа. Тэнгисийн зүгээс ус цалгих, хүмүүс инээлдэх тоглоом тохуу хийлцэх сонстоно. 

	Усанд сэлэгчдийн зарим нь их л хөөр хөгжөөнтэй агаад ам мэдэн маргалдаж, европ тивийг донсолгон доргиосон ган болд нударгын лут хүч чадлыг магтана. Ам мэдэн буврах, арчаагүй иш үндэс гаргаж байгаагаар нь эдгээр хүмүүсийг өндөг, гахайн мах, үр жимс, тамхи гадаадад гарган дамлаж гэнэт баяжсан муусайн юмнууд болохыг нь гадарлахад хялбар, борооны дараах тэнгэрийн дүлий шиг олширч олигтой амралтын газруудаар пиг дүүрэх болсон энэ хүмүүс өөрийг нь дайран доромжилж буй мэт Костовт санагдав. 

	Ингээд дэмжих бол уу гэсэн янзтай Ирина, фон Гайер хоёр луу харсан боловч түрүүхэнд өөрөө тэр хоёрыг бараг дайсан мэт үзэж хоёр алхам зайтай суусан учир тэдний ярианд шууд оролцох аргагүйдэв. Тэр хоёрын яриандаа улайрсан янзтай байдал Костовын зэвүүг хүргэв. Энэ хүүхэн маань хагацахын түүс болж байгаа тэр ертөнцийнхөө уналтад өртөөд өгчээ. Энэ хоёр маань юу яриад байгаа хэрэг вэ, ердөө л арилжаа наймааны талаар ярилцаж сууна уу, аль эсхүл ажил хэргийн хажуугаар, ашиг хонжоо хамаагүй амин хувийн юмаа ярилцаж байгаа хэрэг үү гэж мэргэжилтэн таахыг оролдов. Гэвч Ирина герман эр хоёр тун аяархан ярьж байсан болохоор мань хүн юу ч дуулсангүй. 

	Тэгээд Иринагийн гэнэт:

	— Сонин юу байна даа? хэмээн чангаар асуухад Костов дурамжхан:

	— Германы радио станц болгон марш нижигнүүлэн, удахгүй чухал мэдээ нэвтрүүлнэ гэж анхааруулж байна билээ. 

	— Чухам хэдийд нэвтрүүлэх юм бол оо? 

	— Үдийн хэрд юм байлгүй дээ, яг төдийд өдийд гээгүй. 

	— Польшид тулган шаардах бичгийг нэвтрүүлэх юм байхаа гэж фон Гайер хэнэггүй өгүүлээд Иринаг:

	— Польшчууд хүлээж авч мэднэ дээ гэхэд, хариуд нь:

	— Тэр ч юу л бол гэв. 

	Герман эрийн цийлгэр цэнхэр нүд тэнгисийн зүг ширтэв. Тэртээ мандалд болгарын хамаг байдаг флот болох бөмбөг зөөгч хөлөг онгоцнуудын цуваа бүртийн харагдах ажээ. Цэргийн жагсаал хийж яваа бололтой, ирээдүйн хань хамсаатандаа чин үнэнчээ илэрхийлж араа шүдээ ярзайлгаж байгаа хал балгүй бяцхан араатан гэлтэй. 

	— Тэгвэл энэ чинь дайн гарна гэсэн үг шүү дээ!.. хэмээн Иринагийн дуу алдахад, герман хүн:

	— Дайн гарцаагүй гарна гэв. 

	Костов мань хоёрын харилцаа аль хэр гүнзгийрснийг тааж мэдэх гэж хичээн германы тулган шаардах бичиг үл шалих зүйл гэж бодсон янзтай. 

	— Өнөө орой хотод симфони хөгжмийн концерттой. Эртхэн билет захимз гэсэнд герман эр:

	— Би үзэхгүй гэв. 

	Юу ч байсан үзэж харах дургүй фон Гайер ингэж хойш суудаг нь ч аргагүй зүйл билээ. 

	Ирина руу хандаж:

	— Та үзнэ биз дээ? гэж асуусанд тэрээр зэгсэн сандарч

	— Би ч гэсэн үзэхгүй. Машинаар хуулж бичих нэлээд ажил бий гэв. 

	Костов гунигтайяа инээмсэглэнэ. Ирина нөгөө нэг дэлүүнийхээ өвчний тухай бичсэн зүйлээ аль хэдийн хуулж гүйцсэн гэдгийг мэдэх билээ. 

	Тэгээд болгар хэлээрээ, ууртайхан:

	— Тийм ч байх гэж бодсон юм гэв. 

	Энэ үг Иринаг сүрхий цочроосон тул ёжтойгоор:

	— Та аль уржигдраас л хойш яриад байгаа шүү дээ. Эзэн хааныг үзнэ гэж мэдсэн болоод тэр биз гэхэд нь мэргэжилтэн уурлаж:

	— Үзэх ч юм уу, үзэхгүй ч юм уу хэн мэдэж байсан юм бэ? Гол нь та бидэн шиг тэнэг юмнуудтай учирсандаа баярлах хэрэгтэй... Тэргүй бол би ч үзэхээ болиод та нарт саад хийж мэдэх л байх гэв. 

	— Та нар ямар ч аюулгүй улс:

	— Хүрд хүчээ авч орхисон хэрэг үү? 

	— Хүчээ авахаар барах уу даа? Ингэж амархан эргэлдэх юм гэж хэн ч санаагүй байсан хэрэг:

	Костовын хамаг бие хачин болов. Янжуур гаргаж асаасан боловч татсангүй элс рүү хатгав. Тамхи татаж болохгүй гэж эмч хатуу хориглосон хэр нь өглөөнөөс хойш арав дахь янжуураа асаасан нь энэ байлаа. Фон Гайер болгар хэл муу мэддэг боловч түр тар яриаг анхааралтай чагнаж байснаа Костов Ирина хоёрын хэн хэний нь дуугүй болмогц:

	— Хааяагүй л гэдсэндээ хөлөө хийлцэж байх шив дээ? хэмээн тоглоом хийж сураагүй герман хүний эв дүйгүй байдлаар өгүүлэв. 

	Тэгэхэд нь Ирина:

	— Таны хэлдэг үнэн! Тамхины уур амьсгал эргэн тойрныхныгоо хордуулж гүйцээд байна гэж зөвшөөрөв. 

	Мэргэжилтэн эр тэр хоёрыг гайхан харна. Мөчөөгөө өгөөгүй мөн ч довтлоод үзэх гэж завдсан боловч энэ үеэр Зара Лихтенфельд хоёр ирж саад болов. Тэр хоёрыг хэн хүнгүй хүйтэн угтлаа. Ирина явахаар завдав. Барон Лихтенфельд туранхай, шувтан ташаа, дэндүү урт хоёр хөл болсон эв хавгүйхэн биеэ наранд ээхээр элсэн дээр сунаж унахад, Зара харин есөн өнгийн хээ хуар болсон шинэ хувцсаа улс амьтанд гайхуулах санаатай гэдийн зогсож байлаа. Шар ногоон цэцгийн дээгүүр үл мэдэгдэх ягаан ягаан эрвээхэй нисэж яваа хээ хуартай хувцсыг нь хүмүүс гайхан харах агаад хачин тод толбо судал сэлт чухам ямар учир утгатай зүйл болохыг тааж ядсан тэд хувцасны эзнийг ямар хүн болохыг мэдэгдүүлэх «таних тэмдэг» юм байх гэж боджээ. Хачин янзын хувцсаа хүн амьтанд олигтойхон харуулсан Зара европын гурван улсын хэлээр торохгүй сайн ярьдгаа мэдэгдэх гэж шулганан фон Гайер Лихтенфельд хоёрын дунд орж элсэн дээр суулаа. Түүний бие бялдар гоолиг агаад хөлийнхөө хумс хурууг янзалж будаад толгойгоо шар алчуураар ороожээ. Араб маягийн борхон царай нь залуу халуун насны өнгө зүс алдаагүй боловч улирах цагийн эрхшээлд автсаны дээр харчуулыг улам бүр жигшин зэвүүцдэг болсны улмаас харц нь өөр болжээ. Урьдын гэнэн хонгор өрөвдөлтэй хөнгөмсөг байдал алга болж, эрэмгий хашир эрээ цээргүйн шинж илт мэдэгдэнэ. Зара түрүүч түрүүчийн нууц амрагуудаасаа зэгсэн их хөлжиж хоцорсон хэр нь одоо ч гэсэн бас Лихтенфельдийг чадах чинээгээрээ сорж байв. Лихтенфельд арга буюу германы тамхины үйлдвэрээс авдаг асар их цалин пүнлүүнээсээ үе үе урьдчилахаас гадна, Прайбишээс зээлдэхэд хүрнэ. Зара харчуулыг хамгийн их мулзлах сургуультай болсон хэр нь энэ муу мулгуу Лихтенфельдийг гар эцээхэн тэнийлгүүлж чадалгүй өдий хүрчээ. Баронд аль хэдийнээс ой гутах болсон боловч аанай бас мөнгө авдаг германы тагнуулын газрын итгэлийг алдахгүйн тулд арга буюу холбоотой хэвээр явах ёстой байлаа. 

	Фон Гайер Зараг харах болгондоо үргээвч салж, өгдөггүй ялаа санаанд нь орж, зэвүү нь хүрнэ. Аятайхан хүүхэн болгонд ая тал засах боломжийг талаар өнгөрөөж сураагүй Лихтенфельд Ирина, Костов хоёрын хоорондын чөлөө зайг шалавхан эзлэв. Тэрээр Иринаг усанд сэлэхийг зааж өгье гэж хорин хэдэн удаа сануулсан боловч Ирина татгалздаг байлаа. Санаж сарвайгаад санааны гарз гэдэг чинь ёстой энэ хүүхнийг хэлдэг юм байжээ хэмээн барон лавтайяа ойлгожээ. Ийм хүүхэн үнэ хүрэлгүй яах вэ?.. Лихтенфельдэд тийм их мөнгө хаана байх билээ. Ядуу дорой төрсөндөө гутрах, өглөөнөөс аваад өөдлөөгүй сэтгэл санаа үймрэн хямарна. Бараг шөнөжин германы нэвтрүүлэг чагнасан бөгөөд австрийн нэг муу бага дарга далан сая герман хүний, тэгээд бас Эбергардт фон Лихтенфильдийн толгойг мэднэ ээ гэнэ шүү гэж бодохоос уур нь хүрч, уруу царайлна. Бароныг хүүхнүүд сатааруулдаг авьяасаа Иринад гайхуулж байх завсар Зара араб маягийн толгойгоо фон Гайер тийш хазайлган зуслангийнхан доторх англид талтай хүмүүсийн хоорондын шинэ сэргэг үг ярианы талаар их л учиртай ярьж эхлэв. Зарагийн зэгсэн их давс хужир нэмсэн энэ яриа сонсохын ч хэрэггүй тэнэг зүйл байв. Герман эр дур нь гутсан янзтай яриаг нь таслаад иймэрхүү юмнуудын гар харахад хүрсэн герман улсын тагнуулын газрын өмнөөс нүүр нь улайсан боловч яах ч арга байсангүй. София дахь тагнуулын салбарын толгойд хөдөөгийн нэг танил обергруппенфюрерийнхээ дэмжлэгтэйгээр дипломатын албанд шургалсан жирийн нэг муу цагдаа суудаг байлаа. 

	Хэсэг азнатал Ирина босож хувцлахаар явав. Лихтенфельд Зара хоёр усанд орж, Костов фон Гайер луу дөхөн суугаад: 

	— Энэ ер нь ямаршуу хүүхэн бэ? гэж Иринагийн тухай сонирхоход нь:

	— Ноён Моревын хөлсний хүүхэн гэвэл фон Гайер:

	— Энэ чинь тэгэхдээ муу талаараа тэр биш биз дээ? гэнэ. 

	— Тэр ч тийм л дээ!.. Ноёнтон Морев ер нь хүүхнүүдтэй эрээ цээргүй үздэгийг хэлэх үү, энэ хүүхнийг ч нэг биш удаа хуурч гомдоосон байх. Энэ хоёр маань одоо хоёр тийшээ, болдгийн даваан дээр гараад байгаа даг. 

	Герман эр хөгжилтэйгөөр:

	— Аан тийм бий!.. Хүүхэнд тэгээд харамсалтай байгаа байх л даа? гэнэ. 

	— Тийм байх. Танд харин гомдол мэдүүлсэнгүй юу? 

	— Гомдол мэдүүлэх нь юу юм бэ? маяглаж л үзэж байна. 

	— Нэр нүүрээ бодож тэр биз дээ. 

	Фон Гайер хайнгуудхан:

	— Харамсалтай л байна?.. Тэгээд одоо хоёр тийшээ болох хэрэг юм биз дээ? гэж давтан асуув. 

	— Тэр нь ч харин юу л бол. Энэ хоёр ер нь хэн хэнгүйгээрээ байж чадахааргүй болсон улс. 

	— Хоёр тийшээ болчихвол та бид хэд хөзөр сайн нааддаг нэг хүнээсээ хагацах хэрэг шүү дээ гэсэн герман эрийн дууны өнгө үнэхээр харамсаж байгаа янзтай. Костов тэгэхэд нь гунигтайяа:

	— Тийм ээ, хагацна!.. Орлого олох одоогийнхоос нь арай цэвэр эх сурвалжтай болгохгүй бол ч тогтоохгүй л дээ гэвэл фон Гайер. 

	— Жишээлбэл ямар их сурвалж байна вэ? гэж асуув. 

	— Жишээлбэл шагнал байна. 

	Фон Гайерын овор багатай нүүр царай огт өөрчлөгдөөгүй боловч хоёр нүдний нь буланд хүйтэн инээд нь хүрч байгаагийн шинж тэмдэг олон нарийхан үрчлээ бий боллоо. 

	— Энэ талаар бодох хэрэгтэй л дээ гэхэд нь мэргэжилтэн:

	— Энэ хүүхэнтэй хамаагүй хандаж болохооргүй хүн гэж нэмэн хэлэв. 

	Герман эр ямар нэг зүйл тунгаан бодох мэт тэнгисийн цэнхэр мандал ширтэж хэсэг дуугүй байснаа инээмсэглэн:

	— Та ер нь хүүхнүүдэд хэтэрхий уян сэтгэлтэй хүн үү дээ? гэхэд нь Костов уурлах нь холгүй. 

	— Тэр ч үгүй шүү гэв. 

	Фон Гайер дахиад инээмсэглэж:

	— Тэр яах вэ? Ямар нэг юм бодъё л доо. Тэгэхдээ худалдагчийн талаас л шагнал олгох болно. Германы тамхины үйлдвэрийн хөрөнгийг танил талдаа тараах эрх надад даанч байхгүй гэв. 

	Костов үг дуугүй толгой дохин, герман хүн тамхиныхаа дэцэдмэл жирийн нэг хайрцгийн тагийг хэнэггүй тогшин хэсэг азнаад, Иринагийн тухай яриаг ор тас мартсан янзтай:

	— Та дуулсан биз дээ? Германы тамхины үйлдвэр зарим нэг шалтгааны улмаас «Никотиан» пүүсээс худалдаж авах тамхиныхаа хэмжээг арга буюу багасгах болсон тухай өчигдөр орой би танай эзэнд хэлсэн гэв. 

	Мэргэжилтэн хүйтнээр:

	— Өчигдрөөс хойш эзэнтэйгээ уулзаагүй явна гэв. 

	Фон Гайер хэнэггүй царайлан ингэж ярив. 

	—Тамхи бэлтгэн нийлүүлэх ажлыг нэн жижиг пүүсүүдийн хооронд хувааж өгөхийг болгарын эдийн засгийн эрх ашиг шаардаж байгаа юм. 

	Костов тэгэхэд нь

	— Тийм ээ, дээ гэж аман дээрээ зөвшөөрсөн боловч: «Болгарын эдийн засгийн талаар санаа зовдог болсоор та удаж байна уу?” гэж бодов. 

	— Бид болгарын эдийн засгийг Европын нийгмийн амьдралыг өөрчлөн байгуулах төлөвлөгөөндөө оруулах бодлоготой байна. 

	Мэргэжилтэн дурамжхан дуугаар

	— Тэгнэ ч байх гэж бодож байсан юм гээд «Тамхины үнэ улам хямдруулахад чинь та нарт «Никотиан» пүүс саад болоод байгаа юм биз дээ» гэж бодов. 

	— Танд хачин зүйл санагдаж байж болно... 

	— Үнэнийг хэлэхэд хачин саад байх ч юу байх вэ дээ («Бид чинь бас тийм ч тэнэг малууд биш шүү!»)

	— Та бид нар хэзээнээс аваад сайн нөхөд явж ирлээ. («Герман улстай бараг ганцаараа худалдаа хийж асар их орлого олох боломж Германы тамхины үйлдвэр л та нарт олгосон шүү дээ»). 

	— Үүнийг үгүй гэх газаргүй гээд, Костов: «Та нарын баяжсан чинь багадаад байна гэж үү?” гэж бодов. 

	— Хойшид ч та бид нар сайн нөхөд хэвээрээ байна гэж найдаж сууна. («Тэгэхдээ бид «Никотиан» пүүсийн хүзүүнд угласан гогцоогоо зэгсэн чангаруулна даа!»)

	— Хэний манаагүй л тэгж бодож байна. («Харин тэр гогцоо чинь тасарчхаж мэдэх байх шүү»)

	— Сайн хэрэг... гэхэд нь герман эрийн дуунд бараг илэн далангүй дээрэнгүй өнгө тодорч, — Танай эзнийг энэ талаар эх оронч сэтгэл, гаргасан явдалд хувиасаа их баярлаж байна гээд дотроо: «Герман тамхины үйлдвэр Болгарт дархан эрхээ алдахаас нэгэнт өнгөрсөн болохоор «Никотиан» пүүсийн багалзуурыг тас базах хэрэгтэй!» гэж бодно. 

	— Манай эзэн маш ухаантай хүн. («Та нар «Никотиан» пүүсийг яаж ч чадахгүй. Яагаад гэвэл түүнээс өмнө танай тэр солиотой фюрер Герман улсыг мөхөөнө»), 

	— Үнэхээр ухаантай хүн юм. Болгарын ард түмний хувь заяа манай зэр зэвсгийн сүр хүчтэй салшгүй холбоотойг танай эзэн ухаарч байна («Бид хэцүү ширүүн тулалдаанд орно. Дорнодын байр байдал одоо болтол тодорхой мэдэгдэхгүй байлаа ч гэсэн тэр»), 

	— Яриангүй тийм!.. («Хар муусайн тэнэгүүд!.. Тийм байж дайтахын хэрэг юу вэ?»)

	Хэн хэн нь дуугүй болж, битүүхэндээ бие биеэ зэвүүцэнгүй харав. Энэ хоёр хүн хэн хэнээ хүндэтгэдэг төдийгүй хоёр биедээ аятайхан, санагддаг боловч тамхины тухай яригдахын цагт бүх хүн төрөлхтний хувь заяаны талын асуудал хоёрдугаар зэрэгт оржээ. Хэн хэний нь хоёрдмол санаа бодолтой яриа үүгээр шувтарч аль аль нь хувийнхаа түгшүүрт, мухар сохор санаашралд автав. 

	Фон Гайер яаралгүй босож:

	— Явахаас биш дээ. Наранд хэтэрхий удаан байчихлаа гэв. 

	Костов салах ёс намбатай гүйцэтгээд, хувцсаа өмсөхөөр байр луу явав. Хэсэг азнахад эрэг дээр зуслангийн харш тийш очдог зөргөөр байдгаараа хазганан мацаж явааг нь мэргэжилтэн харлаа. Хүмүүжил сайтай хүн байж яасан ч сээрдүү, зэвүүн эд вэ гэж Костов бодож суув. Тэнгисийн эрэг дээрх харшид минь зочлоорой гэсэн Борисын урилгыг хүлээж аваад хариуд нь харин бэлтгэн нийлүүлэх тамхины чинь хэмжээг багасгалаа гэж мэдэгддэг байна шүү. Гэвч бас түүний хувьд аргагүй л дээ гэж бодсон Костов инээмсэглэв. Ичих зовохыг мэдэхгүй зусардаж байгаа хүнд ичгүүр сонжуургүй загнахаас өөр ч яах юм билээ дээ. Грек, туркийн тамхины баян эзэд ийм зантай болгосон хэрэг биз дээ. 

	Мэргэжилтэн ингээд элсэн дээр сунан хэвтэж, нүдээ хамхив. Эргэн тойрны амьдрал энэ удаа дахиад л өмхөрч өгөрч гүйцсэн, мөхөх тийшээ ойртож байгаа санагдав.Иринагийн дүр байдал хүртэл сэтгэлийг нь хөдөлгөхөө больжээ. Энэ хүүхэн одоо сайхан хэвээрээ боловч хүн бүхний зугааны хөөрхий амьтан болсон санагдаж хамаг бие нь хачин гунигтай болоход Костов давлагаан цалиглах чимээг чих тавин чагнаж юм юмыг мартах гэж оролдов. 

	Энэ үеэр зуслангийн харш өөд очдог харгуйгаар явж байсан Фон Гайер ганцаараа болмогц хуучин заншлаараа герман үндэстний сүр жавхлангийн тухай гунигт мөрөөсөлдөө дарагдав. Энэхүү сүр жавхлангийн цогцлолын тухай найраглалыг бадрангуй хөгжөөгч гүн ухаантнуудын чуулга чихэнд нь хангинаж, Вагнерийн хөгжмийн ер бишийн эгшиг түрэн авч хязгааргүй хоосон зай, цагийн урсгалд дагуулан одно. Чуулга ялалтыг биелэгдэхийн хамт хүний сэтгэл санаа цөлмөгдөн цулгуйрах түрлэг хөгжмийн эгшигнээ гунигт харшлал цуурайтах нь хувь заяаны аймшигт хараал зүхэл чихэнд хадах мэт. Герман эр хазганан, сэтгэл нь догдолж, яагаад ч тэр юм бэ өөрөө мэдэлгүй алхаагаа ширүүлэв. Нарлаг сайхан энэ өдрийн нам гүмийн дунд, тэнгисийн хөдөлгөөнгүй цэнхэр мандал дунд наранд хатсан өвч ногоон чулуун дундуур гүйж яваа гүрвүүлийн биед ямар нэг аймшигт зүйл нуугдаад байх шиг гэнэт санагдав. Энэ бол сүр жавхлангийн араас дагалдахаас татгалзсан бие цогцсын этгээд эсэргүүцэл бүлгээ. Халуунд ширүүн алхалсанд эцэж, хөлс нь цуварсан өөрийн нь хамаг бие ч гэсэн захиргаагаа алдсан мэт бодогдов. Гэвч мань эр биеэ барьж элдэв эвгүй бодлыг үлдэж хөөгөөд цааш явлаа. Гүн ухаантнуудын нөгөө чуулга Вагнерийн хөгжмийн эгшиг чихэнд нь дахин хадсан боловч энэ удаад харин хувь заяаны занал зүхэл ёрлосон гунигт харшлал сонстохгүй болсон байлаа. Ингээд герман эр хорин таван жилийн өмнө зуны яг л ийм нэгэн өдөр дайсныг хиар цохихоор сөнөөгч онгоцноо анх удаа суусан идэр залуугийнхаараа дайнд сэтгэл нь хөөрч, дайтах хүсэл нь буцлав, Хаяанд ирж буй дайны нүргээн чихэнд нь хоногшиж, сэтгэл зүрхэнд нь ямар нэг эртний элэнц хуланцын сэрэл сэргээнэ. Дайн дэгдэхэд хоёр гурван өдөр, магадгүй хоёр цаг үлдээд байлаа... 

	Оройн таван цаг гэхэд хүмүүс германы станцууд өглөөнийхөө зарласан мэдээг дамжуулна байх гэж хүлээн хооллох өрөөнд хүлээн авагч тойрон цугларлаа. 

	Костов энэ дэлхийн өнцөг булан болгоны нэвтрүүлэг барин хүлээн авагчийн тохируулга залхуутайяа эргүүлнэ. Хар бараан үүлс улам бүр өтгөрч, мэдээ сэлт цаг болгон түгшүүртэй болж үйл явдал юунд ч торж саатахаар биш үерийн ус шиг хуйлран айсуй. Франц английн станцууд бүх нийтийн дайчилгааны явцын талаар мэдээлж, Москва дайн хийхийг буруушаан герман-зөвлөлтийн гэрээг төлөв түвшин таниулж байлаа. Хамба ламтан гуай энх амгалан биелэгдсэн уран гоё айлтгал бэлдэж, Пилат шиг хилэнц нүгэл хийснээ нуухын тулд эртхэн мөрөө баллах гэж хичээнэ. Америкийн засгийн газар Германы дэвсгэр нутгаас гарахыг өөрийн улсын харьяат нарт уриалж байлаа. Берлин, Гамбургийн радио станц цэргийн маршийн завсар чөлөөгөөр герман цөөнхийг дарлаж буй мэт польшчуудын зэрлэг балмадыг гайхна. Гэвч үүнийг нь фон Гайер Лихтенфельд хоёр хүртэл үнэмшсэнгүй. Нэг хэвээр цутгасан юм шиг удаа дараагийн ийм нэвтрүүлгээс ганц зүйлийг юун гэвэл польшчууд ердөө л амьд явахаас уйдаад германы бөмбөгийг толгой дээрээсээ асгаруулахын хүслэн болж байгаа улс юм гэж мэдэж болохоор билээ. Нэвтрүүлэг нэг үе тасалдан нэг үе давхцан хутгалдаж, аймшигт нүргээн болон хувирч агаар тэнгэрийн алс зай дамжин айж цочирсон сая живаа хүмүүсийн ой тойнд орж шингэнэ. Ингээд мэргэжилтэн тохируулыг бүжгийн хөгжим нэвтрүүлж буй Софиягийн долгион дээр болгоод ядарсан янзтай босмогц Лихтенфельд очиж суудалд нь суув. 

	Зара тэгэхэд нь:

	— Эбергардт гуай минь хэсэг зуур амрааж үз!.. Бүжгийн хөгжим сонсоцгооё хэмээн гуйв. 

	Эбергардт харин сөлөр хоёроороо өөдөөс нь хялайн хараад германы станц олж тохируулахаар эргүүлж эхлэв. Гэнэт Берлингийн радио гайхалтай мэдээ нэвтрүүлэв. Гендерсоныг рейхсканцлярт цэргийн ёслол болон хүлээж авчээ. Хооллох өрөөнд байсан хүмүүс чих тавин чагнана. Бөөн хар үүлний завсраар бүдэг туяа туссан шиг дайн ашгүй дэгдэлгүй өнгөрөх нь үү гэсэн үл ялих найдлага төрнө. Радис чагнаж хамаг бие нь хөшчихөөд байсан улс хөдөлж чилээгээ гаргалаа. Хэсэг азнатал чухал мэдээ маргааш болтол хойшилсон гэж зарлав. Польшийн хань холбоотнууд Гитлерийг дорно зүг чиглүүлэхээр эцсийн удаа оролдож үзжээ. Хооллох өрөөнд байсан хүмүүсийн сэтгэл сэргэв. Костов хүртэл нийтийн өөдрөг байр байдалд татагдан, Виктор Ефимовичийн хотоос дөнгөж сая авчирсан билет барьчихсан. 

	— Концерт үзэцгээх юм биш үү? гэхэд нь Зара өөрийгөө болон Лихтенфильдийн төлөөнөөс:

	— Үзэлгүй яах вэ гэнэ. 

	Борис бас үзэхээр болж, Ирина фон Гайер хоёр л дахин татгалзав. Костов тэгээд:

	— Тийм бол та минь оройн хоолоо наашлуулалгүй болохгүй шүү концерт есөн цагт эхэлнэ гэв. 

	Зара хархан хоёр нүдээрээ Иринаг ширтэж:

	— Та ганцаараа уйдахгүй юм уу? гэж санаа тавьсан янзтай асуусанд Ирина:

	— Зүгээр фон Гайер байна гэв. 

	Ирина оройн хоолны дараа өрөөндөө орж, нээлттэй цонхны хажууд суун янжуур асаалаа. Оройн цэнхэвтэр тэнгэр улам бүр бүрийж, тэнгисийн эрэг, усан үзмийн шугуй зуслангийн харшууд бараа бүдэг болоод, цэцэрлэгийн дотор дэвхрэг дуугарах боловч зун цаг шувтрах ойртон байгаа үе тул уг дуу гансрал төрүүлнэ. Хээр талын зүгээс сэрүүн салхи сэвэлзэж тэнгисийн мандал хөх гэрэл гялалзуулна. Хотоос мужаан дуудуулж тусгай хорго бариулж өгсөн Лихтенфильдийн анч нохой үдшийн анир чимээгүйд зэвүүн, муу ёрлон айж эмээсэн байдалтай гэнгэнэтэл улих агаад барон элдвээр аргадаж дуугүй болгох гэж оролдож байв. Герман хүний гонгинох нь гайхсан гомдсон байдалтай нь инээдэмтэй санагдсан тул Ирина тэссэнгүй хөхрөв. 

	Костов гараашнаас машинаа гаргаж, ямар нэг ялихгүй буруу хэрэг хийсэн Виктор Ефимовичийг хараасаар жолооны ард орж суугаад, урт уртаар бүрээдэж гарлаа. Нохойгоо арай гэж нэг дуугүй болгосон Лихтенфельд машинд оров. Мэргэжилтэн байн байн бүрээдсээр боловч Борис Зара хоёр алга л байлаа. Хэсэг хүлээж байтал гол хаалгаар хамт гарч ирсэн тэр хоёрын хэн хэний нь царай гэм хийсэн янзтай гэлбэлзэж харагдсанд, Ирина тоомсоргүйгээр Зара ч Борисын унтлагын өрөөнд намайг зүгээргүй сайн орлоно доо, харин фон Гайертай ам хэлээ ололцоход нь хэрэг болох ч үгүй биз гэж бодов. Костов мотор ажиллуулж машин бүрэнхийд хүнгэнэн алга боллоо. Виктор Ефимович төмөр хаалга хааж, нам жим оргив. Иринад гэв гэнэт ганцаардмал хачин эвгүй эл хуль санагдан, Бористой өдий олон сар жил ижилдэн дассан амьдрал нь энэ оройгоор, ердөө л энэ ганц орой дууссан мэт байлаа. Хаалга аяархан тогших чимээгээр давхийн цочиж,

	— Таныг фон Гайер саравч руу ороод ирэхгүй юу гэж байна гэх Виктор Ефимовичийн намуухан дууг дуулаад

	— Одоохон очлоо гэв. 

	Ингээд дэнлүү асаан үс гэзгээ янзалж, уруулаа будах зуураа юунаас ч тэр юм бэ хачин их ичиж, санаа сэтгэл нь аягүй болов. Тэгээд ийнхүү гоёж гоодож суугаа минь ердийн сээхэлзүүр ааш зангийнх бус, эр хүнд аятайхан харагдах ёстойгоо сайн мэдэж байгаа хүүхэн хүний ултай нарийн тооцооны хэрэг шүү дээ гэж ухаарлаа. Ингэж бодохоос Герман эрийн анхаарал татаж дөнгөсөндөө баяр хөөр болж байсан нь ч мартагдав. Ирина сул дорой, арчаагүй болсноо мэдлээ. Нэг насаараа нэрээ хугалж, нүүрээ бузарлах өөдгүй муухай ажил үйлдэх гэж байгаагаа бодохоос яс нь хавтайна. Заавал ингэхээс өөр замгүй болчихсон юм гэж үү дээ?.. Эхлэх цаг нэгэнт тулаад ирэхийн үед эрэг дээр байхад нь эрс шийдэмгий, ичгүүр сонжуургүй агсан саруул ухаан хаана байх вэ гэнэт ичингүйрэн улайх, ой гутах хослов. Эд хөрөнгө, үрэлгэн зангаа орхиж, энэ биеэ худалдахгүй шиг амь зууж болохгүй юм гэж үү дээ? Болгарын олон зуун эмч хөдөлмөр хийгээд хүний зэрэгтэй яваад л хүн бүхний хүндэтгэл хүлээгээд л байх юм. Айдангуй занг арилжаанд хэрэглэж, фон Гайертай нөхцөх дур хүрлээ гэхэд өртөг мөнгө, өөр ямар нэг зүйл шаардахын хэрэг юу вэ? Яасан ч үгүй. «Никотиан» пүүсийн хавьтсан бүхнийг хордуулдаг хар муу тамхины талаар ганц ч үг дурсахгүй юм шүү?.. 

	 

	 

	Виктор Ефимовичийн орой болгон асарт оруулж тавьдаг ширээний бүрхүүлт дэнлүүг фон Гайер унтраажээ. Ирина улалзаж буй янжуурын галын баримжаагаар явж очлоо.

	— Гэрэл асаах уу? хэмээн герман эрийн асуухад

	— Яасан ч яах вэ гэвэл нь фон Гайер тоомсоргүйгээр

	— Тэгвэл юу хийх вэ, шумуул цуглаад болохгүй юм гэв. 

	Ирина харанхуйд овоо дасан, герман лугаа зэрэгцэн сүлжмэл торлог сандалд суулаа. Үдэш орой сэрүүвтэр болсон үе тул фон Гайер бүтэн ханцуйтай ноосон цамц өмсжээ. Биеэс нь гар нүүрийн савангийн аятайхан үнэр үл мэдэг сэнгэнэнэ. Ирина ч герман эртэй радис хүлээн авагч чагнаж байхад нь салаад одоо дахин уулзаж байгаа учир сонин юу дуулдана даа гэж асуусанд цаадах нь тайвнаар:

	— Германы дивизүүд Польш руу ороод ирж гэнэ. Дөнгөж сая элчин сайдтай утсаар ярилцлаа гэв. 

	— Тэгвэл энэ чинь дайн эхэлчихсэн хэрэг үү? 

	— Тийм ээ, эхэлчихсэн хэрэг. 

	— Юу л болж шувтардаг бол доо? 

	Фон Гайер шууд хариулсангүй. Саяхан гарсан сарны ёлтгор гэрэлд нүүр царай нь бухимдуу, баргар болсон шиг харагдав. 

	— Герман улс ялна гэхэд нь дуу нь битүүхэндээ эргэлзэж байгаа янзтай, нэг л итгэлтэй биш сонстон, санаандгүй, — Та итгэхгүй байна гэж үү? хэмээн асуув. 

	— Би ердөө өөрийнхөө улсын тухайд л ярьж байна. 

	— Аа, тийм дээ!.. гээд герман эр өөрийн нь улсын холбоотон гэгддэг өчүүхэн жижиг ард түмнийг сая л нэг санаж, — Бид танайхаас хоол хүнс, тамхи, ажиллах хүн хүч л авна... Танай улс хүнд бэрх энэ дайны өчүүхэн бага хэсгийг л хүлээнэ гэснээ хэлэх гэж байгаа зүйлээ яаж ойлгуулбал дээр юм бэ гэдгийг эргэцүүлэн бодох мэт хэсэг дуугүй байснаа аанай бухимдсан дуугаар, — Жишээлбэл тамхины үнэ дахиад буурч мэднэ... Манай үйлдвэр «Никотиан» пүүсээс худалдаж авах тамхиа багасгана гэдгийг Морев ноёнд өчигдөр орой би дуулгасан. Ийм шийдвэр би л гаргасан хэрэг. Миний бодож байгаагаар бол тамхины орлогыг болгарын бүх пүүст тэнцүүхэн хуваах хэрэгтэй. Та энэ тухай дуулсан биз дээ? гэхэд нь Ирина:

	— Дуулсан. Танаас харин тамхины тухай ярихгүй шиг байж үзээч гэж гуймаар байна гэв. 

	— Яагаад тэр вэ гэж гайхсан фон Гайерын дуу бага зэрэг даажинтай сонстов. 

	— Ийм юм ярих дургүй хүрээд байна. 

	— Дурыг чинь хүргэхээр болгох хүсэлтэй байна... хэмээн нисгэгч агсан эрийн цээжнээс намуухан, баяр хөөргүй инээд сонстож, — Шийдвэрээ өөрчилж ч болно гэв. 

	Хэсэг зуур хэн хэн нь дуугүй болж эвгүйрхэв. Цэцэрлэгийн хаана нэгтэйд цорын ганц дэвхрэг дуугаа хурааж ядан, модны навч үл мэдэг сэрчигнэнэ. Тэнгисийн тэртээ хаяанаас дээш хөөрсөн сар асарт гунигтай ёлгор гэрэл тусгав. Ирина фон Гайерын нүүр царайг нүд цавчилгүй ажиглах агаад ямар ч хуурамч үг сонсохоос үл буцах эрээ цээргүйгээр инээвхийлж байгааг нь гадарлажээ. Энэ бол өдий төдий хүүхэнтэй нууцаар ханилж, өөр нэгтэй болохоос буцахааргүй байгаа цамаан эрийн цочрохоо больсон царай байлаа. Энэ бол «Никотиан» пүүс, Германы тамхины үйлдвэрийн хаяа сахисан хүн болгоных шиг тамхины хор шард өнгө зүс, гал цог алдсан царай байлаа. Фон Гайерыг харах бүрийд нь Иринагийн сэтгэл сэргэж аятайхан болдог байсан бол энэ удаа тэгсэнгүй, үүний буруутан ганц л тамхи байв. Ингээд шалавхан холдохоос өөр замгүйгээ мэдээд, даруй босмогц:

	— Ноёнтон ахмад гуай та сайхан нойрсоорой! Харин та тэр шийдвэрээ өөрчлөхийн хэрэггүй гэхэд нь гайхаж дотор нь хачин болсон фон Гайер:

	— Та хаачих нь вэ? гэж асуув... 

	— Явж унтъя. 

	— Суу л даа. Яриагаа гүйцээе. 

	— Үгүй. Явахгүй бол сайхан орой маань шал дэмий болж өнгөрнө. 

	Герман эр баяр баясгалангүй хүйтнээр инээв. Тэгснээ санаандгүй босож ирээд, мөрөөр нь тэвэрч

	— Суу! гэж тушаав. 

	Ирина бяртай гар биедээ хүрэхэд цочсон боловч чадлаараа эсэргүүцлээ. Гэвч энэ хоёр гарт бахинд хавчигдсан юм шиг тэврүүлж яаж ч хүчлээд мултрах чадалгүй болсноо мэдэв. Савангийн аятайхан үнэр, өглөө болгон усанд сэлж биеийн тамир хийн, өвөлд бол цасаар биеэ угаадаг эрийн эрүүл чийрэг, цэвэрхэн биеийн үнэр аваад, өөдөөс нь тэврэн наалдмаар санагдав. Гэвч энэ бол түр зуурын тэнэг согтуурал төдий бөгөөд асарт орж ирэх үед нь асан дүрэлзэж байсан тэр дур хүсэл нь аль хэдийнээ унтарчээ. Ирина эрэмгий харчуулын л нэгэнд тэврүүлээд байгаагаа ухаарч, хэдийд болихыг нь яаралгүй хүлээв. Герман эрийн байр байдал муухан тоглосон жүжгийн баатрынх шиг нялуун, инээдэмтэй санагдаж:

	— Ингээд байвал тамхины үйлдвэрийг чинь хоосруулчхаж мэдэх байх шүү гэв. 

	— Надад яахаас чинь ч буцах юм алга. 

	Ирина хөхөрч:

	— Хөнгөмсөг царайлах гээд даанч чадахгүй байна. Ноёнтон ерөнхий захирал гуай минь тавьж үзээч дээ гэв. 

	Фон Гайер гараа сулруулж:

	— Юу болоод та намайг ноёнтон ерөнхий захирал гэж дуудна вэ? гэж эрс асуув. 

	— Ноёнтон ахмад гэхгүйн тулд л тэр

	— Аа, мөн!.. Ингэхэд ер нь ялгаа юу байсан хэрэг вэ? хэмээн герман эр түрүүчийн сээрдүү байдал нь алга болсон янзтай сөөнгөтөн асуув. 

	— Ялгаа тун их байсан юм байна. Би ч гэсэн сая л мэдлээ. 

	Нисгэгч явсан эр хорстол алгадуулсан мэт бөглүүхэн дуу алдав. Тэгснээ Иринаг гэнэт тавьж сандалд лагхийн суугаад сөөнгө дуугаар:

	— Сүрхий л хэллээ дээ. Таны энэ үг гадна нь биш голд нь туслаа!.. Ер нь ч таныг ингэнэ байх гэж бодож болох байсан юм гэв. 

	Фон Гайер бухимдуу хачин хөхөрч, толгойгоо атган авав. Энэ удаагийн нь байдал үнэхээрийн инээд хүргэм зүйлгүй байлаа. Толийтол самнасан буурал сууж яваа элгэн хүрэн халимгаа хоёр гарын алгаар илнэ. Сар тэнгис дээр өндөрт хөөрсөн учир Ирина мань эрийн нүүр царай, ноосон цамцтай цээжийг нь сайн харж байлаа. 

	Ингээд аанай сөөнгө дуугаараа

	— За тэгээд ерөнхий захирал юм биз дээ?.. Баян тарган цатгалан, танагаа алдсан булай амьтан байгаа биз дээ? гэхэд нь Ирина инээмсэглэн:

	— Үгүй шүү!.. Ямар ч гэсэн л тийм таргалж, танагаа алдсан биш гэв. 

	Ингээд түүнийг

	— Сайхан нойрсоорой! гэхэд нь герман эр:

	— Сайхан нойрсоорой гэж хариу дуугарав. 

	 

	 

	Ирина маргааш нь София руу явахаар боллоо. Өрөөндөө бичиг сачиг янзалж суусан Борисоос өөр хэнтэй ч салах ёс гүйцэтгэсэнгүй. Тухайн байр байдлаас гадна, ялимгүй боловч нэр нүүр цэвэр үлдсэнээ бодож л Бористой эвлэрээд явахаар шийджээ. Ингээд Борист үнсүүлж гарыг нь атгахчаан болоод салав. Энэ үеэр Зара болон хоёр герман босоогүй Костов гадаа машиндаа хүлээж байлаа. 

	Ингээд буудал руу очдог засмал замд орсон хойноо мэргэжилтэн:

	— Таныг сэтгэл хангалуун сайхан яваа байх гэж бодохгүй байна гэж бувтнахад, Ирина. 

	— Юунд тэр вэ? гэж асуув. 

	Өчигдөр үдэш би концертоос ирээд, фон Гайертай шөнө дүл болтол ярилцсан гэхэд нь Ирина:

	— Аа тийм үү? Юу болсныг мэдэхээр сониуч зан чинь хөдлөөд тэссэнгүй юу? гэв. 

	Костов хорсолтойгоор

	— Таныг сонирхохоо больсоор удсан шүү дээ. Фон Гайер асар дотроос дуудсан юм. Элдэв зүйлийн юманд сэтгэл нь хөдлөөд нойргүй хоносон байх. Тэгээд харин «Никотиан» пүүсийн бэлтгэн нийлүүлэх тамхийг хасахгүй гэсэн гэв. 

	— Энэ үгнээс нь та тэгээд зохих дүгнэлт хийсэн хэрэг юм биз дээ? 

	Ирина залирхаг харцаар хяламхийв. Энэ хүн өөрийг нь ямаршуу ажил хийж байгаад үнэн голоос харамсаж байгааг мэдлээ. Уулыг цас эрийг нас гэгчээр угийн өнгө зүсээ алдаж яваа аятайхан нүүр царай нь нүдэнд дулаан боловч аливаа байр байдал, хээнцэр ганган зан нь нэг л сонин инээдэмтэй санагдуулна. Энэ хүнийг ч гэсэн тамхи ямар нэг хэмжээгээр хордуулжээ гэж Ирина бодов. 

	— Миний хувьд энэ хэрэг яаж шувтарсан нь биш, ямар учиртай байсан нь сонин байна гэхэд нь Ирина:

	— Яг хариулж чадахааргүй асуулт чинь л энэ байна даа... Юм юм болж мэдэх байсан боловч юу ч болоогүй өнгөрсөн. Ямар нэг юм болсон байлаа гэхэд миний талаас олон янзын зүйл шалтгаалсан байж болно. Одоо танд хангалттай юу?.. Үүнээс хойш түүнээс цааш намайг яадаг бол гэж санаагаа зовоох хэрэггүй гэв. 

	Мэргэжилтэн юу ч хэлсэнгүй. Шаналгаант бодолдоо дахин дарагджээ. 

	Ирина маань одоо амьдралын урсгал лугаа үзэлцэхээ байж эсэргүүцэх тэмцэх ч гэж бодохоо больсон хэрэг байх нь ээ. Ирина аврагдаад гарах байсан замаа өөрөө тасалчихсан мэт Костовт бодогдов. Ингээд өөр бусад хүүхнээс ондоо харагдуулдаг, цэвэр тунгалгийн танил шинж тэмдгээ олж харахаар хяламхийсэн боловч харсангүй. Өмнө нь одоо сээрдүү зэвүүн байр байдалтай цонхигор царайтай сувдаг хүүхэн сууж байлаа. Энэ бол Иринагийнх биш, Зарагийн л нүүр царай байв. Тамхины ертөнц Иринаг ийнхүү Зара болгон хувиргажээ. Энхрий хонгор, эелдэг сайхан царай нь эгнэгт алга болжээ. Борисын нууц янаг хэвээр явахыг нь, тэгэхдээ урьдын Ирина биш харин хашир догь, итгэл эвдэхээс буцахгүйгээр үл барам хайр сэтгэлээ мөнгөөр арилжигч бусад хүүхнүүдийн өрөөсөн гутал өөдгүй бүсгүй болж хувирсныг нь Костов ухаарлаа. 

	Машин хотын гудамж руу оров. Цэлмэг сэрүүхэн өглөөний цэнхэр тэнгэр өнгө зүс алдаж гандсан юм шиг униартана. Үүрээр эртлэн ус цацсан толь шиг засмал замаар цагаан хувцастай хар саравч хийсэн амрагчид хэзээ язааныхаараа цуврах боловч урьдынх шигээ дуутай шуугиантай, хөөр хөгжөөнтэй биш байлаа. Хүмүүс саатан зогсож, сонин худалдан авч, сэтгэл догдолсон янзтай эргүүлж тойруулан сүүлчийн үеийн мэдээ гарчиглана. Ингээд эрэг дээр очиж байгаад уншихаар цааш яаралгүй явцгаана. Сонин худалддаг жаалууд Варшав хотыг бөмбөгдсөн тухай хашхиралдана. Хүн бүхэн сэтгэл түвдсэн янзтай ярьж хөөрөх агаад машины бүрээн дуу хүртэл түгшүүртэй болсон мэт санагдана. Хүн болгон юм бүхэн сэтгэл үймрэн түвдэх мэт. Хүн амьтан яаж үймэрч сандарч байлаа ч падгүй нар, тэнгис хоёр л урьдын хэвээр налайн ээж, намуун тайван цэнхэртэж байлаа. 

	Костов буудлын үүдэнд машинаа зогсоогоод, Иринатай хамт тавцан дээр гарав. Вагон София руу буцаж буй амрагчдаар пиг дүүрчээ. Мэргэжилтэн хөөцөлдөхийн чинээгээр хөөцөлдөж байж Иринад олон хүн бүлтэй Герман өрх аль хэдийнээ эзлээд байсан нэгдүгээр зэргийн өрөөнд байр олж өглөө. Тирол нутгийн өмдтэй, цамцныхаа энгэрт хас тэмдэг хадсан улаан царайтай хоёр жаал гахайн утмал мах талхтай давхарлан амандаа багтаж ядтал чихнэ. Хоёр жаалын эгч бололтой арван тав орчим насны охин зургийн аппараттай ноцолдож хэвлүүхэн аргагүй сууж харагдана. Эцэг нь болгар сонин уншин, уншсан зүйл санааг нь нэг их зовоосон шинжгүй байсхийгээд л цонхоор харна. Энэ бол София дахь худалдааны пүүсийн төлөөлөгч агаад цэрэгт татагдана гэж айх юмгүй хүн байлаа. Яагаад гэвэл дайтахын тулд аль эртнээс сургаж бэлтгэсэн ааг омогтой гитлерийн залуучууд асар олон билээ. Олон хүүхэд цувуулж эрт овор суусан эх хоёр жаалыг ширүүн бөгөөд тайван захирч зандран сууна. Иринаг ороход цөмөөрөө уриалган хэр нь хэнэггүй зайцаж суудал гаргаж өгөв. Болгарын хоол хороож өдий олон болтлоо үржсэн өнөр герман өрхийнхөн дайн дажинд болгарчуудыг бодвол хавьгүй тайван хандан буй бүлгээ. 

	Галт тэрэг хөдлөх хүртэл бас ч арваад минут байгаа болохоор Ирина Костовтой иймээ тиймээ юм ярихаар гарсан боловч үг хэл түг таг гээд яриа яриа болж өгсөнгүй. Урьд өмнө ойр дотно байдал алга болжээ. Ирина аль болохоор элэгсэг дотноор:

	— Та намайг өршөөнө биз дээ. Сүүлийн үед тантай би хэтэрхий ширүүн дориун байсан л даа„ Гэхдээ яагаад тэр вэ гэдгийг та өөрөө мэднэ шүү дээ гэсэнд, Костов хэнэггүй

	— Таны хувийн хэрэгт үүнээс хойш түүнээс цааш хуруу дүрэхгүй гэв. 

	— Тэгэхдээ та над муу санаж тэгдэг байсан биш л дээ... Хойшид яаж амьдрах хэрэгтэйгээ мэддэг болсон. Одоогийнхоосоо арай тайван дөлгөөн зантай болно гэж өөрийгөө би бодож байна. 

	Костов тэгэхэд нь

	— Тийм бол их баярлана гээд, «Хайр сэтгэлээ арилждаг хүн болгон сайхан амьдрахгүй юм бол хэн сайхан амьдрах хэрэг вэ» гэж бодов. Тэгээд гэнэт өнөөдөр чинь бас үсээ засуулах хэрэгтэй юм байна шүү гэж санав. Юун гэвэл танил нэг болцгорхон хүүхэн нь үдийн хоолны дараа одон бөмбөг тоглоё гэж урьсан байжээ. 

	Галт тэрэгний кондуктор зорчигчдыг орцгоогоорой гэж хүсэв. Костов аажуухан явсаар машиныхаа дэргэд ирлээ. Ингээд машинд орж суумагц хачин уйтгар гунигт автагдаж засмал зам тэнгисийн өндөр хясаат эрэг захлан тохойрдог яг тэр хэсгийн ганга руу машины хар хурдаар давхиж очоод орчихмоор санагдав. Гэвч жаахан азнахад иймэрхүү юм огт бодогдохоо болино гэдгийг мэдэж байлаа. Ингээд машинаа асааж үсээ засуулдаг аанай тэр үсчин тийшээ хөдлөв. 

	Өдөр нэг мэдэхэд өнгөрч орой боллоо. Энэ завсар дэлхий дахины үйл явдал газар авсаар л байжээ. Германы онгоцнууд Варшавын дээрээс ширмэн мөндөр буулгаж, танкны олон цуваа морьт цэргүүдийн дундуур хурц хутга шиг зүсэн, агаарын их бууны суманд өртсөн бөмбөгдөгч онгоц хойно хойноосоо утаа цувуулан унаж, хот тосгон шатаж, их чимээ нүргэн, үнхэлцэг хагартлаа айсан хүүхэд, хүүхнүүд хиаран үхэж байлаа. 

	Болгарт зуны хэдэн сарыг өнгөрөөгөөд, одоо нутаг буцаж цэрэгт мордох польшийн хүүхэд залуучууд Софиягийн гудамжаар жагсан явна. Хүүхэд залуучууд дуу дуулан явах агаад хүмүүс алга ташин үднэ. 

	Ирина Бористой муудалцаж, аятайхан байр, хөнгөн маягийн жижиг машин бэлэглэсний нь аваагүй тэнэг зан гаргаснаа бодож явлаа. Зара, Лихтенфельд хоёр тэнгисийн эрэг дээрх зугаалгын газар румб бүжиглэж, Борис өрөөгөө дотроос нь түгжээд худалдааны ээлжит алхмаа төлөвлөн, энэ завсар Костов маань өдөр одон бөмбөг тоглосон бондгорхон хүүхэндээ залхуутай нь аргагүй үйлчлэн бүлгээ. 

	Фон Гайер асарт ганцаархнаа сайн эр, нохой, шуламс, үхэл дөрвийг хослуулан дүрсэлсэн Дюрерийн сийлбэрийн тухай бодож суув. Шуламс нь германы тамхины үйлдвэр, сайн эр нь муу муухайг, нохой нь тэнэг мангууг төлөөлсөн юм шиг санагдаад тун шаналгаатай.

	Тамхины үйлдвэрийн ажил хаялт дарагдах үеэр амьд мэнд гарсан X. Хотын коммунистууд Төв Хорооны сүүлчийн шийдвэр хэлэлцэх нууц зөвлөгөөн хийхээр энэ шөнө цугларлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Заметки

		[←1]
	 Тэр үеийн София хотын говийн нэгэн дэгжин гуанз




	[←2]
	 Сумкан — тариачин эмэгтэйчүүдийн бошинз маягийн хувцас.




	[←3]
	 Синод — үнэн алдартын шашны цогчин дуган (орч.)




	[←4]
	 Жетон — мөрийтэй тоглоход хэрэглэдэг дүгрэг төмөр. Манайхан даалуу тоглохдоо цай гэж сул мод хэрэглэдэг




	[←5]
	 Байдал ноцтой болж байна!.. Тун ноцтой болж байна!.. (францаар)




	[←6]
	 Аркадия гэдэг нь Грекийн уулархаг мужийн нэр бөгөөд хүн ард нь эрт дээр үед голдуу мал маллаж амьдардаг байжээ. Уг нэр утга зохиолд «жаргалаа эдэлсэн малчдын орон» буюу «диваажингийн орон» гэсэн санаа илэрхийлсэн үг болжээ. (Орч.)




	[←7]
	 Дэлхийн хоёрдугаар дайны үед Гитлерийн талыг баримталсан бодлого явуулж байсан Богдан Филовыг хэлж байгаа юм.

